
Эчтәлек
3I. Ачык дәресләр.


3Илдар Юзеевның “Гашыйклар тавы” әсәре. Йомгаклау дәресе  (9 нчы сыйныф) I  квалификацион категорияле татар теле һәм әдәбияты укытучысы Мөхәммәтшина Венера Фәретдин кызы


7“Кайсыгызның кулы җылы...”  (Хәсән Туфан иҗаты). I  квалификацион категорияле татар теле һәм әдәбияты укытучысы Әхмәтҗанова Ләйсән Камил кызы


12Татарстан – мөстәкыйль дәүләт.  ( 6 нчы сыйныф, рус төркеме) I  квалификацион категорияле татар теле һәм әдәбияты укытучысы Юсупова Наталья Ивановна


19II. Сыйныфтан тыш чаралар.


19Әдәп төбе – матур гадәт. I  квалификацион категорияле татар теле һәм әдәбияты укытучысы Абрамова Людмила Анатольевна


25Апушның тылсымлы төшләре.  (Халкыбызның бөек шагыйре Габдулла Тукайның туган көненә багышлана). I квалификацоин категорияле татар теле һәм әдәбияты укытучылары  Мөхәммәтшина В.Ф.,Фәйрушина Р.Х.


43Туган телем- иркә    гөлем.  ( әдәби - музыкаль кичә) I квалификацион категорияле татар теле һәм әдәбияты укытучысы Әхмәтҗанова Ләйсән Камил кызы


46Кояш гомере телибез, әниләр, сезгә!  ( әдәби - музыкаль кичә) I квалификацион категорияле татар теле һәм әдәбияты укытучысы Юсупова Наталья Ивановна, югары квалификацион категорияле татар теле һәм әдәбияты укытучысы Нуриәхмәтова Рәисә Вагыйз кызы


52III. Укучыларның иҗади эшләре.


52Без сугышны онытмыйбыз.  Мөхәммәтшин Ринат, 10 нчы б сыйныфы Җитәкчесе: Мөхәммәтшина Венера Фәретдин кызы


65Дөньяны таң калдырган якташым –  Олимпия чемпионы Федор Симашев.   Дятлова Анна, 8 нче б сыйныфы  Фәнни җитәкчесе: Абрамова Л.А.,татар теле һәм әдәбияты укытучысы


73Бүгенге җәмгыятьтә хәйриялелек.  Минеева Мария, Гатауллина Айгөл, 11 а сыйныфы Фәнни җитәкчесе:  Куропаткина Рәшидә Рәхимҗан кызы,  татар теле һәм әдәбият укытучысы


80Әдәби туган як – зәй төбәге.  Ханова Зөлфия, 11 нче а сыйныфы  Фәнни җитәкчесе:  Әхмәтҗанова Ләйсән Камил кызы, татар теле һәм әдәбият укытучысы





I. Ачык дәресләр.
Илдар Юзеевның “Гашыйклар тавы” әсәре. Йомгаклау дәресе 
(9 нчы сыйныф)
I  квалификацион категорияле татар теле һәм
әдәбияты укытучысы
Мөхәммәтшина Венера Фәретдин кызы
Максат:

· әсәргә анализ бирү;
· укучыларның фикерләү сәләтен һәм иҗади активлыгын арттыру;

· укучыларда туган якка мәхәббәт, табигатькә сак караш тәрбияләү.
Җиһәазлау:

И. Юзеевның “Гашыйклар тавы” әсәре, шагыйрьнең портреты, таблица, дәреслек, әдәбият дәфтәре.
Дәрес планы:
I. Дәресне оештыру.
II. Үзләштерелгән белем һәм күнекмәләрне актуальләштерү.
1. И.Юзеевның тормыш һәм иҗат юлын искә төшерү.
2. Өй эшен тикшерү. 
III. Әсәргә анализ ясау.
1. Әсәрнең язылу елын, илдәге тарихи вакыйгаларны, әсәрнең жанрын  билгеләү.
2. Образларга характеристика бирү.
3. Әсәрнең идеясен, темасын билгеләү.

4. Әсәрдә күтәрелгән проблемалар.
5. Әсәрнең сюжет композициясе.
6. Әсәрнең  әһәмияте.
IV. Дәресне йомгаклау, нәтиҗәләр чыгару.
V. Өй эше бирү.
VI . Укучыларга билгеләр кую.
Дәрес барышы.
I. Дәресне оештыру.
Дәреснең максаты белән укучыларны таныштыру. 
Укучылар, без бүген И.Юзеев иҗатын өйрәнүне дәвам итәбез.  Аның “Гашыйклар тавы” әсәренә анализ бирәчәкбез. 
II. Үзләштерелгән белем һәм күнекмәләрне актуальләштерү.
1. И.Юзеевның тормыш юлын һәм иҗатын искә төшерү. Без аның нинди әсәрләрен өйрәндек? “Таныш моңнар” әсәре – жанры буенча нинди әсәр? “Гашыйклар тавы” әсәренең эпиграфы нәрсә? Үрдәкнең үлеменә сәбәпче кем? (Укучыларның җаваплары тыңланыла)
 2. “Гашыйклар тавы” әсәренең сюжетын искә төшерү.  ( Әсәрдәге төп вакыйгаларны санап үтелә.)
Әсәрдә туган якны ярату хисе ничек тасвирлана? Укучылар 165 нче биттән туган якны яратып тасвирлаган урыннарны табып укыйлар, үз фикерләрен әйтәләр. Туган җирнең һәр кеше өченкадерле булуын исбатлыйлар. 
III. Әсәргә анализ ясау.
1. Әсәр ничәнче елда язылган? “Гашыйклар тавы” әсәре 1985-86 нчы елларда языла.
Илдә нинди тарихи вакыйгалар булган?  1985 нче елда, март аенда М.С.Горбачев үзгәртеп корулар политикасын игълан итә: бу – яңача сәяси фикер. Шул ук елның маенда эчүчелеккә каршы актив кампания башлана. Бу вакытта Әфган сугышы дәвам итә. 1986 нчы елның апрель аенда Чернобыль атом электр станциясендә авария була: табигатькә, кешелеккә зыян килә.
   “Гашыйклар тавы” әсәре И.Юзеевның иҗаты югары ноктада торган вакытта язылган әсәре.
Жанры буенча – повесть- поэма. Повесть, чөнки төп геройлар икәү, вакыйгалар күп, күләме зур. Поэма, чөнки бу –лирик эчтәлекле әсәр, авторның хисләре күп. Лирик герой автор белән туры килә.
2. Образлар системасы. 

	Төп образлар


	Ярдәмче образлар
	Символик образлар

	Мөнирә, Сәет
	Автор, Өмет, Хәнәфи абзый
	Үрдәк, Гашыйклар тавы, Таллыкүл авылы


Мөнирә - яшь матур кыз, матур җырлый, кыю кеше. Бер генә атна торып калган ирен гомере буе көтә, биргән вәгдәсенә тугры. Тормышы авыр, ялгыз бала үстерә. Үлгәнче авыл, тау турында кайгырта. Гашыйклар тавын җимерергә барган бульдозерга каршы бара. Нәсел кушаматы – үрдәк. Исеменең мәгьнәсе яктыртучы, якты йөзле, нурлы.
Сәет – 19 яшьлек, урман каравылчысы, аны сакларга куелган кеше. Бик матур итеп гармунда уйный.Гореф-гадәтләргә, риваятьләргә җиңел карый (заманга сылтый). Вәгъдәсен үтәми, туган якларына кайтмый. Кыр үрдәген аткан кулы паралич суга.Сау-сәламәт вакытта туган авылына кайтмый, инвалид коляскасына утыргач гына, авылын, Мөнирәсен исенә төшерә. Яңа гаиләсендә баласы да булмый. Авылда улы барлыгын белмичә үлеп китә. Яшьлектә биргән вәгъдәсенә тугры булмаганы өчен гомере буе газапланып яши.  Исеменең мәгънәсе – башлык, җитәкче, хөкемдар, хуҗа. 
   Ни өчен Сәет белән Мөнирәне автор аера? (Чөнки Сәет яшьлегендә табигатькә, Мөнирәгә хыянәт итте (үрдәкне атты). Моның өчен гомере буе газаплана. Мөнирәне шагыйрь Сәеттән саклый, очраштырмый. Гомеренең азагына кадәр ул Сәетне көтә. Мөнирә мәхәббәте белән бәхетле, бик матур итеп яши, туган ягын ярата, аны саклый.)
  Өмет – Гашыйклар тавын җимерүдә әтисенең эшен турыдан-туры дәвам иткән кеше. Эчә. Хатыны, балалары ташлап китеп, әнисе үлгәч кенә акылына килә. Авылга кайтып, яңа өй сала, әнисе яшәгән өйне дә саклый. Гореф-гадәтләргә искелек калдыгы дип караган кешенең дөньяга карашы үзгәрә. Авылны торгыза башлый, Гашыйклар тавындагы күлгә яңалан су белән тутырырга уйлый. Үрдәк кайтуын көтә. (Өметнең төшеннән өзек укырга) Исемен әнисе үзенең тормышка ашмаган хыялларының үтәлүенә өмет итеп кушкан була. 
   Автор – лирик герой. Ул, Сәетнең хыялы булып, Таллыкүлгә кайта. Әманәтне тапшыра алмый. Геройлар өчен борчыла. Табигать фаҗигасен тирән кичерә.
    Символик образлар: Кыр үрдәге (риваятьтә) – Серле үрдәк (риваятьтә) – Яралы кош (җырда) – Үрдәк (Мөнирә белән Өметнең төшләрендә). Бу матурлык, мәхәббәт, ирек, тормыш символы.
Күл – яшәеш, тормыш символы. Күл булганда үрдәк тә кайта.
 Гашыйклар тавы – тугрылык, бәхет, биеклек символы, чөнки моның өчен кеше бөтен авырлыкларны җиңә-җиңә бәхеткә ирешә. Кеше гомере дәверендә тауга менә. 
Урман – серлелек, авырлык, билгесезлек символы. 

Таллыкүл авылы – туган як символы. Мәхәббәт – монда тормыш, яшәү чыганагы, тормыш нигезе.(Мөнирә гомере буена Сәетне көтеп яши.) Тормышның нигезе һәрвакыт мәхәббәткә корылган булырга тиеш.
Гашыйклар тавы, Таллыкүл авылы
              Элек                                                     Хәзер 
сәламәт кешеләр                                        авыру кешеләр
мәһабәт тау зур                                         зур булмаган тау
матур авыл                                                өйләр урынына хәрабәләр
куе урман                                                  сирәк агачлар 
шат тавышлар                                           карга авазлары

үрдәкләр йөзгән күл                                 корыган күл, юкка чыккан

Нәтиҗә: табигатьнең, тауның, авылның үзгәрүенә кеше гаепле.

3. Әсәрнең темасы: Мөнирә белән Сәетнең мәхәббәте, Гашыйклар тавы.

Әсәрнең идеясе: кеше - табигать баласы, кешеләрдә булган кыйммәтләр саклангандә гына, табигый бөтенлек саклана.

4. Әсәрдә күтәрелгән проблемалар:

- табигатьнең пычрануы, сак караш бетү;

- гореф-гадәтләрнең юкка чыгуы;

- эчкечелек;

- әхлаксызлык;

- сугыш афәте;

- авылларны эреләндерү һ.б.

5. Әсәрнең сюжет элементлары.

- экспозиция – авторның себердәге Юрга шәһәренә баруы

- төенләнеш – “Яралы кош”җыры

- хәрәкәт үстерелеше – Сәет-Мөнирә тарихы

- кульминация – Мөнирәнең кабере

- чишелеш – төштәге үрдәкнең кайтуы.

6. Әсәрнең әһәмияте – ышандыру көчендә, тормышчан булуында, күтәрелгән проблемаларның бүген дә актуаль, сәнгатьчә эшләнелеше югары булуында.

VI. Йомгаклау. Шулай итеп, укучылар, без бүген “Гашыйклар тавы” әсәренә анализ ясадык. Әсәрдәге Серле үрдәк бервакытта да туган якларына әйләнеп кайтмас. Авторның җәмгыятьтәге үзгәртеп кору белән бәйле өметләре – табигать байлыкларын кире кайтару - өлешчә генә мөмкин хәл, чөнки бер югалган табигать матурлыгы ул инде кире кайтмый. Матурлык бетүнең сәбәпчеләре – кешеләр. Кешеләрнең рухи байлыгы артмый торып, табигать яхшы якка үзгәрмәячәк.

V. Өй эше бирү.

Өйгә эш өч вариантта бирелә.

1. Гашыйклар тавы – биеклек символы. Аңа кемнәрне менгерә алыр идегез? Бу тауга  менәргә нинди кешеләр  лаек?

2. Әсәргә нинди иллюстрацияләр ясар идегез?

3. “Табигатьне саклау – безнең бурыч” дигән темага монологик сөйләм әзерләргә.

VI . Укучыларга билгеләр кую.

“Кайсыгызның кулы җылы...”
 (Хәсән Туфан иҗаты).
I  квалификацион категорияле татар теле һәм
әдәбияты укытучысы
Әхмәтҗанова Ләйсән Камил кызы
Дәреснең максаты:

1.Укучыларга Хәсән Туфанның тормышы, иҗаты турында өстәмә мәгълүматлар бирү, иҗат юлын өйрәнү.

2.Хәсән Туфан шигырьләрен сәнгатьле уку һәм анализ ясау күнекмәләрен булдыру.

3.Укучыларда мәрхәмәтлелек, матурлык хисләре, шагыйрь иҗатына карата мәхәббәт тәрбияләү .

Материал: 11 нче сыйныф өчен әдәбият дәреслеге, “Ак чәчәк атар иде: Хәсән Туфан турында истәлекләр”.

Җиһазлау: Х.Туфанның портреты,җыентыклары, аның иҗатын өйрәнүгә багышланган тәнкыйди китап һәм мәкаләләр,шигырьләр җыелган диск һ.б.
Дәрес планы
1.Актуальләштерү.

1)М.Кәрим Х.Туфан турында.

2)Х.Туфанның тормыш һәм иҗат юлын искә төшерү(хронологик таблица).

2. Яңа белем һәм күнекмәләр булдыру.

1)Х.Туфанның тормыш юлы һәм иҗаты турында өстәмә материал бирү.

А)язучы биографиясен шигырьләре белән бәйләү.

Ә)Х.Туфанның шигырьләре тормыштагы, җәмгыятьтәге вакыйгалар тәэсирендә язылганлыгын искәртү.

2)Аерым шигырьләр хакында әңгәмә уздыру.

А)”Ак каен” шигырен уку һәм анализлау.

Ә)”Агыла да болыт агыла” шигырен уку һәм анализлау.

3.Белем һәм күнекмәләрне ныгыту.                                                                                                                                                                                           

1)Төркемләп эшләү. Тормыш һәм иҗат юлын искә төшерү.

2)Тестларны тутыру.

4.Өйгә эш бирү. Шагыйрьнең үзегезгә ошаган бер шигырен яттан өйрәнегез.
5.Йомгаклау.

Сорауларга җавап бирү.

Билгеләр кую.

Дәрес барышы
     Исәнмесез, укучылар! Утырыгыз. Әдәбият дәресен башлыйбыз.

Бүгенге “Кайсыгызның кулы җылы...” дигән дәрестә без сезнең белән күренекле шагыйрь Х.Туфанның тормышы, иҗаты турында бик күп өстәмә , кызыклы мәгълүматлар алырбыз,аның шигырьләре турында сөйләшербез.

(Диск тыңлау)

1.1.Дәресебезне ни өчен шулай атарбыз? Чөнки  тормышның ачысын-төчесен күп татыган  Х.Туфан түземлелеккә , сабырлыкка  өйрәнгән һәм аңа күңел кичерешләрен , олы йөрәген аңлаучы “җылы куллы”,кешелекле иптәшләр кирәк булган.Туфанның бу дөньяга аваз салганына 100 елдан артык вакыт үтсә дә, шагыйрь иҗаты югалмады, ул һаман да безнең күңелләрдә балкып тора.

Сандугачка нигә буй-сын,

Нәрсәгә аңа бизәк?

Таңда бер сайрап җибәрсә,

Биш кат өзелә үзәк.

Шагыйрьгә нигә чин кирәк,

Нәрсәгә аңа титул?

Патшалар ятлап алырлык

Шигырьләр яза бит ул.-дип язган Х.Туфан турында М.Кәрим.

Шагыйрьләр әллә нинди зур дәрәҗә- исемнәргә дә ия булмаска мөмкин,ләкин алар патшаларны да баш идерерлек, патшаларның да йөрәк хисләрен кузгалтырлык шигырьләр иҗат итәләр. 
1.2.Х.Туфанның тормыш юлын искә төшерү.(хронологик таблица).
2.1.X. Туфанның тормышы һәм иҗаты.
«Шигырьләрдә — шагыйрь язмышы» дигән гыйбарә тулысынча олы әдип язмышына туры килә.Шагыйрьнең исемен без Х.Туфан дип сөйләшсәк тә ,бу аның кушаматы гына икән. Чын исеме аның-Хизбулла.

Аксубай районы Иске Кармәт авылында 1900 елның 9 декабрендә 10 нчы бала булып Хизбулла исемле бер малай дөньяга килә.Аларның авыллары көчләп чукындыруга эләгә,ләкин кешеләр рус диненә күчүдән баш тарталар.Никахлар чиркәүдә теркәлмәгәнлектән, балалар ана исеме белән йөртелергә тиеш була.Әнисенең исеме Гөлзизә булганга, Хизбулланың фамилиясе Гөлзизин дип алына.”Туфан” фамилиясенең барлыкка килү тарихы да бар. Бер шигыренә ул бабасының кушаматы булган”Дуфан”ны псевдоним итеп ала. Редактор аны “Туфан” дип төзәтә. Шулай итеп, татар поэзиясендә Туфан фамилияле шагыйрь барлыкка килә.
Белем алырга теләге зур булса да, мохтаҗлык X. Туфанны бик иртә «тормыш арбасына» җигелергә мәҗбүр итә. 1914 нче елның язында ул, Хизбулла Хәзрәтов исеменә (әтисен авыл кешеләре хәзрәт дип кенә йөрткәннәр) паспорт алып, Уралга, бакыр шахталарында эшләүче абыйлары янына китә. Анда бер ел эшләгәч, абыйлары үзара киңәшеп, аны Уфадагы атаклы «Галия» мәдрәсәсенә укырга җибәрәләр. X. Туфан үзен монда икенче дөньяга эләккәндәй хис итә. Мәдәни мохит аны бик тиз үз эченә тартып ала. Ул хорда җырлый, мандолинада уйный, ике курс өлкән укыган Ш. Бабичның әдәбият түгәрәгенә йөри. X. Туфан белән бер сыйныфта киләчәктә күренекле әдипләр булачак Сәйфи Кудаш һәм казакъ Баембәт Майлин да укыйлар. Мәдрәсәдә әдәбиятны аларга Г. Ибраһимов укыта. Ул вакытта инде танылган әдип, X. Туфанның 1916 нчы елны язган «Йолдызлар» исемле беренче әсәренә бәя биреп, аның туфандай кискен өермәле, үзенчәлекле булуын әйтә. (Берничә елдан әлеге «туфан» сүзе шагыйрьнең әдәби псевдонимына әйләнә.) «Галия» мәдрәсәсендә ике ел укыганнан соң, акча эшләп алырга дип, абыйлары янына китә. Анда заводта слесарь булып эшли. 1917 нче елның Февраль һәм Октябрь инкыйлабларын заводта каршылый.Октябрьдән соң ул казакъ далаларына китеп укытучылык итә.Гражданнар сугышы чорында, Колчак армиясенщ мобилизацияләнүдән качып,Омск якларына китә,шунда берничә ел яши. 1924 нче елларда Казанга килә.(диск тыңлау)
1934 нче елны X. Туфан театр артисткасы Луиза Салиәсгаровага өйләнә. Тиздән аларның кызлары туа. Чорның салкын җилләре шагыйрь өстенә кара болытлар куып китерә. Шикләнү һәм шымчылык чоры астан өскә хәтле бөтен илне иңләп алган бер чорда укымышлы акыл ияләрен, беренче чиратта интеллигенция вәкилләрен, шул исәптән әдәбиятчыларны да кулга алулар башлана. Алар арасында X. Туфан да була.
КГБ архивында сакланган 16156нчы номерлы эшендә, ягъни "Туфан эше"ндә аның "зур җиде гаебе" санап чыгыла.
1 нче гаебе -Туфанның бөтен иҗаты халыкка каршы характерда
булу. Мисал өчен ике әсәре телгә алына. Берсе - "Ант" поэмасы, икенчесе -"Индустрия бизәге" исемле шигыре.
 Икенче гаебе - шагыйрьнең "шәхесе шикле" булу. Ул 4 тапкыр фамилиясен үзгәртә (Гөлзизин, Хәзрәтов, Кусинов, Туфан). Туфанга, әнисе исеменнән чыгып Гөлзизин дигән фамилия бирелә. 1905 нче елгы  инкыйлабтан соң ул документларын Хәзрәтов дип төзәттерә. Аклар армиясенә алынмау өчен, Хәсән Кусинов дигән казакъ дустының документларыннан файдалана. Казанга күчеп килеп үзенә "Туфан" дигән кушамат ала (кызу канлы булганы өчен аның бабасын "туфан" дип йөрткәннәр, "туфан" сүзенең татар телендә тузан, ут өермәсе дигән мәгънәсе бар).
Өченче гаебе - Колчак кул астындагы территориядә яшәгән.
Дүртенче гаебе - мөһа җирлектә булган шагыйрьләр белән элемтәдә булуы.
Бишенче гаебе - "халык дошманы", троцкист Гомәр Галигә теләктәшлек белдерүе.
Алтынчы гаебе - Туфан яшьләр иҗатын үзләштерә.
Җиденче гаебе - Туфан ике ел буена Кавказ һәм Урта Азия якларында, ягъни "чиккә якынрак зонада" була.
 Шулай итеп, нахак уйдырмалар барлыкка килә. Әлеге утырышта язучылардан К. Тинчурин, Т. Гыйззәт, Ш. Камаллар да катнашып, Туфанга каршы чыгыш ясыйлар.
Инде менә эштән куылган, яшәргә бер тиен акчасы калмаган шагыйрь һәр көн кулга алуларын көтеп яши. Милләтен, халкын яраткан, барлык халыкларның атасы саналган бөек юлбашчы -Сталинны яклап төкерек чәчмәгән кеше буларак, шагыйрьне 1940 нчы елның 19 нчы ноябрендә «советларга каршы милли оешмада катнашкан» дигән нахак гаеп белән кулга алалар. Бу вакытта аның кызына 4 яшь, ә улына 4 ай була. 1942 нче елның 7 нче мартында булган суд X. Туфанны атарга хөкем итә. Тиздән, 21 нче мартта, СССР Югары судының Хәрби коллегиясе үлем карарын 10 елга лагерьга җибәрү һәм тагын 5 ел сәяси хокуклардан мәхрүм ителү белән алыштыра.
Төрмә-лагерьларда утырганда да X. Туфан ил язмышы турында уйлана, үзенең гаепсезлеген исбатлау юлларын эзли. Әмма шагыйрьнең үтенечләре, башкаларныкы кебек үк, җавапсыз кала.(165 нче бит укучы сөйләве)
1950 нче елны X. Туфанның лагерь срогы тула. Сәламәтлеге начар булуга карамастан, аны Новосибирск өлкәсенә сөргенгә җибәрәләр. Ул анда терлекче булып эшли. Кышын фермада, ә җәйләрен көтү көтә.(84 нче бит уку.) Монда шагыйрьгә язу өчен мөмкинлекләр арта. Буш вакыты булу белән ул иҗат эшенә керешә, үзенең сагыш белән тулы лирик әсәрләрен яза.

Х.Туфан Казанга 1956 нчы елда гына кайта.Аның турында сөйләвемне Һ.Такташка багышланган  шигыре белән тәмамлыйсым килә.(“Ә үткәнгә хатлар бармыйлар” шигырен укучы яттан сөйли)

2.2.  Без бүген сезнең белән дәреснең икенче өлешендә ике төркемгә бүленеп эшләрбез. Безнең максатыбыз — Хәсән Туфанның ике шигырен укып анализлау.

“Ак каен” шигыре укыла.(җыры тыңлана,өзек)Түбәндәге план буенча анализ ясала:

1.Шигырьне өлешләргә бүлегез,һәрберсенең эчтәлеген ачыклагыз
(Шигырь өч өлештән тора. Беренчесендә лирик герой гражданнар сугышының фаҗигасен күрсәтә. Икече өлештә ак каен белән үлемгә дучар ителгән егетнең сөйләшүе бирелә. Өченчедә лирик геройның әлеге вакыйгага мөнәсәбәте күрсәтелә.)

2.Лирик геройның хисе сәбәбен,дәрәҗәсен, юануын билгеләгез.

(Сугышка, яшь егетнең үлеменә нәфрәт икенче өлештә хис дәрәҗәсе буларак ачыла.Егетнең җан ачысы белән әйткәннәрендә, каенныҗ аптыраулы җавабында әрнү,укучының күңеленә үтеп керә.

Соңгы строфада лирик герой юануы бирелә.)

3.Нинди сурәтләү чаралары бар?

(Шигырьдә сурәтләү чараларыннан җанландыру(каенның сөйләшүе), чагыштыру(“яфраклары коела яш кебек”), эндәш(“елама син,каен,аппагым”) кулланыла.
“Агыла болыт агыла” шигыре укыла.(җырының өзеге).План буенча анализ ясала:

1. Шигырьнең төп эчтәлеге.

(Төп эчтәлеге исемгә үк чыгарылган, Һәм болытка бәйле фикерләр 1-2 һәм соңгы строфаларда кабатлана.Герой аша шагыйрь үзенең кайгы, хәсрәт, сагыну хисләрен белдерә) 

2. Юл образы нәрсәне ачыклый?

(Тормыш юлын ачыклый)

3. Зират образы.

4. Аның борчылуы нәрсәдә?

3.1. Хәзер Хәсән Туфанның тормыш һәм иҗат юлын искә төшереп китәрбез.
Төркемнәргә сораулар бирелә:
	I төркем өчен
	II төркем өчен

	Хәсән Туфан кайчан һәм кайда туган?
	Ул кайда укыган?

	Хәсән Туфан нинди эшләрдә эшли?
	Аның беренче шигыре кайчан басыла?

	Ул язучылар оешмасына кайчан кабул ителә?
	Шагыйрь үзенең әдәби остазлары дип кемнәрне саный?

	Аны кайчан һәм ни өчен кулга алалар?
	Аның яраткан шагыйрьләре кемнәр?

	Ул Казанга кайчан кайта?
	Хәсән Туфанның яраткан мавыгуы турында әйтегез.

	Шагыйрь кайчан иҗат итәргә яраткан?
	Ул нинди кара белән язарга яраткан? Ни өчен?

	Хәсән Туфанга нинди бүләкләр бирелә?
	«Кайсыгызның кулы җылы?» шигырен кемгә багышлап язган?


3.2.Ә хәзер алган белемнәрегезне тест ярдәмендә тикшереп үтәрбез(тестлар таратыла)

4.Өйгә эш бирү. Шагыйрьнең үзегезгә ошаган бер шигырен яттан өйрәнегез.
5.Йомгаклау.

Сорауларга җавап бирү.

Билгеләр кую.

Татарстан – мөстәкыйль дәүләт. 
( 6 нчы сыйныф, рус төркеме)
I  квалификацион категорияле татар теле һәм
әдәбияты укытучысы
Юсупова Наталья Ивановна
Максат: Укучыларның Татарстан турында белемнәрен тирәнәйтү һәм ныгыту; 

              диалогик   һәм монологик сөйләмне, тыңлап аңлау сәләтен үстерү; 

              дөрес, тулы җөмләләр төзү өстендә эшләү; 

              балаларда туган якка мәхәббәт уяту, горурлык хисе тәрбияләү.

Җиһазлау:  1) ТР Президенты, гербы һәм флагы.

                    2) Сүзләр язылган таблица.

                    3) Сөйләм оештыру өчен шигырь тексты.

                    4) Кассета, Татарстан гимны.

                    5) Диск,  «Мин яратам сине, Татарстан!».

                    6) Карточкалар.

Дәрес барышы:

I. Оештыру өлеше.
- Исәнмесез, укучылар!

- Исәнмесез!

Һава торышы турында әңгәмә.

- Сыйныфта кем юк? 

- Ни өчен?

II. Фонетик күнегү.

Сүзләрне тыңлагыз:

атна буе, танылган, көтелгән, файдалы казылмалар, яңгырады, уку йорты, кунаклар, әкиятләр, шигырьләр;

   - К авазы  кергән сүзләрне генә кабатлагыз;

   - тәрҗемә итегез;

(полезные ископаемые, учебное заведение, гости)

- Бик яхшы, укучылар! Дәресебезне кунакларга багышланган  шигырь белән дәвам итик әле.

III. Актуальләштерү.
(Алдан бирелә)

Түрдән узыгыз.
Ишек ачыла,

Ишек ябыла.

Түрдән үтегез!

Кайчан булмасын-

Рәхим итегез!

Кемнәр килсә дә -

Ишегем ачык

Дус – ишләр килү –

Үзе бер шатлык.

- Рәхмәт, укучылар. Хәзер шигырьне бергәләп укыйк. (укыла)

                                                                                                 Ишек ачык

                            Рәхим итегез    
                          ничек аңлыйсыз?
                                                                                                  Шатлык 
- Бу шигырь безне нинди булырга өйрәтә?  (тактада шпаргалка бар)

- Кунакчыл һәм ярдәмчел булырга өйрәтә.  

- Без дә сезнең белән ярдәмчел һәм кунакчыл укучылар турында хикәя укыдык һәм мин сезгә сөйләргә өйрәнергә кушкан идем.

IV. Өй эшен тикшерү.

    Чылбыр буйлап сөйлиләр… 

- Кызганычка каршы, без Татарстан турында барлык сорауларга да җавап бирә алмадык. Безгә бик оят булды.
V. Төп өлеш.

  Кереш сүз. Максат белән таныштыру.

1. Сүзлек өстендә эш.

өлеш -

өмет –

ышаныч –

яңгырый –

бәйләнешкә керергә -

шартнамә -

яңарыш –

тантана –

дәүләт –

азатлык –
а) укыйбыз,

б) транскрипция,

в) тәрҗемә итү,

г) җөмләләр төзү.

2. Текст белән танышу.

- Игътибар белән тыңлагыз, русча нәрсә турында сүз барганын әйтерсез.

· үзем укыйм;

· үзләре укып чыгалар;

· чылбырлап укыйлар;

· тәрҗемә итү;

· бүлеп укыту;

Физминут үткәрү.

· сораулар төзетү.
- Бик яхшы, укучылар!  Матур, дөрес сораулар һәм җаваплар бирдегез. Молодцы!

Без сезнең белән гербны да күрдек, флагны да күрдек, ә хәзер инде Дәүләт гимнын да тыңлап китик. Дәүләт гимны баскан килеш тыңланыла.

Гимн тыңлау.
Нәтиҗә: Символы государства отображают мысли – мечты, желания – стремления,    многовековые традиций страны и народа.

- Шуңа күрә дәүләт символларын … (укучылар) хөрмәт итәргә, сакларга кирәк.

VI. Ныгыту.

1. 93 бит, 6нчы күнегүне язма эшләү.

Текстка туры килгән җөмләләрне аерып алып язарга.
- Ә хәзер дәресебезне төркемләп дәвам итәрбез.

                (класс 3 төркемгә бүленә)

1нче бирем: тестлар

- сүзләрнең дөрес тәрҗемәсен табыгыз:

                    1нче төркем:

өлеш – план, часть, цвет;

яңарыш – обнавление, звучит, новый;

шартнамә - заявление, подпись, договор;

                    2нче төркем:

өмет – надежда, мечта, борьба;

дәүләт – природа, город, государство;

яңгырый – звучит, поет, новый;

                   3нче төркем:

Ышаныч – любовь, надежда, вера;

Мөстәкыйль – самостоятельный, верный, сильный;

Тантана – урок, торжество, мечта.
2нче бирем: ситуатив күнегүләр эшләү
КАКИЕ ВОПРОСЫ ЗАДАШЬ, ЧТОБЫ УЗНАТЬ:

                    1нче төркем:

а) люди каких национальностей живут в Татарстане;

б) что нарисовано на Государственном гербе Татарстана;

                    2нче төркем:

а) какие языки являются государственными;

б) какого цвета Гос. Флаг Татарстана;

                   3нче төркем:

а) кто является первым президентом Татарстана;

б) кто является автором Гос. гимна Татарстана.

3нче бирем: «Кем тизрәк төзеп бетерә» уены.

Текстларда сүзләр төшереп калдырылган, өстәп чыгарга кирәк.

                    1нче төркем:

Татарстан - … дәүләт. Аның үз флагы, … төсле: … төс – яңарыш, ак төс - …,  … төс – азатлык өчен көрәш. Гербта …. Татарстан … Р.Яхин язган. … Президенты – Минтимер Шәрип улы … .

                    2нче төркем:

Татарстан – мөстәкыйль … . Аның … флагы, гимны бар. … флагы 3 төсле: яшел … – яңарыш, ак төс - …,  … … – азатлык өчен көрәш. Гербта ак барс … . Татарстан гимнын … язган. …  Минтимер Шәрип улы Шәймиев .

                   3нче төркем:

…  – мөстәкыйль дәүләт . … үз флагы, гимны, гербы … . Татарстан … 3 төсле: …, …, … . Яшел төс – …, … төс - өмет, кызыл … – азатлык … көрәш. …  ак барс рәсеме . … гимнын Р.Яхин  язган. Беренче… -  Минтимер Шәрип улы Шәймиев.

а) төзиләр;

б) укыйлар;

в) сөйли алганы сөйли.

- Бик яхшы, укучылар. Ә хәзер әйдәгез бергәләп нәтиҗә чыгарыйк.
VII. Йомгаклау.
1. Группаларга нәтиҗә ясау.

2. Нәрсәләр эшләдек? соравына җавап алу.

3. Өй эше бирү:

- Символлар турында сөйләргә;

- Зәй турында мәгълүмат.

4. Билгеләр кую.

5. Татарстан турында өйрәнгән шигырьләрне сөйләп китү.
З.Туфайлова «Туган ил».

Әдхәт Синегулов «Татарстан җирләре».

Самолета очып барам, 

Якынлашкандай Айга.

Тәрәзәдән җиргә карыйм:

Әй кызык икән анда!

Әнә Бөгелмәм, Казанным-

Күренә минем Ватаным!

Факеллар нурланым яна,

Күрәм нефть фантанын.

Кама заводлары артта,

Идел дәрьясы уңда.

Әнә Зәйдә су керәләр,

Мин һаман юлда, юлда.

Тагын нефть вышкалары

Әлмәттә, Азнакайда.

Кырларда иген өлгергән-

Шатлык кына һәркайда.

«Мин яратам сине, Татарстан» җырын җырлап тәмамлау.
- Бик зур рәхмәт сезгә, укучылар. Сау булыгыз!




II. Сыйныфтан тыш чаралар.

 Әдәп төбе – матур гадәт.
I  квалификацион категорияле татар теле һәм
әдәбияты укытучысы
Абрамова Людмила Анатольевна 
Максат: башка балалар белән аралашуда әдәплелеккә өйрәтү;

                бәйләнешле сөйләм телен үстерү;

                үз фикерләрен ачык, төгәл әйтә белү күнекмәләре формалаштыру

                өстендә эшне дәвам иттерү;

                мактанмау, масаймау, тупас булмау, кешеләргә карата яхшы

                мөнәсәбәт сыйфатлары тәрбияләү.

Җиһазлау:  магнитофон, мәкальләр язылган карточкалар, “тылсымлы”  сүзләр язылган  карточкалар, рәсемнәр (гөл һәм кактус рәсеме). 

                     Әдәп төбе – матур гадәт. 

                     Кеше холкын күзәт, үзеңнекен төзәт.

                     Яхшы сүз – җанга рәхәт (мәкальләр).

Кичәнең барышы.

1. Очрашканда кешеләр  –  

    Олылар һәм кечеләр –

    Бер-берсен сәламлиләр:

    “Исәнмесез”, – диләр.  

2. Очрашсалар бик иртә,

    Бик матур теләк әйтә.

    Нинди теләк? Кем әйтә?

    Ул сүз ... хәерле иртә!

3. Күрешсәләр көндезен

    Кышын, җәен, яз-көзен.

    Нинди теләк әйткәнен

    Кем белә? ... Хәерле көн!

4. Күрешсәләр алар кич

    Сәлам бирми үтми һич.

    Сәламләшү сүзләре

    Булачак ... (Хәерле кич!).

      – Исәнмесез балалар! Бүген без сезне “Әдәплелек иле”нә сәяхәт итәргә чакырабыз. Хәзер без бер малай һәм кыз турында әкият карарбыз. Әкияттәге кыз белән малай әдәпле балалар микән? Әгәр дә алар тәртипсезләнә башласа, кул чабарсыз. Без аларга хаталарын аңлатырбыз. Әкиятне башлыйбыз.

Тәмле сүз

Бүлмәдә малай белән кыз уйнап утыра. Әби керә.

Әби:  Мин тиз генә кибеткә барып кайтам. Сез тату гына уйнагыз. Тәмле телле, тәмле сүзле булыгыз. (әби китә).

Кыз:  Нинди була икән ул тәмле сүз? Син белмисеңме?

Малай:  Белмим шул. Ул бит конфет та, прәннек тә түгел. Аны ашап карап та булмый бит.

Кыз:  Сүзләр бик күп инде алар:  әти, әни, ипи, матур, зур. Әби әйткән тәмле сүз нинди була икән ул?
Малай:  Ярар, әби кайткач сорарбыз әле.

Кыз:  Әйдә, әби кайтканчы бергә уйныйбыз.

Малай:  Әйдә ат-ат уйныйбыз. Син ат буласың, мин сине йөртәм. На – на! (чәченнән тарта).

Кыз (елый):  Нигә минем чәчемнән тартасың?

(Балалар кул чабалар)

Алып баручы: Кызларны рәнҗетергә, чәчләреннән тартырга ярамый.

Гөлнур апа керә.

Гөлнур апа: Исәнмесез, дусларым!

Кыз, малай (бергә):  Исәнмесез, Гөлнур апа! Әйбәт кенә килеп җиттегезме?

Гөлнур апа:  Бик яхшы килеп җиттем, балалар. Рәхмәт инде сезгә. Шуның өчен сезгә бүләк алып килдем.

Кыз:  Рәхмәт, Гөлнур апа. Нинди матур курчак!

Малай:  Бир әле, мин дә карыйм. (малай кызның курчагын тартып ала, тарткалаша башлыйлар) 

Әби керә.

Әби:  Мин дә кайтып җиттем, балалар.

Кыз:  Әбием, Гөлнур апа килде. Ул миңа курчак алып килде. Карале, нинди матур!.

Әби:  Әйе, бик матур. Бергә уйнагыз.

Кыз:  Юк, уйнамыйм Айрат белән. Ул сугыша.  
    (Балалар кул чабалар)

Алып баручы:  Әбиләр белән тупас сөйләшергә ярамый.

Әби турында җыр
1. Әбием күзлек кия,

    Чәчләренә чал кунган.

    Бер көн дә соңга калмый,

    Иртүк тора йокыдан.

Әбекәй, алтыным,

Минем иң якыным.

Яратам, яратам

Мин аны!

2.  Минем әби энемне,

    Бәй-бәй итә, пәп итә.

    Ул йокыдан торганда,

    Мәмие пешеп җитә. 
Әбекәй, алтыным,

Минем иң якыным.

Яратам, яратам

Мин аны!
Кыз:  Әбием, гафу ит мине.

Әби:  Ярый, гафу итәрмен. Бүтән алай сөйләшмәгез.

Кыз, малай (бергә):  Без моннан соң тупас сөйләшмәбез.

Кыз:  Хәзер мин тәмле телнең нәрсә икәнен беләм.

Малай:  Мин дә беләм.

Алып баручы:   Балалар, ә сез тәмле, тылсымлы сүзләрне беләсезме?

(Балалар тылсымлы сүзләр әйтәләр)

Хәзер “Авыраяк” әкиятен карап үтик.

Алып баручы:   Авыраяк озак йоклады. Менә ул уянды, урамга карады.

Авыраяк:  Ура! Кар яуган. Әнкәй, минем чаңгыларым кая?

Әнисе чаңгыларны табып бирде.

Авыраяк:  Әнкәй, минем пальтом кайда? 

Пальтоны бик озак эзләделәр.

Авыраяк:  Әнкәй, әнкәй, минем бүрегем кайда?

Авыраякның бүреге өстәл астында иде.

Авыраяк:  Әнкәй, әнкәй, минем бияләйләрем кайда?

Әни:  Улым, әйберләреңне җыеп йөрергә кирәк.

Авыраяк:  Уф, киттем мин әнием.

Авыраяк урамга чыкты, ә анда кар эрегән дә беткән.

Алып баручы:   Балалар, Авыраяк нинди малай, сезнең арада андый малайлар юкмы?

(Әниләрегезгә, әбиләрегезгә нинди матур сүзләр әйтәсез?)

      Ә хәзер сезгә 4 нче сыйныф укучылары шигырьләр сөйләрләр.

Ш.Галиев “Мин”

Мин – Шәвәли,

Шук малай.

Үткен малай,

Ут малай.

Мин – бик уңган,

Өлгер мин,

Юк-бар белән

Көлдермим!

Бик тапкыр мин,

Җыйнак мин,

Мин,

Мин бик,

Тыйнак!

Мин!

Алып баручы: Шәвәли нинди малай?

Н.Мәдияров “Инде мактанмас инде”.

Мактана Вил, күкрәгенә
Кулын куеп:

– Фәрит, минем сыбызгым бар,

Синеке юк.

Әйтә тагын, түшенә
Ул сугып: 

– Фәрит, минем шарларым бар,

Синеке юк.

Түзми Фәрит, җавап бирә:

– Һәм, шулай ук,

Синең бит “...  икелең” дә бар,

Минеке юк.

М.Газизов “Рәхмәт”.
–  Әхмәт,  Әхмәт

    Тырысымны бирче рәтләп!

    Әхмәт әйтә:

–  Рәфгатькә әйт!

–  Рәфгать, Рәфгать!

    Тырысымны бирче рәтләп!

    Рәфгать әйтә:

–  Рәхмәткә әйт!

–  Рәхмәт,  Рәхмәт!

    Тырысымны бирче рәтләп!

    Бирде Рәхмәт

    Шундук рәтләп.

–  Рәхмәт,  Рәхмәт!

Алып баручы:   Малайларның кайсы сезгә ошады? Ни өчен?

(Балаларның җаваплары тыңлана)

Алып баручы балаларга сүзләр язылган карточкалар тарата.

    Ә хәзер бу карточкаларны тактада ясалган гөл рәсемнәренә беркетергә кирәк. Матур сүзләрдән кәеф күтәрелә, ә тупас сүзләр, кактус энәләре кебек, авырттыра.        

рәхмәт                                      тупас

сау бул                                     мактанчык

исәнме                                      ялкау

хәерле көн                               тәртипсез

гафу ит                                     бир

зинһар өчен                             саран

сәлам

хуш

Тактадагы мәкальләрне уку, аңлату.

      Бүгенге кичәбезне матур җыр белән тәмамлыйбыз.

(В.Чурагулова сүзләре, У. Рәшитов көе “Гөрләшеп яшик ”.)
Апушның тылсымлы төшләре. 
(Халкыбызның бөек шагыйре Габдулла Тукайның туган көненә багышлана).
I квалификацоин категорияле
татар теле һәм әдәбияты укытучылары
 Мөхәммәтшина В.Ф.,Фәйрушина Р.Х.

1 нче алып баручы.

    Күңелем  мәйданында  парадта.

    Саф  башында килә  Кол  Галиләр…

    Тукай  бара  әнә  пар  атта…

    Такташ  белән  Кутуй  бергә  атлый…

    Нур  артыннан  сафта  нур арта.

    Җәлил  килә…

    Кәрим, Алиш…

    Төркем - төркем  яшьләр - күр  сафта.

    Күпме  җырчы, күпме  җырчы  бүген

    Күңелем  мәйданында  парадта.

                                                       М. Каюмов
2 нче алып баручы.

Хәерле көн, хөрмәтле кунаклар, укучылар һәм укытучылар!

Зәңгәр күк йөзендә кояш балкыган чакта, шаулап-гөрләп апрель ае килгәндә, безнең яраткан шагыйребез Габдулла Тукай туган. 1886 нчы елның 26 нчы апрелендә нәни Апуш-Габдулла-мәшһүр Тукай дөньяга килә. Ятим Апушның балачагы узган Кырлай авылында, Габдулла-Апушны мәшһүр Тукай иткән шәһре Казанда һәм илебезнең төрле төбәкләрендә бу көнне олуг Шагыйребезне зур хөрмәт белән искә алалар.

 1 нче алып баручы.

Ятим Апуш бөек Тукай булды.

Шагыйрьләрнең булды остазы.

Без Тукайны һаман онытмыйбыз, 

Шигырьләрен ятлап торабыз.

Тукай безнең йөз аклыгы, 

Тукай ул халык пакьлеге, 

Халкыбызның батыр улы, 

Онытылмый торган җыры.

2 нче алып баручы.

Менә без  бүген аның туган көн кичәсенә җыелдык. Чөнки ул үзенең яшендәй кыска вакыт эчендә балкып калган гомеренең һәр минутын халыкка багышлаган, балаларны, сезне яраткан һәм үзенең әсәрләрендә балаларны хезмәт яратырга өйрәткән, зурларны хөрмәт итәргә өндәгән, татар телебезнең гүзәллегенә дан җырлаган. Кошларны, хайваннарны җәберләмәскә, ә киресенчә, яратырга, авырлыкларны җиңәргә булышырга кушкан. Аның әсәрләре безнең туңган күңелләребезне эретә, җаннарыбызны җылыта...
2 нче алып баручы.

Онытмабыз,Бөек Тукай, сине, 

Шигырьләрең укып тыңланыр.

Һәр бәйрәмдә “Бәйрәм бүген” җырың
Синең төсең итеп җырланыр. 
Җыр “Бүген бәйрәм”.
Сәхнәнең ике ягыннан 4 укучы чыга ( 2 кыз һәм 2 малай.)
Зәй төбәге шагыйрьләренең Г.Тукайга багышланган шигырьләрен укыйлар.

1 нче укучы.

Илдә кояш, 

Җирдә кояш, 

Йөздә кояш, күздә кояш.

Көндәгечә көлә кояш.

Әмма бүген үзгә кояш.

Бүген аның каршысына 

Канатланып чыккан бөре...

 Аваз сала томшыклары:

Тукай көне!

Тукай көне!

Килә язлар, китә язлар, 

Һәр ел саен үзгәрелә...

Үзгәрелә...

Һәр ел саен Тукай гына

Япь-яшь хәлдә килә безгә
Киңлекләрдә язгы аваз –

Чыр-чу килә кошлар иле, 

Чыңлап тора аһәңнәре:

Тукай көне!

Тукай көне!

Илдә кояш, 

Җирдә кояш, 

Тукай көне канат җәйгән.

Бәйрәм бүген, бәйрәм бүген, 

Тукай көне -

Безнең бәйрәм ! (М.Әгъләм “Тукай көне”)
2 нче укучы.

Тукай, Тукай...

Кырлай урманнары

Саклый синең сабый эзеңне.

Чал Казанның кунакханәләре

Хәтерлиләр нурлы йөзеңне. 

Син җырладың, 

Хөрриятне мактап, 

Яктылыкка таба өндәдең, 

Ал кояшлы

Таңны өзелеп көттең, 

Ләкин аны үзең күрмәдең.

“Туган тел”ең – сөйгән халкым теле, 

“Тәфтилләү”ең җырга көйләнде. (Ф.Разов “Халкымның син куанычы”)

(“Тәфтилләү” көен скрипкада уйнау.)
3 нче укучы

Бу дөньяны белгәнемнән бирле

Яңгырады бер көй колагымда;

Назы белән җаным иркәләде

Чарасыздан янган һәр чагымда

Әйдәде ул киләчәккә
Маягы күк барыр юлларымның.

Сабырлыкка дәште кирәк чакта

Әнкәм булып сыйпап кулларымны.

 Сихри җепләр сузып күңелемә,

Инсафлыкка мине чакырды гел;

И серле көй, бөек Тукай моңы,

Мәңгелек көй – безнең “Туган тел.” (С.Әхтәмова “Туган тел.”)
4 нче укучы.

Тукай исемен әйтүем була, 

күз алдына килә маҗара. 

Шүрәлеләр килә, Су анасы, 

Хәйран калам шуңа, бичара.

Апуш та бит кече чакта шулай

Шүрәле күк йөргән кайларда.

Хәтта аны сатмак булганнар бит

Печән базарында Казанда.

Тукайның бар шигырьләре,

Кайгылы-шатлыклысы.

Зурлар өчен дә яхшысы, 

Балага тансыклысы.  (Л.Хәйруллина )

Татар халык биюе.

 Бию вакытында арттан әкрен генә декорация чыгарыла. Әкият башлана.

Кыралайда Сәгъди абзый өе. Тәрәзәдән төшкән кичке ай яктысында әкияти тынлык. Сәгъди абзый нәни Апушны йокларга сала.

Сәгъди абзый. 

Йокла , Апуш... Төннең гөжләве дә
Тынлыгы да куркытмасын сине...

Йоклаганда бары яңа җирдә
Татлы төшләр генә керсә иде.

Йокла, бәбкәм, ерак илләр үтеп, 

Яңа җиргә оя корган сыман...

Үз кардәшләрең без. (Авыр сулый)

Апуш.

Ә йолдызлар

Бал кортлары кебек...

Сәгъди абзый.

Китче моннан,

Ничек бал кортлары? Ах, син аны,

Синең исәп йокламаска гына...

Апуш.

Ә йолдызлар – барыбер бал кортлары.

Ишетәсезме, ничек гөжләп тора?

Шулар белән бергә булсаң иде,

Күтәрелсәң  иде айга кадәр!

Әйләнгәндәй чәчәк тирәсендә, 

Ай янында әйләнәләр.Айда бал буламы?

Сәгъди абзый.

Ә бу хакта

Иртән инде. Бүген арылган нык.

Эш бит, Апуш, һаман җиргә тарта. 

Йолдызларга карап алу да юк. 

Таңнан торып кырга чыгасың да

Кич кайтасың. Көтә мал-туарың...

Ә син йокла кайгың юк чагында, 

Йоклап китәр бергә йолдызларың.

Апуш.

 Әкият тыңлар идем...

Сәгъди абзый.

Нинди әкият?!

Төн уртасы узып бара әнә.

Ишетәсеңме? Тыныч йокы теләп

Таң әтәче канат кага әнә.

Йокла, улым, азмы эш бар иртән,

Мин дә ятам... бетте түзәр чама.

Апуш. 

Сәгъди абзый, сиңа тәмле төшләр.
 Сәгъди абзый.

Йокла ятим. Йорт иясе аңа

Татлы йокы бирсен...Әйтерсең лә 

Әтисе дә исән, әнисе дә, 

Йоклый ятим.(Китә)

Мич артыннан Йорт иясе чыга. Апуш  йоклый.

Йорт иясе.
Йокла, мичтәге күмер, 

Бу мин сулыйм, җил түгел.

Йоклагыз, идән, түшәм, 

Стена, мич һәм өстәл.

Йоклагыз, урындыклар.

Сезгә татлы төшләр, 

Кыектагы чыпчыклар.

Өлкәннәрне эш көтә, 

Тыныч ял итсен алар. 

Куркыныч төшләр күреп

Уянмасын балалар.

Төнегез тыныч булса,

 Үтәлер сезнең теләк.

Мин шуңа да йокламыйм – 

Сезгә тынычлык кирәк. 

Пш-ш-ш, п-ш-ш... Пш-ш-ш, п-ш-ш...

Мичтә күмер, 

Пш-ш-ш, п-ш-ш...  Бу- мин, җил түгел!

Йорт иясе сүзгә мавыгып Апушның уянганын сизми кала.

Апуш.
Әби, әби, ни  эзлисең?

Төн уртасында биисең, 

Көндез мин сине күрмәдем.

Йорт иясе.

Үзең син монда кем әле?!

Моңа кадәр кайда булдың, 

Ничек бүген пәйда булдың?

Мин һәркемне беләм өйдә.

Әгәр килсә бик беләсең, 

Мин – бу өйдә Йорт иясе. 

Нигә әле йокламыйсың, 

Кем буласың син бу өйдә?

Апуш.

Апуш, әби!
Йорт иясе.

Апуш, Апуш... син бит бәби!

Апуш.

Җибәрермен мендәр белән.
Йорт иясе.

Сугышма әбиләр белән.

Синең күкләр

Әле күпләр, 

Тәртипсезлекләрең бетсен.

Олыларны олы ит син, 

Кечеләрне кече ит син!
Апуш

Акыл бирүче табылган!
Йорт иясе.

Хәзер борам колагыңнан!

Киңәшемне тыңла менә:

Чиста җирне чүпләп йөрмә, 

Кеше әйберсенә тимә, 

Әйтерләр: ул-угры, карак!

Бу сүзләрем булсын сабак!

Хәзер йокла тыныч кына!
Апуш.

Әкият сөйләче миңа.

Юкса һәммәсе өйрәтә.

Вакыт калмый әкияткә.
Йорт иясе.

Ә сөйләп торыргамы соң?-

Өлкәннәрне тыңламыйсың
Апуш.

Тыңлыйм, әби, тыңлым, сөйлә,-

Апушка үпкәли күрмә!

Йорт иясе.

Күптән шулай диләр аны, 

Матур әкиятләр ярата 

Сүз тыңлаган малайларны.

Апуш.

Күке турында сөйләче.

Йорт иясе.

Ашыктырма, тыңла сөйлим.

Герое булырсың үзең.

Пш-ш-ш, п-ш-ш... Пш-ш-ш, п-ш-ш...

Мичтә күмер, 
Пш-ш-ш, п-ш-ш...  Бу - мин, җил түгел!

Әкият, Апуш, күл янында,

Алып киттем сине шунда, 

Әфсен-төфсен!
Йорт иясе куллары белән төрле хәрәкәтләр ясый. Агач басмалы күл күренеше барлыкка килә. Апуш кыяфәтле бер малай калтырана-калтырана судан чыга, киенә башлый. Ул – җилкуар Тиктормас.

Тиктормас.

Йөздем, чумдым, коендым, 

Су чәчрәтеп уйнадым.

Су төбеннән учлап-учлап

 Комнар алдым,

Туймадым.

Суык.

Һәй-й, димен, кояш җылытыр,

Җил исәр,

Чәчем кибәр...

Салкын тигәнен сизми дә
Калырлар өйдәгеләр. 

И-и-х, рәхмәт!

Бар бит малайлар

Бу рәхәтне белмәгән.

Бер- ике сәгать үтмичә
Инде  шаять , тирләмәм.

Колагына кергән суны чыгарырга бер аягында сикергәли, җылына. Басмада алтын тарагы белән чыгып утырган Су анасын күрмичә такмаклый бирә.

Су челтери колакларда, 

сайрар кошлар куакларда.

Кара, кара, бу кошчыкны

Әллә кайдан килеп чыкты.

Канат кагып кулга куна, 

Куркырга, әй уйламый да. Ай!

Су анасын күреп куак арасына кача. Су анасы алтын тарак белән чәчләрен тарый-тарый сөйләнә. 

Су анасы.

А-п-ч-хи! А-п-ч-хи!.

Гәрәбәдәй басмалар, 

Мич ләүкәсе кебек җылы 

Басмадагы такталар..

Зур бәйрәм бүген өйдә 

Шүрәле үзе килә...

Каш-керфек каралмаган, аһ!

Чәчем дә таралмаган, аһ!

Булам бит, булам харап!

И коткар, алтын тарак!

Су анасы алтын тарак белән, бизәнә-бизәнә,  чәчләрен тарый.

Мин гүзәл, нәфис буынлы, 

су саклый зифалыгымны –

Мин – суның күз карасы!

Ни бу! (Толымын актара.)

Бака баласы.

Тиктормас.

Чабар идем хәзер – куркам, 

Ничек качыйм бу карчыктан – 

Тезләрем дер-дер килә, 

Хәлем юк йөгерергә.

Котылырмын димә дә, 

Вәт бәла дисәң дә бәла.

Су анасы.

Шүрәленең көтәм үзен,

Әнә шул шатлыктан бүген

Чәчем-башымны карыйм.

Кыслалардан, сөлекләрдән, 

Төрле суүсемлекләрдән

Толымнарымны  тарыйм.

Аһ! Инде ефәк чәчем дә 

Килә икән чаларып.

Бу нәрсә? (Толымын актара.)
Табан балык!

Тиктормас.

Убырлы карчык чәчләре

Хәшәрәт белән тулган,

Качарга кирәк моннан!

Су анасы.

Бераз ял итим күлемдә, 

Тарагым калсын монда.

Ах-ух!

Бу-бу-бу...пух!

(Суга чума. Алтын тарагы басмада кала.)

Тиктормас.

Чумды убыр. 

Чак котылдым, 

Егылып үләрдәй булдым.

Тарагы ла тарагы!

Чәлдерсәң иде аны!

Кошчык 

Кагылма!

Тиктормас.

Кем бар соң монда?

Кошчык кына бит янымда.

Кошчык.

Бу кошчыгың әйтә сиңа:

Кешенеке кагылма!

Тиктормас.

Өйрәтмә!

Чыкмасын тының.

Таракны кем алганлыгын 

Белә бары син дә мин.

Мин алмасам башка алыр,

 Алып кесәсенә салыр.

(Таракны алып кесәсенә сала.)

Мин тарак күрмәдем.

Кошчык 

Тарагы юклыгын белми, 

Су анасы чыга кире.

Урынына куй яңадан.

Тиктормас.

Һе ! Синнән сорамаган!

Мин хәзер үк өйгә чабам,

Таракны үземә алам. 

Мин җитез! Мин угрымы?

Алдадым убырлыны.

Кошчык.

Тукта!

Эшләмә алай.

Аһ, яман, угры малай...

Су анасы.

И-и, су рәхәт! Ә син кошчык, 

Кем белән сөйләштең әле?

Ә тарагым.. Алтын тарак...

Алганнар, таш кергерерләре.

АҺ,әнә кем?! Угры малай,

Йөгерә явыз токым.

Авылга кереп шылганчы, 

Тиз генә куып тотыйм.

Су анасы Тиктормасны куа, үзе кычкыра. Икесе дә арыганнар.

Су анасы.

Качма! качма!Тукта! тукта, и карак!

Ник аласың син аны, - 

Ул бит минем тарак!

Тиктормас.

Куып җитә бит инде, 

Тыңламадым әнине.

Булган инде булган эш –

Алтын тарак кызганыч.

Җенле, убырлы карчыкка

Шушындый  таракны юкка 

Бирәләр диме? 

Кая?

Нык әле минем аяк!

Су анасы.

Хәзер тотам.

Хәзер тотам.

И, оятсыз,

Инсафсыз малай, 

Котыла алмассың качып!

Тиктормас.

Каптырды убырлы карчык!

Су анансы тотам дигәндә генә этләр өргән тавышлар ишетелә.

Кошчык.
Котылды, котылды бит,

Каракны коткарды эт! 

Су анасы кирегә 

Яшен кебек йөгерә.

Артыннан өрә-өрә
Күпме эт куа килә.

Күзеннән ага яшьләр,

Ничә мең еллар яшәп 

Картайган бу сабыйны

Рәнҗетергә ярыймы?

Юк, юк, юк!

 Су анасы

Ай, кайгым зур, кайгым зур, 

Зур кайгым. 

Алтын таракны урлатып

Моңайдым. 

Ничекләр кайтыйм күлемә -

йортыма. 

Аһ, угры,явыз, котылдым,

Дисеңме?

Төн генә җитсен... Алырмын

Үчемне. (Чыгып китә.)
Авыл өе эче.  Тиктормас белән әнисе .

Ана.

Бик соң инде, әйдә, ятыйк, улым.

Хәзер җәеп бирәм сиңа урын.

Авырыйсыңмы син? Кәефең юк.

Чәй эчмәдең бит кичкә кырын.

Сиңа бүген әллә нәрсә булган.

Тиктормас.

Суда күп коендым.

Шулвакыт каты итеп шакыган тавыш ишетелә.

Ана.

Әллә ялгыш ишетәм, әллә чынлап:

Кем ул йөри төнлә болай соңлап?

Никтер җаным тыныч түгел әле...

Тагын шакый бугай...

Тиктормас.

Дәшмә, әни!

Өй янында су анасы пәйда була.

Ана. 

Ни кирәк? Кем бу?

Кара төндә вакытсыз кем йөри?

Нәрсә барсың төнлә берлән, 

и пычагым кергери!

Су анасы.

Су анасы мин, китер, 

кайда минем алтын тарак?

Бир! Бая көндез алып качты синең углың, карак!

Ана.
Улым, улым, чынмы бу?

Тиктормас мендәр астыннан алтын таракны тартып чыгара һәм су анасына ыргыта. 

Су анасы

Бу минем алтын тарагым,

Кадерле тарагым. 

Яшьлегемдә, картлыгымда

Толымнарымны тарадым.

Чәч тарагач һәркем миңа

Сокланып кына карады.

Ана.

Аһ, намуссызны кара син!
Су анасы

Кычыткан белән ярасы!

Ана.

Кичер аны, Күл анасы!

Без дә бит адәм баласы!

Безгә синнән су аласы, 

Су алып җир сугарасы.

Баш иеп рәхмәт сиңа!

Юынабыз һәм юабыз,

Шуңа да чиста булабыз.

Баш иеп рәхмәт сиңа!

Су анасы.

Тыңламыйсың өлкәннәр сүзен!

Пешерергә иде үзен...

Ә күл?

Су кирәк чакта, 

Ул сезнең карамакта. (Әтәч кычкыра, су анасы китә.)

Ана.
Бу бәла да узды, ярар.

Тынып калды күк дөньялар, ә ояты минем өчен....

Тиктормас.

Әни, ник әрләмисең?

Ана.

Ничекләр әрлим бу килеш, 

Үзең дә аңларга тиеш.

Бәхетле була алмыйсың
Кеше кайгысы белән.

Һәр шуклыкның бер сабагы

 Ияреп килә, дигән, 

Шул, шул!

Аңласаң әгәр.

Тиктормас.

Аһ, оят миңа никадәр! 

Яңадан әтәч кычкыра.  Ана белән бала кереп китәләр, Апуш белән Йорт иясе залга чыгалар. 

Йорт иясе.

Я шук малай, гаебеңне 

таныдыңмы?

Менә  шунда инде 

әкиятнең соңы.

Ишетәсеңме, шылт иткән дә 

Тавыш чыкмый.

Син дә йокла,

Барысы  йоклый.

Апуш.

Ә ке м сөйләр икән миңа Шүрәлене...

Йорт иясе.

Мин эш бүлеп көйләп-көйләп

Сөйлим һаман, 

Ә ул шаян әле булса 

Йокламаган. 

Тыңлап тора, 

Әкиятнең берсе беткән.

Әкиятнең икенчесен 

сөйләсен Абзар иясе – 

хуҗа хатын.

Ишетәсеңме?

Апуш йоклый. (Әкрен генә Йорт иясе сәхнәдән чыгып китә, Апуш йоклап кала.)                                 
            Пәрдә алды. Сәгъди абзый фонарь күтәргән, Апуш янына килә. 

Сәгъди абзый. 

Йоклый? Әйбәт...
        Югалттым ла әле төн йокымны,

        Карап кердем Алмачуарымны.

        Пошкырына – нәрсә булган аңа,

        Бизгәк тоткан кебек калтырана.

        Ни хикмәтләр генә сөйләмиләр,

        Бәлки чынлап бардыр шүрәлеләр. 

        Игътибар кирәк шул йорт-курага.

        Әле кереп чыктым Апушка да.

        Чит җиргә шул авыр күнегәсең...

        Төш күрәдер... төше бүленмәсен. (Чыга)

Сәхнәгә  Абзар иясе чыга.. Сак кына яткан урыныннан  Апуш тора..

Абзар иясе.

       Бәрәннәр һәм сарыклар,

       Чебиләр һәм тавыклар,

       Каз-үрдәкләр, кош-кортлар –

       Һәммәсе татлы йоклар.

       Сыер, тана һәм үгез –

       Һәммәсе игез-тигез,
Апуш.

       Исәнмесез, хуҗа апа,

       Апуш булам инде мин.

       Һәммәсе белән танышам.

       Бу беренче төнне мин.

       Йорт иясе әйтте миңа:

       Шүрәле әкиятен

       Син генә сихерле итеп,

       Матур сөйли беләсең.

Абзар иясе.

      Син әйбәт малай, тыңларсың
      Шүрәле әкиятен.

      Ә ул әкиятне сиңа,

      Әнә кем сөйләр,

   (Сәхнәгә чыгып килүче Урман кисүчегә күрсәтә)

       Әйттем.

Урман кисүче.

     Ә шулай да әкияти кызык хәлгә
     Калган иде Шүрәлебез бер мәртәбә.

Апуш.

    Батыр егет, зинһар өчен, сөйлә әле.

 Урман кисүче.

   Тыңлап кара, бик телисең икән әгәр.

Абзар иясе.

   Әфсен-төфсен!                           

Сәхнә уртасына Урман кисүче  чыга, ә Апуш белән Абзар иясе читкә китеп карап торалар.

Урман кисүче.

     Шундый тын әйбәт һава бит,

     Бик авыр булыр дисәм...

    Алны-артны, уңны-сулны 

    Белмичә утын кисәм

    Җәйге төн гадәттәгечә
    Аз гына салкын иде.

    Ат та мин, кош-корт йоклаган –

    Урман гаҗәп тын иде.

     Югыйсә бит, бар табигать
                    шундый матур тын тора.

       Шул матурлыкны ямьсезләп

                      әллә нәрсә кычкыра.
(Шүрәленең илереп кычкырган авазы килә. Аланга Шүрәле килеп чыга.Урман кичүчене күрү аның өчен бик зур бәхет.)

       Күренде. Качкынмы, җенме?

                      Я өрәкме, нәрсә бу!

       Кот очарлык, бик килешсез, 

                    әллә нинди нәрсә бу!

       Яп-ялангач, нәп-нәзек,

                   ләкин кеше төсле үзе;

       Урта бармак буйлыгы бар 

                           маңлаенда мөгезе.

       Кәкре түгелдер моның
                        бармаклары бик төз-төзен,

       Тик килешсез: һәрбере  дә
                        ярты аршиннан озын.

                    (Шүрәлегә карап)

       Сиңа миннән ни кирәк?

Шүрәле.

       Бер дә шикләнмә, егет, син,

       Мин карак-угры түгел;

       Юл да кисмимен, шулай да

       Мин бигүк тугры түгел.

       Эх-ма, хе-хе

       Эх-ма, хе-хе.

       Гадәтем: ялгыз кешеләрне 

                          кытыклап үтерәм;

       Мин әле күргәч сине,

                        шатлыгымнан үкерәм.

       Тик кытыкларга яралгандыр

                        минем бармакларым

      Булгалыйдыр көлдереп

                      адәм үтергән чакларым.

      Кил әле, яшь егет!

      Килче икәү уйныйк бераз кети-кети.

(Шүрәле шатлыгыннан сикеренә, сөйләгәндә алда булачак ләззәттән кытыкланып көлә. Урман кисүче дә кем белән эш иткәнен аңлап ала.)

 Урман кисүче.

      Яхшы, яхшы, сүз дә юктыр,

                      мин карышмыйм, уйныймын.

     Тик сине шартыма

                     күнмәссең диеп мин уйлыймын.

Шүрәле.

     Нәрсә шартың, сөйлә,

                       и бичара адәмчек кенәм!

Урман кисүче.

      Сөйләем шартымны сиңа,

                             яхшы тыңлап тор, әнә
      Шунда бар ич бик озын һәм 

                                 бик юан бер бүрәнә.

      Бүрәнәнең бер очында

                                   бар әчелгән ярыгы,

     Шул җиреннән нык кына син 

                               тот, и урман сарыгы!

 (Шүрәле бик җитди рәвештә бармакларын ярыкка тыга. Урман кисүче бүрәнә очыннан чөйне бәреп чыгара.)


Шүрәле.

     Бик авырта кулларым,

                 дустым, җибәр, зинһар, җибәр;

     Кеше хәйләкәр икәнен 

                              белә идем, аһ, җүләр!

    Тизрәк ярдәмгә килегез, 

                               сез кайда, шүрәлеләр?!

(Урман кисүче китәргә җыена)
Урман кисүче.
    Җә, сау бул, киттем, Шүрәле, 

                                  юкка  миңа ялынма.

 (Урман кисүче атын бәйләгән җиреннән ычкындыра.)

Шүрәле.

     Күрдем, син кодрәтле егет, 

                          синең гаҗәп көчең бар.

     Җибәрче, зинһар иреккә, 

                          миндә нинди үчең бар?

Урман кисүче.

      Әйдә, бахбай, утын булды, 

                            өйгә таба юл алыйк.

Шүрәле.

      И егет, һич юк икәндер 

                         мәрхәмәт хиссең синең,

      Әйтче, зинһар, мәрхәмәтсез!

                        Кем син? Исмең кем синең?

      Ай-яй-яй, уй, юй, юй!  

Урман кисүче.

     Әйтсәм әйтим, син белеп кал; 

                           чын атым Былтыр минем;

      Бу егет абзаң булыр бу, 

                          бик белеп тор син, энем!

(Урман кисүче китеп бара. Шүрәле бүрәнәне өстерәп бәргәләнә-бәргәләнә, акыра-акыра урман арасына кереп китә.)

Шүрәлеләр биюе. 

Кошлар сайрый..Күп үтми,  шешенгән, изелгән бармакларына өрә-өрә куаклар арасыннан Шүрәле килеп чыга. 

Шүрәле.

         Зур газап эчендә бүген 

                                   кызарып туды таңым.

         И, кайда сез, Су анасы, 

                                   шүрәле туганнарым?!

Шүрәлеләр җыела башлый, араларында –  Су анасы.
Су анасы.

         Без монда! Сине әрләргә 

                             калдык әле тукталып.

         Төн буе җүләр шикелле 

                             акырдың бит кот алып.

Беренче Шүрәле.

        Без сине ап-аяз көнне

                            яшен бәргәндер, дидек.

       Я бераз тилереп китеп 

                            җүләрләнгәндер, дидек.

       Я, әйбәтләп сөйлә, сиңа кем тиде?
Шүрәле.

       Аһ, үләм! Кысты, харап итте 

                              явыз Былтыр мине. 

Су анасы.

        И, ахмак, бер ел элеккә 

                          котларны алып акыр,

       Никадәр яшәп иректә 

                          кермәде сиңа акыл!

Икенче Шүрәле.

      Төн йокламый безнең баш 

                           таш булып каткан менә,

       Ә синдәй ахмакны халык

                           беренче тапкыр күрә.

Һәммәсе бергә.

      Җитте ахмак, кычкырма син,

                           Тиз яхшылык берлән тыел!

      И юләр! Кысканга былтыр, 

                            кычкыралармы быел?! (Чыгалар.)                         
Апуш  Йорт иясе һәм  Абзар иясе белән бергә.

Абзар иясе.
       Ошадымы әкият, нәрсә дисең?

Апуш.

        Бик зур рәхмәт матур әкият өчен.

Йорт иясе.

       Бүген төн узмады юкка.

       Кояш аллана офыкта.

       Уян, Апуш, булмас ятып, 

       Сиңа уянырга вакыт.

Апуш.    

  Бу төшмени? Мин өнемдә, дидем!

Йорт иясе.

      Бу төшең бәхетеңә синең!

 Апуш.

      Сез китәсез нигә?

Абзар иясе.

      Көтә мал-туарлар... 

      Һәммәсен әнә күрәм

      Авазын сала кәккүк:

      “Сак-сок,

      Сак-сок...”

Йорт иясе. 

    Безнең аерылуга бу, балам...

Апуш.

   Китмә, кәккүк, китмә, и анам!
Йорт иясе.
     Син курыкма. Килер көннәргә 

     Синең белән мин барам. (Абзар Һәм Йорт ияләре чыгып китәләр, Сәгъди абзый керә. Кәккүк кычкыра.)

        Сәгъди абзый.    

      Гүзәллеген кара әле, Апуш,
      Могҗизасын кара иртәнең.
      Шундый матур йоклап киткән идең,

      Күз яшьләре белән ник әле 

      Елап уяндың син? Әнә кара:

      Бар тереклек сиңа ашыга,

      Болын үләннәре уйнар өчен

      Йөгерәләр синең каршыңа.

Апуш.

     Нигә кәккүк иртән кычкырганны

     Аерылуга диләр кешеләр?

Сәгъди абзый.

     Наным, наным! Тотын минем кулга,

     Кемдә кемнең нинди эше бар.
    Күрәсеңме әнә яктылыкны,
     Безнең алда олы эш тора.   

     Юк, күкеләр аерылуны түгел,

    Мәңгелекне санап кычкыра.

     Һәммәбез дә тар дөньядан китә,

     Оча биек, оча киңлеккә...

     Күке саный... алты...

                            тугыз...

                            сигез...

     Бу адымнар үлемсезлеккә.

     Әнә кара!

     Бу бит Туган илең,

     Шундый кодрәт сиңа бирелгән –

     Аера алмас безне бернинди көч

     Апуш иле, Тукай иленнән.

1 нче укучы.                      

   Даны барның җирдә җыры булыр
Бәйрәмнәре булыр мәңгегә.

Без – бәхетле, без шагыйрьле халык

Без Тукайлы халык мәңгегә.

2 нче укучы.
Бөек Тукай, синең исмең белән

Телем ачтым сабый чагымда.

Шигырьләрең укып ләззәтләнеп, 

Кабатладым һәрбер таңымда.

3 нче укучы.
Кара кәләпүшле матур рәсемең
Һаман торды минем каршымда.

Киләчәктә алга җитәкләде, 

Аңлатты ул миңа барысын да.

Өебезне нурландырып торган

Бу рәсемгә һаман баш иям.

Син бит халкыбызның горурлыгы

Бөек шагыйребез син!- диям.

4 нче укучы.
Сине күрмәгән яңа буын килде

Котлап бүген туган көнеңне.

Киләчәккә барган улларыңнан

Ишетәсең “Туган тел”еңне. 

Кичәдә катнашучылар сәхнәгә чыгалар, бергәләшеп  “Туган тел”җырын җырлыйлар..

Туган телем- иркә    гөлем.
 ( әдәби - музыкаль кичә)
I квалификацион категорияле татар теле һәм
әдәбияты укытучысы
Әхмәтҗанова Ләйсән Камил кызы

1 нче алып баручы.Исәнмесез,хөрмәтле кунаклар,укытучылар, дуслар!

Балалар.Исәнмесез!

2 нче алып баручы. Хәзер без “Туган телем- иркә гөлем” дигән әдәби- музыкаль кичәбезне башлыйбыз. Әйдәгез, бергәләп күңел ачып, ял итеп алыйк.
1 нче алып баручы.

Һавада- кояш,

Җирдә- туган тел

Булмаса әгәр,

Зураймас идек.

Югалсам- таптың,

Янсам- син генә
Ирнемә сулар

Тидердең килеп.
2  нче алып баручы.

Сөенеп җырлыйк

Онытканнарның бәгырен телеп.

Мин ятим түгел икән әле, дип,

Сабыйлар иртән уянсын,көлеп.

Җырлаган әнкәм:

Дөньядан балам

Китмәсен, диеп, үземнән элек.

И туган телем, сиңа да шундый

Изге теләкне тели Мәңгелек.

(“Туган тел” җыры(Г. Тукай сүзләре, халык көе) башкарыла.)

       1 нче укучы.

            Дуслар бәйрәмгә килгәнсез,

            Матур итеп киенгәнсез.

            Туган илне сөюемне

             Сөйләп бирим әле сезгә.
        2 нче укучы.

             Нинди күркәм минем илем,

             Кояштай балкып тора

             Урманнарны җыр шикелле

             Моңланып шаулап тора.
        3 нче укучы.

             Син тәүге кат баскан җирем,

             Кояшым, таңым минем.

             Иң шат булып үскән җирем,

             Ватаным – даным минем.

        4 нче укучы.

              Мин яратам сине, Татарстан

              Ал таңнарың өчен яратам.

              Күк күкрәп, яшен яшьнәп яуган

              Яңгырларың өчен яратам.

(“Мин яратам” җыры башкарыла)    (2 нче сыйныф укучылары чыгышы)
         1 нче укучы.

               Туган ил ул- алтын арышлар

               Туган ил ул- зифа камышлар.

         2 нче укучы.

               Туган ил ул- иркен болыннар,

                Болыннарда нәни колыннар.
         3 нче укучы.

               Дөньяда иң- иң матур тел-

                Ул синең туган телең.
          4 нче укучы.

                Ике телдә дә сөйләшәм ,

                Яшим мин туган илдә.
          5 нче укучы.

               Туган ил дигән сүзне дә
                Әйтәм татар телендә.
          (“Кояшлы ил” җыры башкарыла.)
            6 нчы укучы.

                 Оныт мәшәкатьләреңне

                  Оныт әле беразга

                   Китап- дәфтәреңне куеп,

                   Ял ит әле беразга.
           7 нче укучы.

                Укытучы көндә әйтә:

                 Матур итеп сөйләгез.

                “Ә”не “Е” ны бутамагыз,

                 Дөрес итеп языгыз!
           8 нче укучы.

                 Татар теле дәресендә
                  Күп текстлар укыйбыз,

                  Яңа сүзләр өйрәнәбез,

                  Матур итеп сөйлибез. 

           9 нчы укучы.

                 Татар теле дәресенә 

                  Булмый әзерләнмичә
                  Чөнки көндә укытучы

                   Текстларны сөйләтә.

           10 нчы укучы. 

                   В Татарстане мы живем,

                   Учим все татарский.

                    Чтобы все могли дружить

                     И умели говорить!

            11 нче укучы.

                    Садись друг рядом со мной,

                     Отдохнем- ка мы с тобой.

                     Будем вместе все стараться

                     Будем крепко мы дружить!

            Все: По татарский и по русский

                    Будем вместе говорить!

             (“Әйлән- бәйлән” җыры башкарыла.)

1 нче алып баручы. Без хәзер бик рәхәтләнеп  татарча да, русча да, чувашча да,

              Марича да сөйләшә алабыз. Чөнки безнең җөмһүриятебез телләр турында Закон кабул итте.   Ә татар теле беләнрус теле- дәүләт теле дип игълан ителде.

  2 нче алып баручы.

   Без дә үсәбез, Татарстаныбыз да ныклы адымнар белән алга бара.

   1 нче укучы.

         Төрле- төрле телдә сөйләшсәк тә,

         Төрле- төрле милләт булсак та.

         Тик бер безнең туган илебез.

          Тик бер безнең туган җиребез.
   2 нче укучы.

          Төрле- төрле җирдә яшәсәк тә,

           Төрле- төрле исем йөртсәк тә,

           Тик бер генә туган илебез

           Тик бер генә туган җиребез.
  3 нче укучы.

            Дус яшибез, ярдәмләшеп,

            Беркемне рәнҗетмибез.

            Ачу килгән чакта да без 

            Авыр сүзләр әйтмибез!
  4 нче укучы.

             Мин яратам сине, Татарстан

             Горур халкың өчен яратам.

              Җан өреткән әнкәм телең өчен,

             Турылыгың өчен яратам.
  (Татар биюе)
    5 нче укучы.

              Рәхмәт сезнең барыгызга,

              Кунак булып килгәнсез.

              Рәхмәт сезгә дә, дусларым,

              Мине аңлый беләсез.

    6  нчы укучы.

        Телебезне, күңел гөле итеп

                    Саф көенчә саклыйк гомергә.

                    Рухи дөньяң булсын халкың моңы,

                    Илең йөрсен уйда гел бергә.
                7 нче укучы.

                            Дәшәбез сезгә, өлкәннәр,

                            Без дөнья балалары.

                            Балаларның сарылары, 

                            Аклары, каралары.
                8 нче укучы

                            Сез чәчәкләр дисез безне,

                             Аларны сулдырмагыз.

                             Сез бит көчле, сугышларны

                              Моннан соң булдырмагыз!
                 9  нчы укучы.

                             Өзмәгез сез чәчкләрне,

                              Безсез нишләр киләчәк?!

                              Без булмасак, җиребез бит

                              Суыначак, кибәчәк.
                10 нчы укучы.

                              Кояшлы булырга тиеш

                              Безнең һәрбер иртәбез.

                              Без сездән тынычлык белән

                              Бәхет таләп итәбез!

1 нче алып баручы.

Хөрмәтле дуслар!

Рәхмәт сезгә, барыгызга да.

Безне зурлап килгән өчен,

Рәхмәт безгә сезнең алда

Биеп- җырлаган өчен.

        Бергә: Рәхмәт сезгә!        (“Яратырга кирәк!” җыры башкарыла).
Кояш гомере телибез, әниләр, сезгә! 
( әдәби - музыкаль кичә)
I квалификацион категорияле татар теле һәм
әдәбияты укытучысы
Юсупова Наталья Ивановна,
Югары квалификацион категорияле татар теле һәм
әдәбияты укытучысы
Нуриәхмәтова Рәисә Вагыйз кызы
    Бәйрәмгә әниләр, әбиләр чакырыла. Класс матур итеп бизәлә. Ата-ана турында мәкальләр, “Кояш гомере телибез, әниләр сезгә!” дигән плакат, чәчәкләр, балалар ясаган рәсемнәр. 

Кичә барышы.

1. Алып баручы. Хәерле көн, кадерле әниләр, әбиләр, хөкемдарлар, хөрмәтле тамашачылар! Сезне бәйрәм белән  чын  күңелдән котлыйбыз. Һәрвакыт көләч йөзле, сау- сәламәт, бәхетле булыгыз. Балаларның чыгышы сезгә бәйрәм бүләге булсын!

(6 класс кызлары шигырь сөйлиләр)

Кем дөньяга кеше бүләк итә,

 Ә кешегә – якты дөньяны?

Тойгылары кояш кебек кайнар,

Эретерлек гранит кыяны?

Кем күңеле тулган айдай серле,

Язлар сыман назлы, ягымлы?

Шатлыкларын башкаларга бүлеп,

Кайгыларга түзем, сабырлы?

Кем елмая җәйге таң аткандай,

Балкып китә шундук тирә-як?

Нәфислеге гөлләр сокланырлык,

Көләчлектә аңа тиңнә юк?

Кем куллары өйне, җирне ямьли,

Изгелеге үлчәү талкысыз?

Ул, әлбәттә, яшәү чыганагы.

Бергә:

Тормыш яме- Әнкәй, хатын-кыз!
2.  Алып баручы. Ә хәзер, сезнең каршыгызда, безгә бәйрәм алып килгән ел фасылы турында   җыр башкарыла. 

                                                     (5 класс кызлары, “Яз” җыры) 
3. Алып баручы.   Кадерле,дуслар! Бүген кичәбезгә әниләрен, апаларын, әбиләрен, сеңелләрен хөрмәт итүче укучылар җыелган. Алар бүген көч сынашачаклар. 
Нигә яшьлек,

Янмагач та, көймәгәч тә.

Нигә тормыш,

Бәйрәм алды көннәрендә
Бер елмаеп көлмәгәч тә.              

( Командалар баса. Кул чабалар)

4. Алып баручы. Бүген үз кызларына, оныкларына, улларына көч биреп торырга дип кунаклар да килгән. Әйдәгез әле, без алар белән танышыйк. 
(Кунаклар белән таныштыру)
5. Алып баручы. Бүгенге бәйрәмгә мәртәбәле жюри бәя бирәчәк.  
(Жюри белән таныштыру)
6. Татулык, саулык, бәхет һәм өмет теләп бәгебезне башлыйбыз.

Мин сезгә хәрефләр өләшәм, сез алардан сүзләр төзисез. “Умырзая”, “Кояшкай”. Бу сезнең команда исемнәре  булачак.

Хәзер дуслар, көч сынашыйк

Батырлар алга чыксын.

Һәр команда үзенең  осталыгын,

Зирәклеген, тапкырлыгын,

Булганлыгын күрсәтә алсын.

1нче тур. “Туган телем – татар теле”

1нче бирем: Әниләрне, әбиләрне котлап текст язарга.

Тамашачылар белән А.Валееваның “Я и моя семья” шигырен уку.

2нче бирем: ”Кем тизрәк төзеп бетерә”

Бирелгән иҗекләрдән җөмлә төзергә.

· “Тормышыбызның язы һәм чәчәкләре- хатын –кызлар”;

· “Кешенең бөтен нәрсәсе дә гүзәл булырга тиеш”.

3 нче бирем: Мин сезгә шигырьдән өзекләр укыйм, исемен әйтегез.
· “И туган тел, и матур тел,

Әткәм-әнкәмнең теле!”.

· “Әбием күзлек кия,

Чәчләренә ак кунган”.

· “Көннәр якты булсын өчен,

Йокы татлы булсын өчен”.

· “Бер кыз бала җыр чыгарган

Багышлап әнисенә”.

2 нче тур. “Кем игътибарлырак, җитезрәк һәм остарак”

1нче бирем: Кем язган? Исеме ничек? Нәрсәгә өйрәтә?

Сценка. А.Алиш “Куян кызы”.

Соры куян: 


Яле, кызым, килче әле,

Киеп куйчы шуларны

Туңдырырга һич ярамый 

Кышын аяк-кулларны!

Куян кызы:

· Әни, рәхмәт, бу бүләкне

Һич тә салмый киярмен.

Дусларыма: “Аны әни

Бүләк итте!”- диярмен.(Әнисе чыгып киткәч)

Тукта әле,җайсыз ич бу,

Уңайсыз аякларга.

Ялан тәпи йөрү рәхәт,

Яшерим кай якларга?! (Яшерә)

Сикерергә, йөгерергә
Итексез рәхәт икән...

Ай-яй салкын, туңам ич мин,

Кышы бик зәһәр икән... (Аксаклый, елый башлый)
Әни, әни, аякларым

Нигә авырта икән?!

· Нәрсә булды? Ник елыйсың?

Салдың итекне нигә?

Ай кызкаем, куянкаем,

Тәпиең синең шешкән!

Ялан тәпи йөргәнсең бит,

Итекне салып кичтән!

Ай Ходаем, нишлим икән,

Ничек ярдәм итәргә?

Тиен дустым киңәш бирер,

Аны күрим иртәгә... 

Тиен:

          - Алай икән, кызыенңа

Кичекмәстән ярдәм кирәк!

Айболитка барып карыйк,

Белмәгәне аның сирәк.

Кирәк икән, үлән белән

Дәвалый ул җәнлекләрне;

Им-дәвасы бик шифалы,

Әйдә киттек, ал иркәңне.
Шүрәле: (җырлый- җырлый дару әзерли)

· Үләннәрем шифа бирер,

Кемнәр генә килсә килсен,

“Рәхмәт яусын,ай Шүрәле,

Рәхмәт яусын сиңа!”- дисен. (керәләр)
ТИЕН

· Исәнме , шат Шүрәлебез!

Куян кызы чирләп киткән.
СОРЫ КУЯН:

· Әни сүзен тыңламыйча,

Ялантәпи кардан киткән!

Зинһар өчен, зинһар, доктор,

Ярдәм итче йолдызыма.

Бик сызлана, йоклый алмый,

Күз тигәнме әллә кызыма?

           ДОКТОР:

· Алай икән! Әни сүзен

Тыңламасаң, шулай була.

Яле әйдә, тирән итеп,

Еш-еш алып һава сула! (Слушает)

Куянкаем, төнәтмәне һәр көн эчерт.

Аягыңны , Куян кызы,

Итек киеп җылыда йөрт!

СОРЫ КУЯН:

· Рәхмәт инде сезгә, доктор,

Нинди генә сүзләр әйтим?!

Һәм сиңа да рәхмәт инде,

Киңәш биргән өчен, Тиен
ДОКТОР:

· Кадерле, балалар!

Кылып яшик изгелекләр.

Балалар да әтисенә,

Әбисенә, әнисенә
Күрсәтсен гел игелекләр!
Җаваплар тыңланыла.

Алып баручы.  
Җырсыз җирнең яме юк,

Җырсыз тормыш тәме юк.

Җыр сулар һава кебек

Җыр яши, җыр мәңгелек.

Музыкаль тәнәфес.

2нче бирем: Кем күбрәк сүз яза . МАТУРЛЫК.

3нче тур: “Мәкальләр дөньясында”.

1нче бирем әниләргә һәм әбиләргә:

Сезнең  улыгыз урамнан елап кергән. Сез хәлне аңларга теләп: 

· Улым, нәрсә булды?- дип сорыйсыз.

· Шамил кыйнады.

· ....  . (Тик торган агачка берәү дә килеп орылмый).

1нче сыйныфка кызыгыз укырга керде.

· Кызым, мәктәптән кайткач, ишекне үзең ачып керерсең инде. Менә сиңа ачкыч –диде. Зур үскәнен күрсәтеп, ул үзе бау текте. Ләкин бау баш аркылы үтмәде. Әнисе нәрсә әйтер. 

·   ..... . (Җиде кат үлчә, бер кат кис).

2нче бирем балаларга: Дәвам итегез:

· 60ка җиткән бала,

Ана өчен ...  .

· Ана балага авызыннан  ...  .

· Ачтан үлсәң дә,

Ата – аналарыңны  ...  .

· Тән биргә дә ана,

Җан биргән дә ана,

...     .

3нче бирем: Үзегез мәкальләр әйтегез.

7. Алып баручы.  Рәхмәт, укучылар. Жюри нәтиҗәләр ясый, ә укучылар үзләренең әниләренә, әбиләренә атап йөрәнгән шигырьләрен сөйлиләр.
8. Алып баручы.  Кечкенәләргә сүз бирелә.
( Шигырьләр сөйлиләр.)
Ай, кызым! (Сценка)

· Мин дә керләр юдым, әни,

Сабынлап юдым ,әни!

· Ай, кызым, үскәнсең,

Бигрәк чиста иткәнсең!
· Идәнне җыйдым, әни,

Сабынлап юдым, әни!

· Ай, кызым, үскәнсең,

Бигрәк матур иткәнсең!
· Бәрәңге юдым, әни,

Сабынлап юдым,әни!
· Ай, кызым, үскәнсең,

Нишләдең?!

1. Әйтәсебез килә бүген
Кадерле әниләргә-

Бу бәйрәм дөньяга килгән

Кояш нуры сибәргә!  
2. Бу бәйрәмдә җылылык
Гасырларга җитәрлек.
Сезнең назлы кулларыгыз

Әкиятне чын итәрлек.
3. Читкә китми, әниләрне
Һаман саклап өйрербез.

Әни кушса, әти белән

Тауларны күчерербез!
4. “Әни”, -диеп язып куйдым,

Яңа яуган ак карга.

Таптамагыз,һич ярамый,

“Әни” сүзен таптарга! 
5. Син,әнием, минем өчен

Бу дөньяда бер генә.

Елмайганда йөзләреңнән

Бар өйгә нур бөркелә.
6. Наз гөлләре үсеп чыга
Сез үткән буш җирләрдән.

Кабул итегез котлаулар

Менә без- нәниләрдән! (бергә)
Жюрига сүз бирелә.

Бергәләп “Яратыгыз”җыры  җырлана. Бәйрәм чәй табыны янында дәвам итә. Әниләргә, әбиләргә бүләкләр тапшырыла.


III. Укучыларның иҗади эшләре.

Без сугышны онытмыйбыз.
 Мөхәммәтшин Ринат, 10 нчы б сыйныфы
Җитәкчесе: Мөхәммәтшина Венера Фәретдин кызы

Максат:

1. Бүгенге буын яшьләренә илебезнең данлы үткәне, күренекле шәхесләре, аларның тормышлары һәм ялкынлы иҗат юллары турында мәгълүмат бирү;

2. Туган иле, туган җире өчен гомерләрен дә кызганмаган каһарманнарыбызга карата: горурлану һәм кызыксыну хисе тәрбияләү.

Методлар

1. Әдәби текстлар, матбугат материаллары белән эшләү.

2. Әдәби әсәрләргә анализ бирү.

3. Кулланылган әдәби материалларны системага салу.

Өлешчә эзләнү.
                                                                         Исемнәре калсын безнең белән,

                                                                    Җисемнәре туфрак булса да, 

                                                                         Үлмәгәннәр болар, үлмәгәннәр, 

                                                                     Күңел үлгән кебек күрсә дә.

Сәмави

     Бөек Ватан сугышы... Бөек Җиңү... Бу вакыйгалар, андагы батырлыклар 65 еллык тарих катламы астында калды. Ләкин әнә шул катламнар астында югалмыйча, кешелек дөньясын юкка чыгудан саклап калган, бүгенге көннәргә кадәр халык күңелендә, ил йөрәгендә онытылмаган каһарманнарыбызның батырлыклары әле исән, дөнья тарихында алтын хәрефләр белән язылган. Шуңа күрә безгә аларны онытмаска, сафлары сирәгәя барган сугыш ветераннарын, тыл батырларын хөрмәт итәргә, зурларга, батырлыкларын киләчәк буыннарга тапшырырга тиешбез. Әйе, без сугышны әле онытмадык...

  Эзләнүле-тикшеренү эшебезне дә менә шушы күзлектән чыгып яздык. Бөек Җиңүнең 65 еллыгы... Бик күп сулар аккан, бик күп кышлар-җәйләр узган, чор белән чор алышынган, тик ничек кенә булмасын, без халкыбызның тарихын, үткәнен онытырга хаклы түгелбез. Эшебезнең максаты да бүгенге буын яшьләренә илебезнең данлы үткәне, күренекле шәхесләре, аларның тормышлары һәм ялкынлы иҗат юллары турында беркадәр мәгълүмат бирү; туган иле, туган җире өчен гомерләрен дә кызганмаган каһарманнарыбызга карата горурлану һәм кызыксыну хисе тәрбияләү.  

      1941 нче елның 22 июнь таңында цивилизация үзенең үсеш юлында өр-яңа чорга килеп керә - ике глобаль идеология, гаделлек һәм вәхшилек, яктылык һәм караңгылык, изгелек һәм золым көчләренең тиңе булмаган аяусыз бәрелеше башлана. Моңа кадәр төрле уй-хыяллар, өметләр белән яшәгән кешеләр, мәңгелек коллык куркынычы алдында берләшеп, Ватан азатлыгы өчен көрәшкә бар көчләрен туплыйлар. Башкача булмый, чөнки бу сугышта: алгы сызыкта һәм тылда, блиндажда һәм хәрби завод цехында, кешеләрнең фикерләрендә, эш-гамәлләрендә дөньяның киләчәге нинди булуы хәл ителә. 

       Бөек Ватан сугышы татар халкы өчен дә зур сынау була. Татарстаннан гына да 560 мең кеше сугышка алына. Зәйдән сугышка 11600 кеше китә. Шуларның 2137 се һәлак була, 2479 кеше хәбәрсез югала. Татарстаннан 200 гә якын кеше Советлар Союзы Герое исеменә лаек була. Алар арасында М.Җәлил, П.Гаврилов, М.Девятаев, М.Сыртланова, Г.Гафиятуллин кебек исемнәре батырлык символына әйләнгән кешеләр бар.  Ике якташыбыз 

Г.Ф. Ларионов (очучы) һәм И.Н.Майков (очучы) Советлар Союзы Герое исеменә лаек булалар, ә А.А.Васильев (очучы)  тулы Дан ордены кавалеры. Сугышта күрсәткән батырлыклары өчен К.Г. Габитов А.Невский ордены белән бүләкләнә. 2800 зәйле сугышта күрсәткән батырлыклары өчен орден медальләр белән бүләкләнәләр.

         Кеше кайчан халык күңеленә мәңгегә кереп урнаша соң? Зур батырлыклар эшләсә, аның өчен яшәсә, аның мәнфәгатьләрен һәм хәсрәтләрен чагылдырып иҗат итсә... Әйе, халкыбыз явыз дошманны җиңү өчен изге сугышта катнашып, искиткеч батырлыклар күрсәтте. 

         Бөек Ватан сугышының үлем арбасы таптап үткән, әмма рухларын сындыра, җаннарын ваклый алмаган сугыш ветераннары – Фәйзелхак Мингалин Һәм Әхәт Әхмәтҗановлар – бу сугышның шаһитләре иде. Тик алар бүгенге көндә араларыбыздан фани дөньяга күчтеләр.  Алар сугышның ачы хакыйкатен сөйләсен өчен, ниндидер кодрәтле көч  аларны үлемнән саклап калгандыр кебек тоела. Чөки Фәйзелхак Мингалин – Моабит төрмәсе тоткыны, ә Әхәт Әхмәтҗанов Освенцим концлагере тоткыны. Эзләнүле-тикшеренү эшендә  аларның ләгънәтле, каһәрле язмышлары турында мәгъләматлар бар.

    Эзләнүле-тикшеренү эшендә солдат образын ачу өчен сугышның үзәгендә булган, фронтовик-солдат язучы Ә.Еники һәм герой-  шагыйрь М.Җәлил әсәрләренә нигезләнеп тәкъдим итәбез. Чөнки бу шәхесләрнең батырлыкларына сокланабыз, ә әсәрләрен укып хисләнәбез. Бу чордагы солдат образын, аның күңелен, алардан да яхшырак, алардан да якынрак белүче һәм укучыга  җиткерүче юктыр кебек. Шулар белән бер рәттән, якташ шагыйребез, фронтовик  Габдулла Гаделшинның  тормыш юлы һәм иҗаты белән дә таныштырып китәчәкбез. Аның шигъри романнары аша фашизмга каршы аяусыз көрәшкән гади солдатларның батырлыгы, җиңүгә ышанычлары турында сөйләячәкбез.

    Гади хезмәт кешесе, сугыш ветераны бабам – Мөхәммәтшин Нуриәхмәт Әюп улы мисалында үзем белгән солдат турында  да язачакмын. 

      Бу эшнең актуальлеге шунда, буыннан-буынга күчә торган Тарих вакытлар узу белән һич тә әһәмиятен югалтмый, киресенчә, аның кыйммәте арта гына. 
1.1. Җиңүләрне яулап алган көннәр
Онытылмаслар гомер-гомергә...

     Җиңүгә юл бик озын һәм авыр булды. Фронтта да, тылда да һәр кешедән гаять зур рухи киеренкелек һәм фидакарьлек таләп ителде. Зәйлеләрдән 11600 кеше, кулына корал тотып, Ватанны саклады, Туган илгә чиксез мәхәббәт һәм тиңдәшсез батырлык үрнәге күрсәтте. Сугыш ветераннары бүген шушы батырлыкны гәүдәләндерәләр, Алар – бу олуг данның лаеклы варислары! Җиңү исәпсез-хисапсыз корбаннар барәбәренә яуланды. Сугышның утлы өермәсе бөтен илне айкап үтте, һәр йортка, һәр гаиләгә гомерлек кайгы-хәсрәт, зур михнәтләр китерде, берничә буын совет кешеләренең бәгырен көйдереп, язмышларын җимереп узды. Якташларыбыз явыз дошман белән көрәштә үзләрен аямыйча, соңгы сулышларына кадәр изге антларына тугры калдылар, намусларына тап төшермәделәр, азатлыкны буарга ирек бирмәделәр. Ватаныбыз халкын коллыктан саклап калдылар, бөтен дөньяны XX  гасыр афәте – фашизмнан коткардылар. Аларның бу олы батырлыгы мәңгелеккә тарих битләренә язылган.
“ Барысы да фронт өчен! Барысы да җиңү өчен!” дигән сүзләр гасырлар буе татар халкының омтылышларын, милли акыл хәзинәсен чагылдырган әдәбият өчен дә эш прицибына әверелә. Аның иң куәтле көчләре, сүзне корал итеп, ватандашларыбызны изге көрәшкә рухландыра, батырлыкның матур үрнәкләренә телебезнең үтемле сәнгатьчә чаралары белән гәүдәләндерелгән һәйкәлләр иҗат итә.
  Сугыш чоры шартларының чиксез авырлыкларына карамастан, ут эчендә, дошман пулялары астында татар әдәбияты яңа баскычка күтәрелде. Бу чор әдәбиятының үзенчәлеге: яшәү һәм үлем, ирек һәм коллык, батырлык һәм куркаклык, фидакярлек һәм хыянәт төшенчәләре арасына кеше җаны, рухы куелды.  
   Сугыш елларына татар әдәбияты үзенең тирән тамырлары белән татар халкының фронтта һәм тылда күрсәткән батырлыкларына тоташа. Фронт каһарманнарының җанлы образларын сурәтләү – татар әдәбиятының ирешелгән казанышларының берсе. 

    Әдәбиятка шул чорның герое – совет кешесе, совет солдаты образы килде. Ул – бик күп әсәрләр өчен  уртак образ, иң кирәкле сыйфатларга ия булган 

   Ф.Кәрим, М.Җәлил, Г.Әпсәләмов, Г.Кутуй, Ә.Еники, С.Хәким, И.Гази һәм башка әдипләрнең әсәрләрендә солдат образының бирелеше үзенчәлекле. Алар тудырган образларда татар халкының иң асыл сыйфатларының ачылышы, туган илгә, халыкка чын күңелдән бирелеп хезмәт итүче, сабырлыкка һәм батырлыкка өндәүче ул-кызлары сурәтләнә.
1.2. Муса Җәлил – солдат, герой шагыйръ.
     Үлем куркынычы астында да Туган иленә, халкына тугрылыклы булып калган М.Җәлил үзенең батырлыгы белән генә түгел, ә каләме белән дә фашизмга каршы аяусыз көрәшкән. Фашизмга каршы көрәштә катнашу - Муса Җәлилгә иҗат өчен бик күп материал бирә. Кыска гына вакыт эчендә ул дистәләрчә шигырьләр язарга өлгерә. 
      Фронттагы шагыйрьне нинди хисләр били соң? Аның өчен, ут астында яшәгәндә, нинди төшенчәләр кадерле?

    “Окоптан хат”, “Каска”, “Госпитальдән”, “Кыз үлеме”, “Тел”, “Европада яз”, “Хуш, акыллым”, “ Тупчы анты”... Бу шигырьләр сугыш елъязмасы дип аталырга да хаклы. Без алар аркылы солдатның яшәү рәвешен күз алдына китерәбез, кичерешләре белән танышабыз.
  “Хуш, акыллым” шигыре шагыйрьнең хатыны Әминәгә багышланган. Монда дошман явын җиңеп кайтырга киткән совет солдатының вәгъдәләре бер-бер артлы тезелә. Көрәш, үлем турында язса да, җанны өтәрлек моңсулык юк. Һәр юлда җиңүгә өмет яшеренгән шикелле. Шагыйрь-солдат ил хакына бирелгән гомер өчен дә үкенмәс кебек. 
“Әйдә, җырым!” шигырендә илгә олы мәхәббәт хисләре йөрткән лирик мин белән очрашабыз: 
                                   Җырым, синдә минем гәүдәләнде

                                        Илне сөйгән йөрәк тибешем.

                                       Җырым инде антым:

                                        Яшәсәм дә, 

                                        Үлсәм дә - тик туган ил өчен!

   Без инде фашистның гомуми портреты белән дә танышабыз. Дуңгыз 

 борынлы, канлы балталы ул. Ерткычларга каршы күтәрелгән совет
солдатының да портреты бар: аркасында – юл сумкасы, автомат. Ә йөрәгендә- көрәш җыры.
    “Окоптан хат” исемле бераз күләмлерәк шигырен М.Җәлил якын дусты Гази Кашшафка багышлаган. Без тагын, мылтык тотып, хатлар укыган, шигырьләр язган лирик минне күрәбез. Димәк, лирик мингә протатип – шагыйрь бары тик үзе генә.  
    Хат рәвешендә башланган, язылган бу әсәрендә М.Җәлил солдатларга куелган шартларны детальләп тасвирламый. Ул утырган тар окоп ике төрле дөньяны бүлеп торучы бер урын булып күренә. Шуның бер ягында бияләйләр бәйлиләр, корал коялар, дуслык хисләре юллап, хатлар язалар. Икенче ягында солдат аларның ышанычын акларга тиеш.
      М.Җәлилнең әсирлектәге фашизмга каршы көрәше турында без бик күп укыдык. Үлем куркынычы астында да Туган илгә, халкыбызга тугрылык саклап калган җәлилчеләрнең батырлыгын мәңге онытырга тиеш түгелбез.                 М.Җәлилнең әсирлектә язган шигырьләре туган илебезгә “Моабит дәфтәрләре” дигән җыентыкка тупланган ике дәфтәре туган илгә әйләнеп кайтты. Бу әсәрләрендә лирик герой дошманга нәфрәт хисе белән тулы батыр сугышчы, туган иленә тугрылыклы солдат, тылда калган сөйгәнен, якыннарын, туган ягын сагынучы гадәти җир кешесе, тыныч хезмәткә сусаган егет образларында килеп баса. Лирик геройның хис-кичерешләре артында Шагыйрьнең мәхәббәтен, олы йөрәген күрәбез. Аның иленә тугрылыгы, җиңүгә ышанычы, ярату хисе, фашизмга нәфрәте шигъри юллардан ташкын булып чыга.
    М.Җәлил иптәшләре белән чәнечкеле тимерчыбык эчендә, тоткынлыкта  да гомеренең соңгы минутына кадәр фашизмга каршы көрәшә. Алар Идел-Урал легионы төзүдә катнашалар, Фашистлар бу легионны  Белорусь партизаннарына каршы җибәрәләр. Партизаннарга каршы җибәрелгән татар әсирләре батальоннары, немец офицерларын кырып, үзебезнекеләргә кушылалар. Алар арасында Югары Шепкә кешесе - Бохраев Вәли исемле  солдат та була, ләкин 1943 нче елның май аенда ул хәбәрсез югала. 
1.3. Ул җәлилче булган...
Безнең Зәй төбәгеннән кемнәр генә чыкмаган да, нинди генә язмышлы зәйлеләр очрамый. Аксардан Фәйзелхак Мингалин (1919-1990) язмышын күпләр белмидер әле. Ул М.Җәлил һәм җәлилчеләр белән концлагерьда бергә булган, , яшерен оешма эшләрендә катнашкан. 

    Фәйзелхак Миңнегали улы Мингалин Зәй районы Аксар авылында туган. Ул авыр, катлаулы  тормыш юлы узган. Сугышка кадәр аларның гаиләләрен , кулак дип, Ерак Көнчыгышка сөргәннәр. Алалбуга педучилищесын тәмамлаган егет анда укытучы булып эшли, ә Бөек Ватан сугышы башланганда чик сакчысы була. Бәрелешләрнең берсендә каты яраланып, аңын югалта һәм әсирлеккә төшә. Аның заставасыннан ике генә кеше исән кала. Ачлык, җәберләү, газап чигү – Пруссия лагерендә барысын да кичерә ул, ләкин яшәүгә омтылыш көчле булгангадыр – исән кала. Алай гына түгел, фашизм оясында Ватан азатлыгы өчен көрәшкә чыга һәм Муса Җәлил тарафыннан оештырылган яшерен оешмага керә. Шагыйрь белән ул 4 тапкыр очраша. Беренче очрашу 1943 нче елның җәй башларында була. Мингалинны Җәлил белән сугышка кадәр Мәскәүдә хәбәрче булып эшләгән Әхмәт Симаев  таныштыра. Симаев Фәйзелхак аганың якын сердәше һәм дусты була. Ул аны ябык лагерьдан, ышанычлы кешеләр ярдәмендә, Берлинга соратып ала. Аңа һәм тагын берничә татарга советларга каршы пропаганда алып бару максаты белән төзелгән бүлектә тәрҗемә итү һәм язу машинкасында басу вазифасы йөкләнә. М.Җәлил үзен, Гумеров, дип таныштыра. Аны яшерен оешмага алалар. Кайбыч районы егете Гали Газизев белән Фәйзелхак абый хәрби  заводларда эшләүче совет гражданнары яши торган лагерьларда пропаганда алып барырга тиеш булалар. Листовкалар басу һәм тарату эшендә актив катнашкан безнең Аксар егете. Моабит төрмәсеннән азат ителеп, туган якларга кайтканда М.Җәлилнең “Соңгы җырым” шигырен һәм фоторәсемен алып кайта. Ул аларны 1946 нчы елга кадәр кадерләп саклый, ләкин заманасына күрә юк итәргә мәҗбүр була. Фәйзелхак ага сугыштан соң яңадан укыту эшенә керешә. Әмма 1946 нчы елда КГБ тарафыннан кулга алына һәм пропаганда бүлегендә эшләгәнлектән, Газизев, Фәтхуллин белән хәрби трибунал аша хөкем ителә. 8 ел гомере Себер төрмәсендә үтә. Фәкать шәхес культы фаш ителгәч, җәлилчеләрне батырлар дип таныгач кына туган якларына әйләнеп кайта. Аксарга кайткач, мәдәният йорты мөдире, рәссам-бизәүче булып эшли. Хатыны Мәфрүзә Мингалина гомере буе укытучы булып эшләде. Бергәләп 5 бала тәрбияләп үстерделәр. Фәйзелхак ага 1990 нчы елда вафат булды. Аның турындагы истәлекләр Аксар урта мәктәбе музеенда  саклана.   
1.4.  10495 нче Освенцим тоткыны

Беренче Бөтендөнья  сугышы барышында миллионнар тарыган ләгънәтле, каһәрле язмыш үткән Әхәт Абый Әхмәтҗанов. Аның күкрәгендә фашизмның инкарь итә алмаслык келәймәсе бар иде. Ул - 10495 нче  Освенцим тоткыны.

   Сарман якларында туган егетне заман җиле бик яшьли ил буйлап, көзге яфрак урынына, куып йөртә. 1938 нче елда 20 яшьлек Әхәт Донбасстан Совет Армиясенә чакырыла. ФЗУда электрчы-механик белгечлеге алган егет элемтә батальонында хезмәт итә, кече командирлар әзерләү курслары уза. 1938-1939 нчы елгы Польша вакыйгаларында катнашып, беренче сугышчан чирканчык ала. Фин сугышы башлануга, Әхәт Әхмәтҗанов хезмәт иткән дивизия шунда җибәреләһәм җитди бәрелешләрдә катнаша. Әлеге сугышның бөтен чынбарлыгын гади сугышчы буларак татый. 13 нче  мартта сугыш бетә. Аны бу операциядә катнашканы өчен Кызыл Байрак ордены белән бүләклиләр. Бүләкне Кремльдә М.И.Калинин тапшыра.
    Аннан соң Владимир-Волынскийдагы хәрби гарнизонда гадәти хезмәт срогын дәвам итә. 1941 нче елның 22 нче июнен Әхәт Әхмәтҗанов чик буенда каршылый. Каты сугышлардан соң,  Владимир-Волынскийны калдырып, зур югалтулар белән, сугыша-сугыша, көнчыгышка чигенү. Ровно тирәсендә  чолганышта калып, дивизия бөтенләй диярлек кырылып бетә. Киев өчен  барган сугышларда Өченче армия  боҗрага эләгә.20 көн дәвамында дошманга каршы торган офицерлар һәм солдатлар арасында Әхәт Әхмәтҗанов та була. 1941 нче елның сентябрендә контузия алган Әхәт абый әсир итеп алына... Дүрт елга сусылган гаҗизлек, чарасызлык, хурлык тулы тоткынлык, лагерьдан лагерьга мал урынына куылып йөрүләр башлана.       Ровнодан 1941 нче елның декабрендә ул Германиягә озатыла. Немецлар әсирләрне иң кара, иң авыр эшләрдә файдалана. 1942 нче елда 170 кеше белән бергә Әхәтне цемент заводы директоры сатып ала. 1943 нче елның маенда цемент заводында эшләүче 6 әсир качарга әзерләнгәндә, аларны кемдер сата. Алтысын да каты режимлы махсус лагерьга озаталар. Тиздән башында ике дивизия комиссары, дивизия командиры торган 76 кешелек яшерен оешма эше ачыла. Әхәтләрнең 6 кешелек төркеме шул оешманың бер өлеше булып чыга. 17 августта баш күтәрүчеләрне Освенцимга китерәләр. 48 сәгать буе лагерь янындагы мәйданда үрә катырып тоталар, егылганнарны аталар.

   Освенцимда, иң беренче эш итеп, тоткыннар тәненә хайванга сугылган кебек мөһер сугалар. Моннан тыш киемгә махсус билгеләр тегәләр: җинаятьчеләргә - кызыл өчпочмак, еврейларга – сары, хәрбиләргә - кызыл полоса. 
Освенцим җир өстендә кеше кулы белән тудырылган тәмугъ иде ул. 30 чакрым әйләнә-тирәдә торак пункты юк. Өч кат сак. Освенцим – ул бер генә лагерь түгел, лагерьлар комплексы, дөресрәге, үтерү комплексы. Ул ябылган Биркенауда туктаусыз 4 крематорий эшләп тора. Анда көне-төне торбалардан кара төтен күтәрелә. Кеше төтене. 
   Биркенауда Әхәт Әхмәтҗанов белән бер чорда генерал Карбышев тотыла. Әхәт – 5нче блок әсире, ә Дмитрий Карбышев 8 нче блокта тотыла. Әхәт аны ике тапкыр күрә, әмма генералның 1945 нче елда Манхаузен лагеренда җәзалап үтерелүе турында сугыштан соң гына ишетә.
 Биркенау тоткыннары тәүлегенә 12 шәр сәгать чуерташ рудникларында эшли.

    Азатлыкка өмет уяткан 1945 нче ел җитә. Совет армиясенең лагерьга бәреп керәсен әсирләр белә, көтә. Тик дошман гына котырганнан котыра бара. Алар җинаятьләре фаш ителүдән курка.Гитлерның 16 апрельгә  кадәр барлык рус әсирләрен юк итәргә дигән күрсәтмәсен үтәү йөзеннән, 14 апрельдә рус хәрбиләрен Бухенвальдка, соңрак Дахауга китерәләр. 25 нче апрельдә, Берлин өчен сугышлар барганда, кеше саен берәр сынык пычкы чүбе кушып пешерелгән кара икмәк тоттырып, зур әсирләр колоннасын Швейцария чигенә куып алып китәләр... 500 әр  кеше тезеп аларны ата башлагач, очраклы рәвештәме Америка танклары килеп чыгып, коточкыч вәхшилекне туктатып өлгерәләр.  Ашыгыч ярдәм машиналары әсирләрне госпитальгә ташый. 
38 килограмм калган Әхәт бер айдан соң гына аягына басарлык хәлгә килә. Тиздән Америка ягы терелеп чыккан әсирләрне Көнчыгыш Германиядә безнекеләргә тапшыра. Союзниклар киендергән киемнәрне киеп, туган илгә кайту насыйп булмый. “Особый отдел” эшкә керешә - әсирлектән кайтучыларны илле иләктән иләү башлана. Әхәт Әхмәтҗанов сөйләгәннәргә ышаналар. Ул Германиядә торган 117 нче укчы полк карамагына җибәрелә, яңадан хәрби ант кабул итә. Хезмәт срогын тутырып, 1946 нчы елның маенда гына туганнары янына әйләнеп кайта.
1.5. Гомер вә шигырь – күкләр бүләге
     Татар шундый халык – һәр авылы саен үз җырчысы, үз шагыйре бар аның. Безгә кадәр дә шулай булган, бездән соң да шулай булыр...
Шигырьле, йолдызлы халык кына юлында адашмый. 

   Иге дә, чиге дә күренмәгән биниһая татар шигърияте күгендә бер балкыш чыганагы булып кабынган якташыбыз, фронтовик, укытучы  Габдулла Гаделшин белән танышачакбыз. Йолдызлар нурдан гына торган кебек, Габдулла ага бер булмышы, бар тормышы белән шигырьләрдән генә торган кебек. 
      Зәйлеләр кечкенә гәүдәле, чал чәчле, көмеш мыеклы әлеге ага белән 1989 нчы елларда яңадан танышалар. Чөнки ул бик күп еллардан соң, яңадан туган якларына әйләнеп кайта.
     Гаделшин  Габдулла Сөнгатулла улы, 1919 нчы елның 14 нче октябрендә Зәй районы  Югары Шепкә авылында крестьян гаиләсендә туа. Гаиләләрендә сигез бала була: җиде малай, бер кыз үсәләр.
    Беренче шигыре  16 яшендә “Кызыл Зәй” газетасында басылып чыккач, егет канатланып китеп, “Яшь ленинчы”, һәм “Ялкын” кебек җөмһүрият матбугаты битләрендә нәниләр өчен шигырьләр, скетчлары, сәхнә әсәрләре чыгып кына тора аның. Шигырь утында янган-дөрләгән Габдулла да өстенә шинель кия. Бу юлы чын утка керә. Биш бертуган Бөек Ватан сугышында катнашалар. Иң олы абыйлары, очучы майор Сафиулла, сугышта һәлак була.   Габдулла ага икенче группа сугыш инвалиды – сул аяксыз булып, капитан дәрәҗәсендә фронттан туган якларына кайта. Ул өч сугышта катнаша: фин, герман һәм япон сугышлары. Сугышта разведчик булып хезмәт итә. Сугыштан кайткач, хәл-әхвәле бик кыенлашкач, табиблар аңа Урта Азия якларына китәргә, шунда яшәп карарга киңәш итәләр. Ул көньяк кояшы астында тәненә - сихәт, җанына тынгылык табып, укытучы булып эшли, биш дистә елга якын балаларга гыйлем бирә. Шигърияткә килү хыялы әнә шулай озак-озак дәвергә чынга ашудан ераклаша.
Габдулла ага гаиләсе белән 1989 нчы елда туган якларыбызга кайта һәм гомеренең соңгы көннәренә кадәр Зәебездә яши. 
     Г.Гаделшин турында шунысы мәгълүм: иртә белән елмайган кояш нигәдер кичке якта нурлый күңелне. Тынгысыз йөрәкле Габдулла ага бер генә көн дә язмыйча калганы булмый. Түбәтәен кигән шагыйрь офыкта таң нурлары пәйда булган һәр иртәдә, сәгать телләре 6 ны сукканда, ул эш өстәле янында булган. Бүгенге көндә аның бай иҗат мирасы тупланган. Ул – дистәләгән поэма һәм өч шигъри роман авторы. Аның “Чылбырланган мәхәббәт”, “Канатсыз күбәләк”, “Юлда очрашу”, “Кимсетелгән яшьлек”, “Бормалы сукмаклар”, “Канлы эзләрдән”, “Зәңгәр күзләр” кебек күләмле, саллы иҗат җимешләре әнә шундыйлардан.
     Ике зур җыентыгы басылып чыга: “Зәңгәр күзләр”, “Язмышлар казагында”. Бу җыентыкларда шигъри романнар, дастаннар, поэмалар, күп кенә сәхнә әсәрләре урын ала. Габдулла Гаделшинга татар әдәбиятын үстерүгә керткән хезмәтләре өчен Татарстан Язучылар берлегенең хөрмәтле әгъзасы таныклыгы бирелә.
      Эшебездә Г.Гаделшинның  “Зәңгәр күзләр“ җыентыгында басылып чыккан “Канлы эзләрдән”, “Зәңгәр күзләр” һәм “Яшь чаклар” исемле  шигъри романнары  белән танышачакбыз. Бу өч әсәр дә Бөек Ватан сугышы хатирәләреннән  чыгып языла. Ул аларны сугышта катнашкан авылдашларына багышлый. 
     Габдулла аганың шигъри романнарында солдат образы, аның рухи дөньясы, кешелек сыйфатлары шагыйрьнең шәхси сыйфатларына, поэтик сиземләү һәм гомумиләштерү үзенчәлекләренә бәйле рәвештә, үзенчә гәүдәләндерә. Аның иҗатында солдат образы сугыш эпизодларында күрсәтелә һәм бу образ аша әдип сугышка үзенең мөнәсәбәтен гәүдәләндерә.Үзәккә лирик герой һәм аның тирәсендәге кешеләргә, сугышка, туган иленә булган хис-тойгылары, кичерешләре  куела. Г.Гаделшинның бу әсәрләрендә  ил язмышын гомереннән дә кадерлерәк күрүче Гарәфи, тәвәккәл, яшәү көче үлемнән дә көчлерәк булган разведчик капитан Вафин, курку белмәс, батыр рухлы Закир-Зонтик  - дошманга каршы йөзгә-йөз килеп сугышкан солдатлар.  Аларның өчесен дә бер максат берләштерә: җиңүгә ышаныч һәм фашизмга каршы нәфрәт. Бу образлар аша ул сугышның аерым эпизодларын, фашизмның ерткычлыгын, совет солдатларының батырлыгын төгәл, ачык детальләр белән бирергә омтыла. Алар өчен туган ил азатлыгыннан да өстенрәк бер нәрсә юк.
  Бүгенге көндә Зәй шәһәрендә Габдулла аганың кызы Гамирә Гаделшина үзенең гаиләсе белән яши. Аларның уллары Тимур һәм кызлар Дина. Тимур бабасының дәвамчысы булып, Самарада хәрби разведбатальонда хезмәт итә. Дина мәктәп укучысы.  

    Гамирә Гаделшина  бик мәртәбәле журналист, республикада гына түгел Россиядә танылган бик күп бәйгеләрдә җиңгән, Россия Федерациясенең һәм Татарстан Республикасының журналистлар Берлеге әгъзасы. Ул рус телендә яза. Аның да бик күп китаплары дөнья күрде.  Бүгенге көндә “Татар дөньясы” циклыннан икенче китабын эшли. Бу китапларында читтә яшәүче татарларның тормышы, истәлекле вакыйгалар, тарихи урыннар турында яза. Бу гаилә белән бәйле тагын бер кызыклы фактка очрадык. Гамирә ханымның тормыш иптәше Вячеслав Загитов - Бөек Җиңүне белдереп, Рейхстагка беренчеләрдән булып, Җиңү байрагын кадаучы татар егете Гази Загитовның туганнан туган энесе. Гази Загитов капитан Маков төркемендә булган, ләкин күп еллар буе аларның бу батырлыгы әйтелергә тиеш булмаган бер сәяси факт булып кала. Хәзер бу хата төзәтелде, ләкин...
     Йомгаклап шуны әйтәсе килә, Габдулла Гаделшинның солдаты – үзе кебек утны-суны кичкән, авырлыклар алдында башын имәгән, туган иленә, туган җиренә, халкына тугрылыклы булып калган каһарман.

1.6. Яраткан бабам – сугыш ветераны.

    Туган ягым батырлар төбәге, дип юкка гына әйтмиләр. Бу шулай. Кайсы гына авылны алма, кайсы гына шәһәрне карама, барсының да үз батырлары бик күп. Зәй төбәгендә бүгенге көнгә барлыгы 140 Бөек Ватан сугышы ветераны  яши. Шуларның 81е Зәйнең үзендә, ә 59 ы авылларда. Елдан-ел ветераннар сафы сирәгәя, чөнки бүген аларның иң яшенә дә сиксән яшътән артык. Дәһшәтле сугышның тере шаһитлары арабыздан әкренләп китеп баралар, шуңа күрә  исәннәренең язмышы белән кызыксынып, ярдәм итеп яшәргә кирәк.
   Минем бабам – Мөхәммәтшин Нуриәхмәт Әюп улы, сугыш ветераны. Ул герман һәм япон сугышларында катнашкан. Бабам 17 яшендә 1943 нче елның гыйнварында хәрби хезмәткә чакырыла. Ул Тамбовта ике айлык хәрби өйрәнүләр үткәч, фронтка җибәрелә һәм Икенче Прибалтика фронтының 182 нче артеллерия полкында артеллерист булып, сугышка керә. Башка сугышчылар белән беррәттән бик күп авырлыклар, михнәтләр кичерергә туры килә бабама. Җиңү көнен Латвиядә каршы ала. Озак сөенергә туры килми, аларны эшелоннарга төиләр дә Ерак Көнчыгышка японнарга каршы сугышка җибәрәләр. Сынауларны күп кичә, күкрәген орден-медальләр белән бизәп, 1947 нче елны туган ягына, Куш-Елга авылына, җиңүче булып кайта. 
     Еллар үтә тора, тик бабам ул еллар турында сөйләргә яратмый. Шулай да 9 нчы май бәйрәме – Җиңү бәйрәме көнне күңеле йомшап китеп , кайбер сугыш истәлекләрен сөйли. Аның өчен бу бәйрәмнән зур, куанычлы бәйрәм юк.      
    Аларга сәламәтлек теләп, яшәгез әле, бабайларыбыз, яшәгез, дип кенә әйтәсе килә. 

Йомгаклау.

  Күргәнебезчә, Бөек Ватан сугышының авазы безнең көннәргә кадәр килеп җитә. Бу безнең ветераннарыбыз һәм әдәбиятта сугышка багышланган әсәрләр, дип уйлыйм мин. Дөрестән дә, Бөек Ватан сугышы беткәнгә 65 ел булачак, ә әле сугыш хатирәләре турында яңадан яңа мәгълүматлар табылып тора. 

  Кешелек дөньясын юкка чыгудан саклап калган, бүгенге көннәргә кадәр халык күңелендә, ил йөрәгендә онытылмаган каһарманнарыбызның батырлыклары әле исән, дөнья тарихында мәңге онытылмас булып ташка уелган. Шуңа күрә безгә аларны онытмаска, сафлары сирәгәя барган сугыш ветераннарын, тыл батырларын хөрмәт итәргә, зурларга, батырлыкларын киләчәк буыннарга тапшырырга тиешбез.  

  Эзләнүле-тикшеренү эшебез дә менә шушы күзлектән чыгып язылды. Аны эшләү дәверендә куелган максатка ирешелде дип уйлыйм. Керештә сайланган теманың актуальлелеге дәлилләнде. Ни өчен  теманы ачуда М.Җәлилгә тукталдык? Беренчедән, теманы ачу өчен сугышның эчендә кайнаган, аның авырлыкларын үз җилкәләрендә татыган кеше генә чын солдат образын тудыра ала. Икенчедән, М.Җәлил безнең төбәгебез кешесе – Фәйзелхак Мингалин белән берлектә коточкыч әсирлекнең ачысын  татый, шулай ук  легиончы якташыбыз Бохраев Вәли тә аның язмышы белән бәйләнгән. Өченчедән, бу афәттә Зәйлеләр дә кулларына корал тотып, Ватанны саклауга зур өлеш керттеләр. 

      Муса Җәлилнең солдат, герой-шагыйръ булуын, аның әсәрләрендә солдат образының бирелешен ачыкладык.
   Бөек Ватан сугышының бөтен каһәре белән ачы хакыйкать шаһите  булган Фәйзелхак Мингалин һәм Әхәт Әхмәтҗановларның язмышлары сурәтләнде. 

    Шулай ук, үзебезнең якташыбыз, фронтовик – шагыйрь, капитан, педагог Габдулла Гаделшинның тормыш һәм иҗат юлы белән таныштырдык. Аның “Зәңгәр күзләр“ җыентыгында басылып чыккан “Канлы эзләрдән”, “Зәңгәр күзләр” һәм “Яшь чаклар” исемле  шигъри романнарында сурәтләнгән солдатлар - ил язмышын гомереннән дә кадерлерәк күрүче Гарәфи, тәвәккәл, яшәү көче үлемнән дә көчлерәк булган разведчик капитан Вафин, курку белмәс, батыр рухлы Закир-Зонтик. Аларның образлары сугыш эпизодларында күрсәтелә һәм бу образлар аша сугышка әдип үзенең мөнәсәбәтен күрсәтә. 
       Эзләнүле эшебезнең ахырында гади хезмәт кешесе, туган иле чакыргач, аны сакларга, дошманнарына каршы көрәшергә киткән солдат - бабам Мөхәммәтшин Нуриәхмәт Әюп улы турында да мәгълүмат бирелде. 
     Бу эш гамәли яктан да әһәмияткә ия. Беренчедән, М.Җәлилнең язмышы Зәй тәбәге белән  бәйле булуын ачыкладык. Икенчедән, Ф.Мингалинның һәм Ә.Әхмәтҗановның язмышлары, Г.Гаделшинның тормышы һәм әсәрләре белән укучыларны таныштырдык  һәм  кызыксындырдык. 
   Ярты гасырдан артык гомер узды, тагын бик күп дистә еллар үтәр, буын арты буыннар алмашыныр, ләкин Бөек Җиңү һәм шушы Җиңүне яулап алган какшамас фронт һәм тыл каһарманнарының якты истәлеге халык күңелендә мәңге яшәр.  

Дөньяны таң калдырган якташым –  Олимпия чемпионы Федор Симашев.
  Дятлова Анна, 8 нче б сыйныфы 
Фәнни җитәкчесе:
Абрамова Л.А.,татар теле һәм әдәбияты укытучысы
Максат:    
1.Укучыларда физкультура һәм спортка кызыксыну уяту; 
спортның  кеше тормышындагы әһәмиятен аңларга булышу;
сәламәт яшәү рәвешенә өндәү.

2. Олимпия чемпионы, якташыбыз Федор Симашевның тормыш юлы  белән таныштыру.   

Методлар:

1. Матбугат материаллары  белән  эшләү.
2. Яшүсмерләр спорт мәктәбенә, боз сараена,  физкультура-сәламәтләндерү үзәгенә, Ф.Симашевның туган авылына экскурсия.
Син яшәмә җирдә файдасыз бер

Түмгәк булып тигез урында.

Янып калсын гомрең маяк булып

Үзеңнән соң килгән буынга.

Утта булган балчык кире купмас,

Эштә булган тимер тутыкмас.

Эш күрсәткән ирне ил онытмас,

Каберенә эзне суытмас.

                                                                                                Муса  Җәлил
 2009 нчы ел – Татарстан Республикасында Спорт һәм сәламәт яшәү рәвеше елы дип игълан ителде. Халыкның сәламәтлеген ныгыту, массакүләм спорт төрләрен популярлаштыру, сәламәт яшәү рәвешен һәм физик культураны пропагандалау, яшьләр арасындагы асоциаль  күренешләрне кисәтү, халыкның төрле категоряләрен  спорт белән даими шөгыльләнүгә җәлеп итү максаты куелды.  

Зәй шәһәрендә һәм районында спортка һәрвакыт игътибар зур булды. Бездә 17 спорт  төре үсеш алган.  Зәйнең горурланырлык спортчылары шактый. Бу – каратэчылар, билбаулы, грек-рим һәм милли көрәш белән шөгыльләнүчеләр, гер һәм штанга күтәрүчеләр, җиңел атлетчылар һәм чаңгычылар. Чаңгы спорты Зәйлеләрнең иң яраткан спорт төрләренең берсе булып санала.  Бүген Зәй районында Бөтенроссия һәм Республика күләмендә чаңгы ярышлары үткәрелә. Районда дөнья стандартларына туры китереп төзелгән  2 чаңгы стадионы эшли. 
        2009 нчы елның 27 августында Зәй тарихына кереп калачак вакыйга булды – шәһәрдә Боз сарае ачылды. Анда тимераяк, фигуралы шуу, хоккей белән шөгыльләнергә бөтен шартлар тудырылган. 
1982 нче елдан балалар һәм яшүсмерләр чаңгы мәктәбе эшли. Анда югары категорияле тренерлар: Колесов С.В., Хәбибуллин Р.М. һәм башкалар балаларны спорт серләренә өйрәтәләр.  Хәзерге көндә биредә 1413 укучы спорт белән шөгыльләнә, чаңгы секциясенә 320 бала йөри. Быел Республика буенча үткәрелгән чаңгы ярышларында Зәй егетләр командасы - 1 урын, кызлар - 2 урын яулаганнар. Алар хәзер 23 – 26 декабрьдә үтәчәк Республикабызның  “Иң көчле чаңгычылар”ы  ярышына әзерләнәләр.
Моннан тыш шәһәребездә физкультура һәм сәламәтлекне ныгыту комплексы (ФОК) эшләп килә. Анда йөзү бассейны, волейбол һәм баскетбол уйнау өчен махсус зал, өстәл теннисы, авыр атлетика белән  шөгыльләнү өчен тренажерлар залы бар. ФОКта көн саен йөздән артык кеше үзенең сәламәтлеген ныгыта.

Зәй районында һәм шәһәрендә чаңгы спортын үстерүгә зур өлеш кертүчеләрнең берсе якташыбыз, Олимпия чемпионы, 12 тапкыр СССР чемпионы, 2 тапкыр дөнья чемпионы, 5 мәртәбә Бөтендөнья универсиадасы ярышларында җиңүче, “СССРның атказанган спорт мастеры”,                   “Татарстанның атказанган физик культура хезмәткәре” -  Федор Петрович Симашев.

Спортта беренче адымнар

Федор Петрович Зәй районының Югары Баграж авылында 1945 елның 13 мартында Петр Исакович һәм Федора Федоровна  Симашевлар гаиләсендә икенче бала булып дөньяга килә. Әтисе гомер буе урман хуҗалыгында эшли. Әнисе Федора апа биш бала тәрбияләп үстерә.  Кечкенә Федор яшьтән үк әти-әнисенә булыша: утын кисү, яру, мал-туарны карау, печән чабу, су ташу   кебек эшләр бала-чага җилкәсенә төшә.      
Федор Симашев   үзенең “Чаңгы юллары” китабында  беренче тапкыр чаңгыга басуын болай итеп искә ала. “Бер елны әти миңа имән чаңгылар ясап бирде. Шуларны тагып беренче мәртәбә урамга чыгуым әле дә исемдә. Капканы ачуга, шул чаңгыларны аякларыма кидем дә, алдымда җәелеп яткан ак кар өстеннән атлап киттем. Бераз үткәч, әйләнеп карасам, исем китеп кычкырып җибәрә яздым: әле генә бер эз дә булмаган җирдә тасмадай чаңгы юлы сузылып калган”. Бу вакытта аңа 5 яшь була. Бәлки чаңгы спортына мәхәббәт шул вакытта уянгандыр. 4 нче сыйныфта укыганда беренче мәртәбә чаңгы ярышында катнаша. Баграж авылындагы җидееллык мәктәпне тәмамлагач, урта белем алу өчен  9  чакрым ераклыктагы Түбән Биш авылына йөри башлый.                                                                                                                      
Җәен велосипедта, кышын чаңгыда йөрү яшь  спортчыны чыныктыра.                                                                         Физкультура аның иң яраткан, көтеп алган дәресенә әйләнә. Ул вакытта физкультура дәресләрен алып баручы Лев Яковлевич Ермолаев, Антонина Николаевна Татаренкованы Ф.П.Симашев зур хөрмәт белән искә ала. Аларның тырышлыгы белән мәктәптә спорт секцияләре эшли башлый, гимнастика кирәк-яраклары, штанга кайтартыла. Тәнәфескә звонок булуга малайлар спорт залына керергә чират тора, тирләп-пешеп штанга күтәрәләр. Алар арасында кечкенә генә буйлы Федор үзенең тырышлыгы, үҗәтлеге, җиңүгә омтылышы белән аерылып тора. Мәктәптә оештырылган ярышларда катнашып, җиңел атлетика, гимнастика, граната ыргыту, турникта тартылу, велосипедта, чаңгыда узышу төрләреннән алгы урыннарга чыгып грамоталар яулый.  10 нчы сыйныфта укыганда Федор Симашев Зәй  районында үткәрелгән чаңгы ярышында “Район чемпионы” исеменә лаек була. 
Романтика эзләп – себергә
1963 нче елны Түбән Биш урта мәктәбен тәмамлап өлгергәнлек  аттестаты ала. Чыгарылыш кичәсендә  Лев Яковлевич һәм Антонина Николаевна аңа берәр шәһәргә китеп шундагы спорт секцияседә шөгыльләнергә киңәш бирәләр. “Синең талантың бары күренеп тора. Тик аны тагын да үстерү өчен яхшы тренерга эләгергә кирәк. Армиягә киткәнче спортка дәртең суынмаса, анда җиңелрәк булыр”.     
Әтисе белән әнисенең фатихасын алып, кышка җитәрлек утын, печән әзерләгәч, авылның ике егете белән кары күп, кышы озын булган якка – себергә китеп бара. Иркутскидан 60 чакрымдагы Ангара елгасы буена утырган Усолье-Сибирское дигән шәһәргә урнашалар. Симашевны төзелешкә балта остасы-бетончы итеп эшкә алалар. Анда ул спорт белән  шөгыльләнүен дәвам итә, ирекле көрәш секциясенә языла, велосипед спорты белән мавыга. 
Шул елларда тренер Борис Биюшкин белән очрашу Симашевның спортка карашын үзгәртә. ”Чаңгыда узышу - спортның бик тә үзенчәлекле төре. Анда авырлык үлчәүләренә дә, буйга да карамыйлар, бөтен кеше бер үк шартларда ярыша. Башка кайбер төрләрдә көрәш тамашачылар алдында – стадионда, залда, мәйданда барса, чаңгычы гел берүзе, урман эчендә йөгереп йөрергә мәҗбүр. Анда көндәшеңне дә узып киткәндә генә күрәсең, башкаларның ничек баруын да ишетеп кенә беләсең. Ләкин бу – спортның күп көч һәм тырышлык таләп итә торган төре. Шуңа да чаңгы ярышларында яуланган җиңүнең дәрәҗәсе бик югары”, - дип аңлата тренер. Аның киңәшен тотып Федор Симашев чаңгычылар секцясенә языла. Бу кешенең ихтыяр көченә, тырышлыгына, эш сөючәнлегенә, түземлелегенә хәйран каласың! Көне буе эшләп арып кайткач, кичләрен чаңгыда егермешәр чакрым ара үтә торган була. Моның белән генә чикләнмичә, тулай торак бүлмәсендә тактадан үзе велостанок ясый, төнге өчләргә кадәр шунда педаль әйләндерә. Иптәшләре хәтта аннан “лунатик” дип көләләр. Каян килгән авыл малаена мондый үҗәтлек?!  Аның тырышлыгы бушка китми, шәһәр беренчелегенә үткәрелгән чаңгы ярышында Симашев III нче урынны ала һәм шәһәрнең җыелма командасына керә. 
Армия еллары. Танылу.

1964 нче елны Симашевны армия сафларына алалар. Ул чик буе гаскәрләрендә хезмәт итә.  Армиядә  спорт белән шөгыльлләнүен ташламый, чаңгыда гына түгел, ә көрәш, йөгерү, ату ярышларында да актив катнаша башлый. Чик буе гаскәрләре беренчелегенә Петрозаводскида үткәрелгән чаңгы ярышларында 7 нче урыннны ала. Бу аңа хезмәт иткән җирендә спорт белән шөгыльлләнү өчен зур мөмкинлекләр ача. Шул ук елны Федор Петровичны “Динамо” спорт җәмгыятенең үзәк советы командасына алалар. Урал тавы итәгендәге Миас шәһәрендә, тренировкалар вакытында, танылган тренер Виктор Николаевич Бучин белән якыннан таныша һәм аның җитәкчелегендә эшли башлый. Иртән 5-6 километр йөгерү, көндез 30-35 километр чаңгыда  шуу, кичен 6-7 километр йөгерү, 10-15 минут гимнастика күнегүләре - Симашевның көндәлек режимына әверелә. Мондый режим белән яшәү күпләрнең көченнән килми.
Кемерово шәһәрендә үткәрелгән Спартакиада ярышларында 15 километрлы арада 284 чаңгычы арасында беренче урынны ала. Моңа кадәр билгеле булмаган яшь спортчының җиңүенә ышанып бетә алмыйлар. Ул җир шарына охшатып ясалган кыңгыраулы өстәл сәгатен “минем беренче бүләгем”, -  дип туган авылына әнисенә кайтарып бирә.
Ф.П.Симашев – Олимпия командасы члены.

1966 нчы елны В.Н.Бучин аны Мәскәүгә “Динамо” командасына чакыртып ала Һәм махсус план буенча ярышларга әзерләнүне дәвам итәләр.   Шул кышта  Чехословакиядә үткәрелгән халыкара ярышларда катнаша. Бу Симашевның чит илдә беренче чыгыш ясавы  була. 
Мурманскида үткәрелгән “Төнъяк бәйрәмендә” катнашып унбиш километрга көч сынашкан дүрт йөз чаңгычы арасында сигезенче, ә утыз километрлы арада икенче урынны алгач, аңа илебез җыелма командасы тренерлары игътибар итә һәм Симашевны җыелма командага кандидат итеп алалар.  
1968 нче елның 13 гыйнварында  Олимпия командасына керү хокукы алу өчен сайлау ярышлары үткәрелә. Бу ярышта җиңеп, Симашев Олимпия уеннарына барасы командага кертелә. Франциядәге  Гренобль шәһәрендә  беренче мәртәбә Олимпия уеннарында катнаша. Ләкин безнең ил командасы бу уенннарда уңышсыз чыгыш ясый. Бу ярышлардан соң Федор Симашев чаңгы юлларында җиңү яулау өчен көч кенә түгел, тәҗрибә дә кирәк икәнен аңлый.
Франциядән кайтуның икенче көнендә үк чаңгыга баса, әйбәтрәк чыгыш ясап, Олимпия уеннарындагы уңышсыз чыгышын аклыйсы килә. Тагын да тырышыбрак күнегүләр ясый башлый, моның нәтиҗәсе булып, Мәскәү беренчелегенә ярышларда, ил беренчелегенә Эстониядә оештырылган  ярышларда алтын медальләр  яулый.  Берничә көннән Скандинавия илләрендә оештырылган спорт бәйрәмендә катнаша.  Тампере шәһәрендә дөньяның өч мәртәбә чемпионы, Норвегиядән килгән, Йормунд Эггенны һәм Уле Эллефсетерны артта калдырып, алтын медаль яулый.

Укымыйча, белемеңне күтәрмичә җиңүгә ирешеп булмаячагын аңлап, 1968 нче елның җәендә Мәскәү өлкә педагогия институтының физик тәрбия факультетына читтән торып укырга керә. Шулай итеп, Федор Симашевның тормышына тагын бер мәшәкать – хезмәт итү, ярышларга әзерләнү, аларда катнашу белән бер үк вакытта, елына икешәр мәртәбә имтиханнар бирү, зачетлар тапшыру да өстәлә.    
1970 нче елны Чехословакиядә үткәрелгән ярышларда Федор Симашев үзенең иптәшләре Вячеслав Веденин, Владимир Воронков, Валерий Тараканов белән эстафетада дөнья чемпионы исемен алалар. Бу уңышлары өчен “Хезмәттәге батырлык” медале белән бүләкләнә һәм “СССРның атказанган спорт мастеры” дигән исемгә лаек була. Моңа кадәр 25 яшьтә бер генә чаңгычы егетнең дә спорт мастеры исеме алганы булмаган.  
Дөнья чемпионатыннан соң күп кенә халыкара ярышларда катнаша. Студентларның Финляндиядә үткәрелгән Бөтендөнья Универсиадасыннан ике алтын медаль, Япониядә үткәрелгән чаңгы ярышларында  алтын һәм көмеш медальләр алып кайта.  
Олимпия чемпионы

1972 нче елда Япониянең Саппоро шәһәрендә XI кышкы Олимпия уеннары үткәрелә. Олимпия каласы спортчыларны ап-ак кар көртләре, аяз матур көне белән каршылый. Чаңгычылар бишәр катлы зур йортлардан торган Олимпия авылына урнашалар. “Веденин белән без гадәттәгечә, бер бүлмәгә урнаштык. Күнегүләргә дә гел бергә йөрибез. Әллә икебез дә японнар кебек кечкенә буйлы булганга, әллә алдан ук безне медаль алалар дип уйладылар инде, авыл тирәсенә җыелышкан халыкның олысы да, кечесе дә безне башкаларга караганда ешрак туктатып, автограф сорап интектерде”, - дип искә ала Симашев үзенең “Чаңгы юллары” китабында.
Унбиш километрлы дистанциядә Федор Симашев көмеш медаль ала, моңа кадәр Олимпия уеннарының берсендә дә илебездәге ир чаңгычыларның мондый югары дәрәҗәгә ирешкәне булмаган. Бу җиңү Симашевны канатландырып җибәрә. Аны котлап илебезнең төрле төбәкләреннән телеграммалар килә. 
13 нче февраль көнне үткәрелгән 4х10 километрлы эстафетада илебез чаңгычылары  В.Воронков, Ю.Скобов, Ф.Симашев, В.Веденин дөньяда иң көчлеләр булып саналган Норвегия, Швеция командаларын узып, алтын медаль алалар һәм Олимпия чемпионы исемен яулыйлар.     

Олимпия чемпионы исеме – спортсменнарга бирелә торган иң югары, почетлы спорт дәрәҗәсе.  Дөнья чемпионы исеменә икенче ярышларда чемпион дәрәҗәсен яклый алмасаң, “экс” яки “элекке” кушымчасы өстәлә.  Олимпия чемпионы исеме спортсменга мәңгелеккә бирелә.

Саппородан кайткач, үз-үзләрен аямыйча көрәшкән олимпиячеләрне орденнар һәм медальләр белән бүләклиләр. Федор Петрович “Почет билгесе” орденына лаек була.
Олимпия чемпионы үзенең осталыгын артырганнан-арттыра бара. Американың Лейк-Плэсид шәһәрендә студентларның кышкы Универсиадасында 15 километрлы дистанциядә – беренче, эстафетада – беренче, 30 километрда - өченче алтын медален ала. 1974 нче елга дөньяның иң көчле чаңгычылары арасында Ф. П. Симашев өченче урында тора. 

Тренеры Виктор Николаевич Бучин Симашевка ышана, аның тырышлыгына соклана: “... Алтын кеше ул. ...Ул тимердән ясалган кебек. Аны дан бозар дип куркырлык түгел. Аның инде титуллары муеннан. Ә ул,  кайларда гына йөреп кайтмасын, күнегүләргә соңга калып килгәне юк”.
Ярыш саен Симашев медаль артыннан медаль яулап үзенең данын арттыра. Швециядә (Хагфор) 30 километрда - алтын,  Свердловскида үткәрелгән СССР халыкларының III кышкы  спартакиадасында 50 километрлы арада – алтын, Мурманскида ил беренчелегенә үткәрелгән ярышларда эстафетада – алтын медаль яулый.

Симашев - өлкән тренер
Үзенең чаңгы спортына булган мәхәббәте, намуслы яшәү рәвеше белән Мәскәүдә дә ихтирам казана. 1978 – 1989 нчы елларда ул чаңгы спорты буенча “Динамо” спорт җәмгыятендә өлкән тренер булып эшли. Тынгысыз, эзләнүчән, таләпчән, тырыш тренер кыска гына вакыт эчендә 25 спорт мастеры әзерли. Бары тик үз-үзеңне аямыйча, дөрес итеп күнегүләр ясау гына җиңүгә китерәсен яшь спортчыларга аңлата. Федор Петрович спорт белән кызыксынган  яшьләргә төрлечә ярдәм итәргә тырыша. 
“Симашев Мәскәүдә Татарстан җыелма командасы оештырырга җыена бугай”, - дип шаярталар иптәшләре һәм тренерлар, аның үз тирәсенә якташларын җыюын күреп. Татарстанның талантлы яшь чаңгычыларын үз янына Мәскәүгә чакыра, укырга керергә ярдәм итә, яхшы тренерлар белән таныштыра.  Югары Баграж авылыннан авылдашы Михаил Краснов, үзенең энесе Николай Симашев, күрше Мәлем авылыннан Бәгъданур Галин, Илшат Гафиатуллин, Әхмәт авылыннан Мөдәррис Әхмәтшин, Әлмәт шәһәреннән Валерий Башанов һәм башка талантлы яшьләрне Мәскәүгә алып килә. Алар армия хезмәтен дә Мәскәүдә генә үтәләр. Симашев үзебезнең яклардан чыккан чаңгычыларның берсен дә игътибарсыз калдырмаска тырыша.

Бөек чаңгычының туган ягында спортны үстерүгә керткән өлеше
1992 нче елны чик буе гаскәрләре подполковнигы дәрәҗәсе белән запаска чыгып, туган төбәгенә - Зәебезгә кайта. КамАЗның Зәйдәге автоагрегат заводына тренер – директорның спорт эшләре буенча урынбасары булып эшкә урнаша. “Федор Петрович Зәйгә кайтып эшли башлагач, спорт эше тагын да җанланып китте, икече сулышын алды”, - дип искә ала шәһәрнең спорт комитеты җитәкчесе Петр Сергеевич Уразайкин. Ул Зәйдә спортны үстерүгә, сәламәт яшәү рәвешен пропагандалауга, талантлы яшьләрне спортка тартуга үзеннән зур өлеш кертте. Аз гына вакыт эчендә (1992 – 1997) Мәскәүдән спорт инвентарьлары, чаңгычылар өчен комбинезоннар кайтартыла. Федор Петрович үзе тренерларны спорт серләренә өйрәтә, техник һәм психологик яктан ярдәм күрсәтә, тренировкаларга килә. Төрле очрашуларда чыгышлар ясый, мәктәпләргә бара. Симашев җитәкчелеге астында Зәй чаңгы командасы Республикада гына түгел, хәтта Россия беренчелегенә ярышларда катнаша, Ялта-Зәй чаңгы стадионында ел саен иң көчле чаңгычылар арасында Симашев призына ярышлар үткәрелә. Олимпия чемпионы янында басып тору гына да, аның белән сөйләшү дә яшь спорчыларны зур җиңүләргә рухландыра.
Яшь буынны сау-сәламәт итеп, спорт рухында тәрбия итүдә үзен-үзе кызганмыйча ярышларга йөрде һәм көтмәгәндә генә кинәт 1997 нче елның 19 декабрендә Олимпия чемпионы, “СССРның атказанган спорт мастеры”, “Татарстанның атказанган физик культура хезмәткәре” дигән мактаулы исемнәргә ия булган, “Почет билгесе” ордены, “Хезмәттәге батырлык өчен” медале белән бүләкләнгән бөек чаңгычы, тренер Федор Петрович Симашев  безнең арадан китте. Аңа бу вакытта 52 генә яшь иде. Никадәр эшләнәсе эшләре, планнары тормышка ашмый калды.
Симашев җитәкчелеге астында эшләгән тренерлар, спорт җитәкчеләре: чаңгы спорты Федерациясенең вице-президенты Галеев Э.Ш., спорт комитеты җитәкчесе Уразайкин П.С., тренерлар Сөләйманова Н.Х., Колесов С.В. Федор Петрович турында бик җылы сүзләр әйттеләр. “Спортка чын күңелдән бирелгән, үз-үзен аямыйча хезмәт иткән, спортны үстерүгә үзеннән зур өлеш керткән, кешелекле, гади, тыйнак, ихтирамга, зурлауга лаек кеше. Дан, дәрәҗә аны беркайчан да бозмады. Тренерлар белән дә, гади чаңгычылар белән дә рәхәтләнеп сөйләшә, киңәшләрен бирә иде”, - дип искә алдылар. 
       Россиянең дөньядагы иң яхшы 76 чаңгычысы 404 медаль алып Олимпия уеннарында һәм дөнья чемпионатларында рекорд куйдылар. Моңа Татарстан чаңгычылары да үзләреннән зур өлеш керттеләр: 24 медаль (аның 9 ы алтын) яуладылар. Россиянең иң көчле чаңгычылары, Олимпия чемпионнары Любовь Егорова, Лариса Лазутина, Николай Зимятов, Юлия Чепалова, Елена Вяльбе, Алексей Прокуроров, Вячеслав Веденин, Юрий Скобов, Евгений Дементьев һәм башка танылган чаңгычылар арасында якташым Федор Симашев исеме булу белән мин горурланам.  
Ләкин  данлыклы якташыбыз турында материаллар җыйганда  без гаҗәпкә калдык. Аның турында язмалар бик аз, туган йортына мемориаль такта да куелмаган. Әмма  спорт комитеты җитәкчесе Петр Сергеевич Уразайкин белән әңгәмәдән соң   күңелдә өмет чаткылары кабынды. “Без спорт тарихы турында музей ачарга җыенабыз, анда Олимпия чемпионы Федор Петрович Симашев үзәк урынны алып торачак”, - диде ул.  
Безнең спорттагы уңышларыбыз
Бүгенге көндә дә данлы якташыбызның эшләре дәвам итә. Һәр елның февраль аенда Ялта-Зәй чаңгы стадионында Олимпия чемпионы, Атказанган спорт мастеры Федор Симашев истәлегенә Бөтенроссия чаңгы ярышлары үткәрелә. Бу ярышларга төрле төбәкләрдән иң көчле спортчылар җыела. Алар арасында Зәй чаңгычылары да бар: спорт мастерлыгына кандидат, укучылар арасында үткәрелгән IV Россия спартакиадасында 1 урынны алган  Артур Петров (хәзерге вакытта Ханты-Мансийскида Югора физкультура һәм туризм университетында белем ала), Анастасия Сержантова,  Регина Насыйбуллина һәм башкалар. Зәй төбәгендә бәлки тагын Олимпия чемпионнары туар дигән өмет бар. 
      Шәһәр мәктәпләрендә дә сәламәт яшәү рәвешенә, укучыларның сәламәтлеген ныгытуга зур игътибар бирелә. Мәктәпләрдә уку көне иртәнге зарядка белән башлана. Безнең мәктәп укучылары да быел спорт буенча зур уңышларга ирештеләр. Шәһәр беренчелегенә үткәрелгән чаңгы ярышларында кызлар командасы - III урын, малайлар командасы - IV урын алды. Баскетбол, волейбол, җиңел атлетика ярышларында да сынатмыйлар. Көз көне шәһәр беренчелегенә үткәрелгән “Кросс наций”  ярышында 7А сыйныфы укучысы Лисов Дима  II урын алды. 

Безнең мәктәптә талантлы тренерлар – Ревин В.A. һәм Ревин А.В.  җитәкчелегендә каратэ “Кикусинкай” секциясе эшли.  Анда шөгыльләнүче безнең мәктәп укучылары  Савельева Маша (Татарстан Республикасы чемпионы, Башкортстан Республикасы чемпионы), Шарыпов Марат (Татарстан Республикасы чемпионы),   Кодратенко Владимир (Татарстан Республикасы чемпионы) зур җиңүләргә ирештеләр.
Сәламәт тәндә - сәламәт акыл
Физик күнегүләрнең сәламәтлеккә һәм организм үсешенә файдасы турында борынгы кешеләр дә белгәннәр. “Сәламәт тәндә - сәламәт акыл”  дигән халык мәкаленең чыганагы шул  булырга тиеш. Хәзер галимнәребез физкультура  һәм спортның организмга файдасын күп фактлар белән дәлилли алалар. Мәсәлән, физик күнегүләр белән системалы шөгыльләнгән кешенең күкрәк читлеге киң, ә тәне мускулатурага бай була. Йөрәк һәм үпкәләре яхшы эшли, сөякләре нык булып үсә.
    Һәр кеше дә спортчы булып бетә алмый. Әмма  нинди дә булса спорт күнегүе белән шөгыльләнү безнең һәрберебез өчен кирәк.  
Шуларның берсе - иртәнге гимнастика. Кайбер кешеләр иртән торгач, гимнастика белән  шөгыльләнергә вакыт таба алмыйлар. Моны бары тик үз ихтыярыңны буйсындыра алмау дип карарга кирәк. Әгәр сез һәр иртәдә гимнастика белән шөгыльләнәсез икән, бу – кечкенә генә җиңү инде. Ул сезгә эштә дә, укуда да ярдәм итәчәк. 
Спорт – наркотикларга каршы

Бүгенге көндә кешелекне иң борчыган проблема – ул наркомания. Хәзерге вакытта Татарстанда наркомания белән авыручылар саны 9600 тирәсе, бу исә 100 мең татарстанлының һәр 250се дигән сүз. Зәй шәһәренең үзәк шифаханәсенең балалар һәм яшүсмерләр наркология кабинетында 2009 нчы елның башына 15 бала учетта тора. Токсикомания буенча – 2, алкоголизм буенча – 13 кеше. 
       Наркотиклар һәр елны меңнәрчә кешеләрнең гомерен өзә. Наркомания – балалар каны һәм ата-ана күз яше. Бәхетле наркоманнар булмый. Сәламәтлегебезне саклыйк. Җәмгыятебездә киң тамыр җәйгән бу афәт кешедә булган кимчелекләр: көчсезлек, йомшаклык һәм наданлык исәбенә яшәп килә. Чөнки әхлаклы, акыллы, җаваплылык хисе тойган бер генә яшүсмер дә шикле “ләззәтне” татып карау коткысына бирелми.  

Наркомания колы булучыларның күпчелеге бу ялгыш юлга “берни белмәгәнлектән”  яки ихтыяр көче җитмәгәнлектән кереп китә. Спорт белән шөгыльләнеп, үзен чыныктырып, зур ихтыяр көченә ия булган  кеше генә бу афәткә каршы тора ала.   
Нәтиҗә, тәкъдимнәр.
        Буш вакытыгызда файдалы шөгыль табыгыз, спортны яратыгыз.

                Бары тик спорт белән шөгыльләнгән  кеше  генә  наркомания  дигән  афәтне җиңәргә үзендә көч таба. 

Сау-сәламәт кешедән дә бай, таза, матур кеше юк. Сәламәтлекне саклау һәркемнең үз кулында. 

1. Йөрәгеңне сакла! Йөрәгеңне физик күнегүләр белән ныгыт, велосипедта йөр, тимераякта, чаңгыда шу, йөзү һәм йөгерү белән шөгыльлән. 

2. Көндәлек режимны  төгәл сакла. Көн дәвамында ниятләгән эшләреңә дә өлгерерсең, нык ихтыярлы, оешкан, үз дигәнеңә ирешүче кеше булып та үсәрсең.

3. Гимнастика белән  шөгыльләнү мускулларны үстерә, гәүдәне төз тотарга, җиңел йөрергә, җитез хәрәкәтләнергә һәм зифа булырга ярдәм итә.  

Олимпия чемпионы Ф.Симашевның  музееын булдыру һәм туган йортына мемориаль  такта  кую  тәкъдиме белән район хакимиятенә мөрәҗәгать белән чыгарга.                  

Бүгенге җәмгыятьтә хәйриялелек.
 Минеева Мария, Гатауллина Айгөл, 11 а сыйныфы
Фәнни җитәкчесе:
 Куропаткина Рәшидә Рәхимҗан кызы, 
татар теле һәм әдәбият укытучысы
“ Яхшылык эшләргә хәлебездән  килә  икән, 

шуны эшләмәсәк , гомеребез буе үкенеп яшиячәкбез”.    

                               Көнчыгыш философы Саади.

      Билгеле булганча, 2007 ел Татарстаныбызда-хәйрия елы булып игълан ителгән иде.Бу юнәлештә һәркем диярлек үз көчен, сәләтен, фантазиясен, күңел җылысын бирергә тырышты.
Хәйрия, хәйриялелек  нәрсә дигән сүзләрне, мәгънәләрне үз  эченә ала икән? Җәмил Габдулхак улы Зәйнуллинның “Шәрык алынмалары сүзлеге”нең  130 нчы битендә хәйрият сүзенә аңлатма бирелә. Хәйрият - яхшылык, изгелек кылу, эшләү диелә. Сүз татар теленә гарәп сүзеннән кергән. 
Татар халкында шундый мәкаль бар: ”Яхшылык эшләсәң үзеңә әйләнеп кайтачак”. 
Яхшылыкның,  хәйриялекнең башлангычы нинди юллар үткән соң?

Тарихка күз салыйк әле. XIX  гасыр башларында экономика чәчәк ата башлый.Шул вакытта нәкь менә хәйрия эше матур башлагычны алада инде.Аз керемле гаиләләргә, мохтаҗларга ярдәм кулы сузарга теләк белдерүчеләр табыла.Ярдәмне дини бәйрәмнәрдән соң тарата торган булганнар,ятимнәр йортларына игътибар арткан, ятим балаларга, ялгыз әби-бабайларга , урамга ташланган тәртипсез балаларга зур ярдәм күрсәтелгән.Ачлык елларында да хәйрия юнәлеше үзенең изге башлангычын югалтмаган.Мөселман балаларын Бохара, Кәир кебек дини яктан алга киткән шәһәрләрдә укыту  хәйрия юнәлешенең  матур башлангычы.

XIX гасырның 30 елларыннан соң Рәсәйдә халыктан җыйналган акчага мохтаҗ балалар өчен- балалар йортлары ачыла.1843 елдан бирле Казан шәһәре халкы да  изгелек башлангычын дәвам итүчеләр арасында санала.Изгелек шәхесләреннән беречеләрдән булып, абыйлы-энеле  Ибраһимовлар, Исхак Юнысовлар исемнәре тора.И.Юнысов мохтаҗ балалар йортының  беренче директоры булып саналган.
Ярдәм итү, олыларны олы итү –җир йөзендәге һәркемнең изге бурычы.

...1990 еллардан соң илдәге үзгәреш җилләре   еракта калган хәйрия юнәлешен кирәк дип тапты.Оешмалар ,  шәхсән кешеләр, җитәкчеләр алдына ярдәмләшү дигән проблема куелды.Бер эш көнлек хезмәт хакын күчерү дисеңме, акчалата ярдәм итү , кием-салым белән ярдәм итү дисеңме –барысыда матур юнәлешкә этәргеч булды.Чит илләрдә бу проблема бик җиңел алып барыла икән.Танышым менә Мисырда яши.Кешеләр һәрвакыт сине елмаеп каршы алалар, акчаң җитмәгән очракта да  китереп бирерсез диеп,- калалар ди.

 1921 елда илебез ачлык кичергән.Нәкь менә гуманлы кешеләр, үзенең соңгы кыйпылчык ипи кисәген бүлүчеләр аркасында халкыбыз авыр минутларда исән калган, бер-берсенә ярдәм иткән.
Хәйрия , ярдәм итү авыр эшме? Юк, әлбәттә.Аяк-кулың исән булганда, күңелең саф-чиста булганда һәр кеше изгелек һәм яхшылык  эшли ала. Бүгенге көн яшьләре без моны эшлибез  һәм эшләргә тиешбез!
   Мин  Зәй шәһәрендә туып үстем.Хәйрия һәм ярдәмләшү минем өчен яңалык түгел. Беренчедән, сыйныфыбыз белән Бөек Ватан сугышы  ветераннарына ,урын өстендә авырып  ятучы әби-бабайларга да булыштык. Өлкәннәр белән сөйләшеп утыру, кибеткә барып , кирәк- ярак алып кайту, йорт тирәләрен җыештыру -без-укучыларның чын йөрәкләреннән башкарылган эшләре дип әйтә алам.
       Беренче группа  инвалид егеткә яшьләр һәм спорт бүлеге идарәсе ярдәме белән  Казан   шәһәреннән   музыкаль үзәк  кайтарттык. Егетебез Җиһаншин Риязның сөенүен күреп , без – сау -сәламәт балалар ярдәмләшүнең бик кирәк икәнен аңладык.
Җиһаншин Рияз – I группа инвалид

  Татарстанда чыгучы газета , журналларны  карап, укып чыгабыз икән күңелләр сөенәчәк кенә.
      Менә  кулымда “Татарстан” журналының 2007 елның 4 саны.Татарстан Президенты Минтимер Шәймиев “Татарстан” журналының һәм “Татарлар Дойчланд” берлегенең хәйрия акциясен хуплавы турында хәбәр иткән.Биредә мәдәниятара берлеге инициативасы белән башланган хәйрия акциясе уңышлы гына төгәлләнелде диелә.Яңалык шунда ки, ТР Президенты Минтимер Шәймиев Беренче бөтендөнья сугышы татар хәрби әсирләренең Берлин янындагы Церенсдорф бистәсе  зиратын яңадан торгызу һәм тәртипкә китерү өчен кирәкле сумманы бүлеп бирү турында күрсәтмә биргән.Зиратта күпме ватандашыбызның җәсәде (гәүдәсе) күмелгән.
5 мең евро акча ТР хөкүмәтеннән хәйрия счетына күчерелгән.Бу вакыйга Хәйрия елының иң якты вакыйгаларының берсеннән саналган.

Коръәндә әйтелгәнчә, һәр милли җанлы кеше хәер бирергә, ярдәмгә мохтаҗга булышырга тиеш.
Авыру урын җирендә ята икән , җылы сүзләребез белән юатырга, тиздән тереләсенә ышандырырга тиешбез. 
Хәйрия эшләрендә актив катнашкан шәхесләрдән кайсыларын санап китү урынлы булыр.

Сөләйман Мөхәммәтҗан улы  Аитов- шундыйларның берсе.Сәүдәгәр гаиләсендә туып үскән, әтисе вафат булгач, сату эшләрен дәвам иткән.Зур табыш алуга ирешкән.Шәһәр Думасына сайланган.1890-1917 елларга кадәр  ярдәмгә мохтаҗ балалар йортына ярдәм күрсәткән. Җәмәгатьчелек аның эшләренә уңай  бәя биргән. 
        1897 елның 30 гыйнварында үткәрелгән  татар халкының  санын исәпкә алу буенча зур нәтиҗәләргә ирешә. ” Зур тырышлык өчен”дигән  алтын медаль  белән бүләкләнә. Хатыны Фатиха Абдулвәли кызы  Яушева 1908 елда Казан шәһәрендә милли татар кызлары өчен гимназия ача.Игелек, изгелек эшләре аларның күңелләренә  якын була.Алдынгы карашлы бу гаилә  татар мәдрәсәләре өчен җан атып эшли. Мөселманнарның беренче политик партия  оешмасын төзүдә финанс ярдәм күрсәтү дә бу гаиләнең изге эшләренең берсе. 1898 елда  Казан шәһәрендә мәчет төзетә.Игелекле гаиләдә  5 малай үсеп буйга җитә.
       Татар дөньясында Иван Иванович Алафузов исеме дә хөрмәткә лаек.Одесса якларында белем алып безнең якларга килеп чыккан бу шәхес 1863 елга кадәр сәүдәгәр исемен лаеклы йөрткән. Бай коммерсант үзен тирә- якка бик тиз таныткан.Санкт-Петербург шәһәренең мохтаҗ балалар йортына ярдәм итүче булып саналган.Төньяк җирләрдә ачлыктан тилмерүчеләргә ярдәм йөзеннән  4 мең сум акча җибәргән. Киң күңелле,кешелеклелек сыйфатлары аңа бары уңышлар гына  алып килгән. Югары дәүләт бүләкләре аның   күкрәген бизәгән.
Икенче никахлы хатыны  Лидия Андреева була.Асрамага бер кыз алып үстерәләр.Данлыклы башкалабызның данлыклы шәхесе - гражданины булып тарихка кереп кала.

       Мөхәммәтсадыйк  Корбангали улы Бурнаев сәүдәгәр гаиләсендә туган.Үзлегеннән чималны күпләп  эшкәртергә, сатарга өйрәнә.Иң бай, иң сәләтле сәүдәгәрләр рәтен тулыландыра.Зур кибетләр тоткан сәүдәгәр тирә- якта билгеле була.Җире дә шактый, кибетләре дә ярыйсы гына була аның.Татар халкы аны эшмәкәр итеп тә, җитәкче итеп тә яхшы белгән.Мөселман халкы аны бик хөрмәт иткән. Дингә бирелгән, динне хөрмәт иткән ул.Сәүдәгәр 1872-1895 елларда Бурнай мәчетен төзетә.Ике хатыны белән 6 бала тәрбияләп үстерәләр.

Мөхәммәмсадыйк Мөхәммәтсафа улы Галикеев сәүдәгәр гаиләсендә туып үскән.Сәүдә эшләре зур уңышлар алып килгән.Хәйрия эшләрендә башлап йөрүчеләрнең берсе булган.Мөселманнар оешмасы аны хөрмәт иткән, зурлаган.” Мөхәммәдия” мәдрәсәсенә матди ярдәм иткән.Бай сәүдәгәр өйләнеп, гаилә корып, хатыны белән 6 бала тәрбияләп үстергән..
         Сергей Анреевич Землянов гади крестьян гаиләсендә туып үскән.Табигатьтән бирелгән сәләтенә тагын эш сөючәнлек өстәлгән.Иген үстереп, ипи пешереп, сатып матур үрләр яулаган эшмәкәр ,Иделдә үзенең пароходларын булдыруга зур көч куйган.XIX гасыр башында 7 тарткыч пароходы, 54 агач баржасы булган.Су дәрьясына гашыйк эшмәкәр С.А.Землянов 1904 елда Казанда Елга училище бинасын төзүгә 25 мең акча сарыф итә.Чиркәүләрне торгызуга, кирәк кадәр ярдәм итәргә көчен  дә, вакытын да кызганмый.Югары дәүләт бүләкләре аның изге эшләренең  матур күрсәткечләре.Казан башкаласы С.А.Земляновның бүген дә тарихи эзләрен саклый.Ул салдырган таш йорт матурлыгын югалтмый, Киров урамының 37 йорты инде ул.Анна Касиановна Яркинага өйләнеп, бердән -бер малайлары Константинны үстергәннәр.

      Иван Дмитриевич Иванов сәүдәгәр гаиләсендә туып үскән. Әтисе вафат булгач, сәүдә эшләрен үзе алып барган. Биш кирпеч заводын төзергә ярдәм иткән.

1890 елдан башлап сәүдә эшләре белән бергә хәйрия кебек изге эшне дә дәвам иткән.Сукырлар оешмасына, белем бирү оешмаларына, чиркәүләргә зур матди ярдәм күрсәтә. Казан шәһәрендә Иван Дмитриевичның 12 меңлек өе булган, 100 меңнән артык суммага хәйрия эшләре башкарган. Казан сәүдәгәре кызы С.Я.Пекина белән тормыш корып, Николай, Анатолий һәм бер кыз үстергәннәр.

Тарих битләре буйлап үтелгән юлда кешенең  нинди милләттән булуына карамастан, яхшылык , изгелек кылуы матур күренеш.

Хәйрия сүзенең асылы, мәгънәсе ерак тарихка барып тоташа. Рәсәй зур үзгәрешләр кичерде. Базар икъткисады килеп керде.Үзгәрешләр эшче халыкны да, җитәкчеләрне дә эшкә өндәде.Аз хезмәт хакы алучылар ярдәмгә мохтаҗ булдылар. Хәерчелек, мохтаҗлык көннән-көн чәчәк атты.Ярдәм итү, ярдәмләшү төрле фомаларда тормышыбызга үтеп кереп ,зур сынаулар үтәргә өйрәтте.Кемнәрдер ярдәмләшү акцияләрен  уйлап чыгарды, кемнәрдер  мохтаҗларга ике дә уйламастан,  ярдәм кулын сузарга әзер торды.Гомер –гомергә булган меценатлар , спонсорлар, мәчет, чиркәүләрдә эшләүчеләр  ярдәм итүгә беренчеләрдән булып кушылдылар.Яшьләр арасында волонтерлар, мәктәп балалары арасында-тимурчылар хәрәкәте чәчәк атты.

Германиядәге кебек гуманитар ярдәм күрсәтү дә матур күренешкә кереп китте.Әхлакый үсеш алга киткән илләрдә мохтаҗлык сизелми дә кебек.

Бүгенге көндә шәхси, дини ,җәмәгатьчелек хәйрия эшенең юнәлешләре өйрәнелә, бер системага салына.Һәркемгә тиешенчә, һәркемгә сәләтенчә дигән төшенчә тормышыбызны  дөрес чагылдыра.Югары уку йортларында тормыш таләп иткән проблемаларны  дөрес куеп, дөрес чишәргә өйрәнсәләр, дөрес юнәлеш бирсәләр, җәмгыятьтә уңай һәм дә файдалы эшләр башкарылыр иде.

Философик-фәлсәфи яктан хәйриялек проблемасы әлегә бөтен яктан ачылып һәм яктыртылып бетми.Тормыш көннән-көн үз яңалыкларын , үз кануннарын китереп куя.

Совет чоры әдәбиятында хәйриялек турында тәнкыйти фикерләр генә булган.Аеруча С.Ф.Анисимов, Р.Апресян, Ю.Давыдов, А.А.Гусейнов, И.О.Кон, А.И.Титаренко кебек шәхесләрнең критик ( тәнкыйть) мәкаләләре дөнья күргән. Рәсәйдә дини оешмаларны да критика (тәнкыйть) чикләп узмаган.Совет чоры тарихчыларыннан А.Ф.Замалиев, В.А.Зоц, Я.Н.Щапов кебек шәхесләр хәйрия эшләренә тискәре караш белән караганнар.

Еллар узган саен кешелек дөньясында да үзгәрешләр булып торган.Гуманлы кеше гуманлы булып калган, ата-ана тәрбиясен дөрес алган бала дөрес тормыш юлын дәвам иткән.Өметле. җәмгыять өчен кирәкле шәхесләр туган, яшәгән иҗат иткән.

Христиан дине кабул ителгәч тә , хәйрия эше әкрен генә алга киткән. Табиблар (врачлар)  хәйрия өлкәсендә зур эшләр алып барганнар.Сәламәт тәндә, сәламәт акыл дигәндәй, табиблар хәлдә барынча сау- сәламәтләргә дә,авыру балаларга да ,авыру кешеләргә дә ярдәм кулы сузганнар.Аристократ гаиләләреннән бигрәк тә Шереметьевлар гаиләсе  турында җылы сүзләр әйтелә. Мәскәү шәһәрендәге күп кенә хастаханәләр элекеге байлар ярдәме белән салынган булсалар да , бүген дә тиешенчә хезмәт күрсәтә торган  сәламәтлек урыннары  булып саналалар.

Рәсәйдә Мария Федоровна башлап җибәргән ярдәмләшү оешмасы күпләргә зур ярдәм китергән,  мохтаҗларның күңелен күтәргән, яшәргә көч биргән.Акрын гына аерым оешмалар матур башлангычка кушылганнар.Үзләре аерым оешмаларга бүленеп күп кенә кешеләрне үз артларыннан ияртеп барганнар .Табиб балаларына югары белем алучыларга  ярдәм күрсәтү өчен акча мәсьәләсе уңай гына  чишелгән.

Архив материалларга күз салсак, Беренче Бөтендөнья сугышы елларындагы һәм тыныч тормыш көннәрендәге хәйрия хәрәкәте яктыртылган материаллар белән танышырга була.

Революциядән соң политик һәм социаль үзгәрешләр аркасында хәйрия эшләре тукталып  тора.Бөек юлбашчыбыз В.И.Ленин исемендәге балалар фонды хәйрия эшен, балаларга ярдәмләшүне  акрын гына дәвам итә.Кызыл Хаҗ  оешмасы төзелгәч, шәфкать туташлары әзерләү халыктан җыелган акчага башкарыла.Бөек Ватан сугышы елларында илебезнең тынычлыгы өчен хәлдән килгән һәркем ярдәмләшү хәрәкәтенә кушыла., илебезнең хәрби өлкәсенә күп кенә ярдәм кирәк була.Илебез халкы бер теләктән , бер сулыштан Ватан өчен сугышкан солдатларыбызның якыннарының хәлләренә керешеп зур ярдәм иткәннәр.

Төрле юнәлештә , төрле өлкәләрдә эшләп килүче  фондлар эшче халыкны да, мохтаҗларны да тәэмин итә алганнар.

Бүгенге көндә 3 меңнән артык ярдәмләшү оешмасы һәм фондлары  бар. Рәсәйдә 70 тән артык чит ил хәйрия фондлары эшли.Шуларның өчтән бер өлешен американлылар тәшкил итә.

2001 елгы күрсәткечләргә караганда хәйрия фондындагы акча 500 миллион нан артык долларлар  белән исәпләнә.Аерым кешеләр, шәхесләр ярдәмләшү фондларына аз булса да ярдәм   күрсәтергә  тырышалар.

Хәйрия, ярдәмләшү сүзенең мәгънәсе түбәндәгеләрдән гыйбарәт. Рус теленең С.И.Ожегов аңлатмалы сүзлегендә- мохтаҗларга ярдәм күрсәтү диелгән, инглиз телендә исә спонсор мәгънәсендә йөри .Рим дәүләт эшлелесе исеме белән аталган Меценат  атамасы да телебездә кулланышта йөри.

         Петербург шәһәрендә оештырылган  хәйрия эшләренең барышы турында яктыртылган Халыкара Конгрессы “ Бүгенге көндә ярдәм итү проблемасы дип “ аталган.Иннокенти Михайлович Сибиряковның 145 еллык юбилее уңаеннан үткәрелгән Конгресс зур эшләргә нәтиҗә ясады.Кызыл җеп булып узган фикер И.М.Сибиряковның хәйрия эше һәм изгелеге иде.Санкт-Петербург университетының студентлары бердәм төстә катнашып, фикер алыштылар, эшләнгән эшләргә нәтиҗәләр ясадылар. Киләчәктә дә мохтаҗларны барлау, аларга ярдәм итү кирәклегенә басым ясалды.

Хәйрия эшенең асылы гел үсештә. Конгресста бүгенге көн калыпларына яраклштырылган хәйрия эше модельләре төзелгән.Бөек шәхесләрнең дәвамлы эшләренә нигезләнеп эшләнгән эшләр изгелеккә, гуманлыкка алып чыгасы көн кебек ачык. Хәйрия эшендә яшь буынны дөрес итеп тәрбияләргә дә, әхлакый дөрес юнәлеш бирергә  кирәк , - ди  ректор   Л.А. Вербицкая.  Безнең җәмгыятьтә  әхлак кануннары белән бергә хәйриялек тә чәчәк ата. Яхшылык  кылу,  ярдәм итү изгелек эше түгелме соң? Игелек, изгелек кылып яшик. Яхшылык үзебезгә әйләнеп кайтасы көн кебек ачык. Рухи байлыкларын арттырган, дин белән кызыксынган кешеләр - ярдәм кулы сузарга әзер кешеләр. Яшьләр белән тыгыз элемтәдә генә эшләгән очракта киләчәк тормышыбыз матур һәм өметле булачак.

Әсгать Галимҗанов турында...

       Татарстан җирлегендә Әсгать Галимҗановны белмәгән кеше юктыр. Инде менә 1960 нчы еллардан бирле кешеләргә, бигрәктә -балаларга бәхет өләшүче ул. Лев Толстой исемендәге  Алтын медаль иясе, Халыкара балаларны яклау әгъзасы   булып  тора .

Үзенең үрнәгендә- күпләргә үрнәк күрсәтүче шәхес ул .

Үзе исән чагында аның хөрмәтенә һәйкәл куелды.Нәкъ менә Республикабыз туган көнне   хәйрия эшен алып баручы шәхескә  Казан Кремленең  меңъеллык мәйданында һәйкәл  калкып чыкты. Бу һәйкәлне булдыру Президентыбыз идеясе иде, шәхсән акча да Президентыбыз гаиләсе бүләге. Татар халкында шундый әйтем бар:” Яхшылык үзеңә яхшылык булып әйләнеп кайта”. Асия Миннуловна җитәкләгән скульпторлар төркеме бу сәнгать  җимешен бик эчтәлекле итеп ясаганнар.

...Ат -кешеләр өчен гомерлек хезмәт, эш, йорт хайваны. 

 Максим Горький әйткәнчә:”Тормыш агышы - кешенең эчке кичерешләре  белән тыгыз бәйләнештә булуы “-ул. 

Ачлы-туклы үскән Әсгать абыйга Казан шәһәренең колхоз базарында йөк ташучы булып эшләргә туры килгән.Үз күзләре белән калган азык калдыкларын чүпкә илтеп ташлаганны күргәч, аның йөрәге әрни.Шушы ризык калдыкларын җыеп дуңгызларга, үгезләргә ашату теләге туа. Хайваннарны хөкүмәткә  иткә тапшырып, ятим-ач балаларга ярдәм итү бәхетенә Әсгать абый беренчеләрдән булып ирешә.Хатыны, ике баласы белән гади генә тормыш алып баручы изге җанга шулкадәр яхшылык ничек йөрәгенә сыйды   икән?

Кулында бер тиендә артык акча тотмаган Әсгать абый, аз  гына акчасы булды исәә, ятимнәр йортына- ачтан-ялангачлыктан тилмергән балалар йортына тапшырган.Ә сабыйларның шатлыгы аның гаиләсе өчен  дә  шатлык   булып саналган. Намусы кушкан изгелек эшендә аңа беркемдә комачаулый алмаган!

Беркемгә дә үзенең  изгелек эшләре турында сөйләп тә, әйтеп йөрмәгән ул, чөнки ул аны  вөҗдан, намус эше дип санаган. Гуманлы Әсгать абыйның яхшылыгы, батырлыгы. Альберт Швейцер, доктор Гааз, киң йөрәкле ана-Тереза белән беррәттән куела.Тикшерүләр булса да яхшылык кешесе изгелек эшен гомерлек юлдашы итеп сайлаган. Авыр эш булса да күңелендә яхшылык яткан кеше яхшылык кына эшләргә сәләтледер ул.

... Алабуга дәүләт университетының психология факультеты студентлары арасында  Гүзәл Сәмигуллина җитәкләгән “ Аэлита” дигән волонтерлар хезмәтен әйтеп китү дә  урынлы булыр. Алар да Әсгать абыебыз кебек ятим балаларга психологик яктан да, рухи яктан да, акчалата да ярдәм итәләр.

Үз балаларын  язмыш сукмагына ташлаган ата-аналарга әйтер сүз табып булмаса да,  балаларга ярдәм күрсәтүче  изге  кешеләргә бары рәхмәт, әйтәсе килә.
Якташыбыз - Илшат Фәрдиев...

     Якташыбыз  ААҖ  “Татэнерго”  генераль  директоры Илшат Фәрдиев хәйриялек эшендә беренче башлап йөрүчеләрдән. Аны Зәй халкы хөрмәт итә, уңышлары, кылган гамәлләре  өчен якын итә.
  Кулланылган әдәбият исемлеге:

1.”Татарстан” журналлары 1; 4; 5; !2, 2007 ; 12/2006 ( 19б.)

2.Җ.Г.Зәйнуллин ”Шәрык алынмалары сүзлеге”, Казан  “Мәгариф”         1994.-131 б.

3.С.И.Ожегов “Толковый словарь русского языка».,- Москва, 2002-49с.

4.Р.Р.Салихов , Р.Р.Хайрутдинова.Очерки истории Национального банка РТ.

Казань: Изд-во «Мастер Лайн», 2000.- 200.с.

5.Р.Р. Салихов, Р,Р.Хайрутдинов Исторические мечети Казани.-Казань:Тат.кн.изд-во , 2005.-191 с.

6.Республика Татарстан №176 ( 26293) 2.09.08.

7.”Мәгърифәт” № 43( 925) 24.10.09.

Әдәби туган як – зәй төбәге.
 Ханова Зөлфия, 11 нче а сыйныфы 
Фәнни җитәкчесе:
 Әхмәтҗанова Ләйсән Камил кызы,
татар теле һәм әдәбият укытучысы

Син кем? - дип сорасалар, син документыңны, паспортыңны күрсәтәсең: анда төп мәгълүмат язылган. Әгәр дә халыктан, син нинди халык, дип сорасалар, халык документ урынына үзенең галимен, язучысын, рәссамын, композиторын, сәясәтчесен, хәрби җитәкчесен күрсәтә.
Рәсүл Гамзатов.
Туган як! Туган як кеше өчен ата - анасы кебек үк кадерле. Туган туфрагында кеше аягына баса, тәпиләп китә, шуннан аның теле ачыла, ул тәүге сүзен әйтә.Торган саен син туган якның гүзәллеген ныграк аңлыйсың, байлыкларын күз алдына ачыграк китерәсең.
Туган җир! Туган төбәк! Туган табигать! Һәр кеше өчен нинди газиз, тирән мәгьнәле сүзләр!
Туган якның бай тарихы һәм мәдәнияте, табигате һәм көнкүреше - болар барысы да кече яшьтән үк балалар тормышының бер кисәгенә әверелә.
Әдәби туган якны өйрәнү әдәбиятны тирәнрәк аңларга, аның тормыш белән бәйләнешен төшенергә булыша, туган төбәкне танып белергә, патриотик, әхлакый, эстетик тәрбия бирергә ярдәм итә.
Туган якны өйрәнү халык мәдәниятенең гасырлардан килгән традицияләрен, халыкның зур һәм күркәм эшләрен аңларга булышаТуган якны өйрәнү төшенчәсе нинди дә булса билгеле бер төбәкне төрле яклап, мәсәлән, тарихи, географик, биологик, әдәби, археологик, этнографик, икътисади яктан өйрәнүне үз эченә ала.

Әдәби туган якны өйрәнү - ул билгеле бер төбәк белән бәйле әдәби, әдәбият тарихына караган материаллар җыю дигән сүз.

Бүгенге әдәбият фәнендә әдәби туган як материалларын файдалану проблемасы, тарихи - мәдәни мирасны туплау, ул мираста аерым төбәкләрнең өлешен, урынын барлау проблемасы актуаль яңгыраш алды. Чөнки без уку - укыту һәм тәрбия эшендә абстракт төшенчәләрнең, гомуми матур сүзләрнең тәэсир көче түбән булуын аңладык. Шундый төшенчәләрнең берсе - туган ил. Ләкин әлеге төшенчәнең сүзләр арасында конкрет мәгьнәсе күмелеп кала язды. Туган ил - ул син яшәгән җир, авыл, төбәк, син яраткан табигать, син хөрмәт иткән кешеләр. Туган ил, туган як, туган авыл! Һәркем өчен иң мөкатдәс, иң изге, иң кадерле сүзләр алар. Кеше кайда гына булмасын, ул иң беренче чиратта әти - әнисен, туган ягын искә төшерә, алар белән бәйләнешле истәлекләрен яңарта. Ләкин алар турында уйланмау, әлеге төбәкнең тарихын, бүгенгесен белмәү, кызыксынмау аны яратмауга тиң. Шулай итеп, үз төбәген белмәгән, өйрәнмәгән, аңа битараф кеше үз туган илен ярата алмый. Димәк, патриотик тәрбия, туган илне, милләтне ярату, милләткә хезмәт итәргә әзер булу хисләре тәрбияләү өчен туган төбәк материалларын белү, өйрәнү мөһим, алар уку - укыту процессының нигезендә ятырга тиеш булалар.

Мәктәптә әдәби туган якны өйрәнүнең максат- бурычлары, формалары, ысуллары күптөрле: якташ әдипләрнең тормыш һәм иҗатларын тикшерү, музейлар. әдәби почмаклар ачу, стендлар, альбомнар төзү, фольклор материалларын туплау һәм өйрәнү, истәлекле әйберләр, экспонатлар җыйнау, әдәби кичәләр, очрашулар үткәрү һ.б. Бу зур эштә аларга әдәби, тарихи чыганаклар, җирле һәм гомумән вакытлы матбугат, архив, музей материаллары, мемуар әдәбият, төрле хатлар, кулъязмалар, өйрәнелә торган әдипләрне якыннан белгән кешеләр дә һәм үзләре әдипләр дә ярдәмгә килә.

Татарстанда тарихи һәм әдәби туган якны өйрәнүнең шактый бай тарихы бар. Е.Бушканец, Л.Котельникова, М.Р.Әхмәтҗанов, В.Климентовский, С.Алишев, Р.Шәйхиев һәм башка галимнәр бу юнәлештә игьтибарга лаеклы эш алып бардылар һәм баралар.

Минем эшемнең максаты - туган ягым - Зәй төбәген әдәби яктан өйрәнү. Зәй төбәгеннән күп санлы мәдәният әһелләре чыккан, бу як күп кенә әсәрләрдә гәүдәләнеш тапкан. Шуңа күрә мин аерым шәхесләргә, әдәби як төшенчәсенең кайбер мәсьәләләренә генә тукталып китәргә уйлыйм. Максатыма ирешү өчен Зәй районында туган, торган шәхесләр турында мәгьлүмат табуны һәм материал җыюны, кайбер язучыларның тормыш һәм иҗат юлын тулырак яктырту өчен аларның әсәрләрен өйрәнүне, туган якларына мөнәсәбәтен ачыклауны, Зәй районында туып - үскән күренекле шәхесләрне мәктәптә һәм, гомумән, халык арасында өйрәнелү торышын тикшерүне үземә бурыч итеп куйдым.
Шушы максаттан чыгып мин әдипләрнең әсәрләре, алар турында вакытлы матбугат битләрендә чыккан мәгьлүматларны өйрәндем, бу шәхесләрне якыннан белгән кешеләр белән очраштым, музейлар һәм мәктәпләрдә, мәдәният учаклары булган - китапханәләрдә булдым һәм бу материалларны үземнең хезмәтемдә файдаландым.
Үзең яшәгән төбәкнең туган як , туган ил булуына ышану өчен , билгеле, аның үткәненә, бүгенгесенә күз саласың, киләчәк турында уйланасың. Үткән белән очрашу теләге сүнми дә, сүрелми дә. Менә шул теләк тарих битләрен ачарга мәҗбүр итә дә инде. һәр төбәкнең үз тарихы бар.

Зәй төбәген әдәби яктан өйрәнүгә хезмәтләр юк. Әмма темага мөнәсәбәтле аерым мәкаләләр, факт - мәгьлүматлар вакытлы матбугат битләрендә очрап тора.
Бу уңайдан Зәйдә чыгып килә торган "Зәй офыклары" газетасы игьтибарга лаек. "Зәй офыклары" милли күтәрелеш алгарышның бер чагылышы буларак, 1990 елның июнендә "Знамя дружбы" газетасы тәрҗемәсе булудан туктап яңа исем астында мөстәкыйль рәвештә чыга башлады. Яңа газета " Сөй гомерне, сөй халыкның дөньясын!" дигән өндәү алды. Өндәү генә түгел, программа иде бу. Менә унтугыз ел дәвамында "Зәй офыклары" журналистлары аңа тугры.

Газетасыз, матбугатсыз милләт яши, милли аң калыплана аламы? Юк. Газета ул - вакыйгаларның кайнар эзеннән барып, җәмгыять фикерен формалаштыручы, туплаучы зур идеологик көч.

Зур өметләр баглап ачылган газета беренче саныннан ук укучысын милли яңарышка өндәде, телне, гореф - гадәтләрне, милли мәгарифне үстерүгә йөз тотты. Якташ язучылар Р. Батулла , А. Гыйләҗев Зәйдә татарча газета чыга башлавын хупладылар.

Икенче санда ук "Зәй - минем күңел кагъбәсе" дигән баш астында Аяз ага Гыйләҗев белән газетаның баш мөхаррире Рәис Габсәлам улы Нәҗипов әңгәмәсе басылды.
Газета битләендә күптөсле һәм күпкырлы тормыш калейдоскобы, шәһәр совет конференцияләре һәм пленумнары, корылтайлар һәм мәҗлесләр, мәктәп һәм гаилә мәсьәләләре һ.б. Сабантуй, Нәүрүз, җыеннар, "Карга боткасы" бәйрәмнәре, татар җыры бәйгеләре, татар телен укыту мәсьәләләре "Зәй офыклары"ның даими игътибар үзәгендә.
Мөхәррият каршында Г.Мөхәмов җитәкләгән "Төбәгем тургае", "Зәй энҗеләре", "Көмеш кыңгырау" әдәби берләшмәләре эшләп килә.
Газета соңгы вакытта район - шәһәр хакимияте башлыгы карары нигезендә Зәй төбәгеннән чыккан күренекпе шәхесләр, фән, әдәбият, сәнгать өлкәсендә танылган якташларның тормышын, иҗатын өйрәнү, алар турында мәгьлүмат туплау, аларны пропагандалау өстендә эшли." Күренекле якташлар" рубрикасында алар турында мәкаләләр, көндәлекләреннән өзекләр, тәрҗемәи мәгьлүматлар, әдипләр белән әңгәмәләр басылып тора.
Мәсәлән, Сөббух Рафиков, билгеле булганча, репрессия корбаны. Хәзер ул халыкка кайтарылган шәхесләрнең берсе. Аның халык тарафыннан якын һәм үз итеп кабул ителү чоры Зәйдә узды. 1957 елда ГРЭС төзелешендә "Социалистик Татарстан" газетасының үз хәбәрчесе булып катнашудан алып, 1971 елда вафат буганга кадәр язучының гомере Зәй тарихы белән тыгыз бәйләнгән. Шуңа күрә Сөббух аганың 1953 нче елдан алып барган көндәлекләрен - Зәй шәһәренең бәяләп бетергесез үсеш елъязмасы дип атарга була. Шушы Сөббух Рафиков көндәлекләреннән өзекләр "Зәй офыклары"нда урын алдылар. Алар белән танышкач укучы үзен 30 - 35 еллар элекке чорга әйләнеп кайткан кебек хис итә.
Шулай ук, Аяз Гыйләжев турында мәкаләләр, аның белән әңгәмәләр, үзе язган балачак хатирәләре дә "Зәй офыклары"нда даими басылып тора. Мәсәлән, Аяз Гыйләҗевнең үзе язган "Балачак сукмаклары". Ул монда балачагы, яшьлеге үткән Югары Баграж авылы турында истәлекләрен яза. Бу истәлекләр укучыларны авыл тормышы белән генә таныштырмый, ә булачак язучының туганда ук шигьри күңелле булуын ачыклап, аның тәрҗемәи хәле белән дә таныштырып үтә.
Туган якны өйрәнү буенча икенче мөһим чыганак булып В.С Малаховның "Зәй энциклопедиясе"һәм "Зәй тарихы буенча очерклар"ы тора.
В.С Малаховның "Зәй энциклопедиясе"ндә кушымталар белән, борынгы заманнан хәзерге вакытка кадәр булган, 400 дән артык аңлатма бирелгән. Әдәби туган якны өйрәнү буенча энциклопедиядә мәдәният әһелләренең тәрҗемәи хәле, әсәрләренең исемнәре бирелгән. Фактик материал ("Зәй энциклопедиясе" өчен) илнең төрле архивларыннан: Мәскәү, Ленинград, Өфә, Казан, Оренбург шәһәрләреннән җыелган.
Ләкин шуны да әйтеп китәргә кирәк, бу мәгьлүматлар тулы түгел, ә кайберләре инде яңартуны сорыйлар.
Шулай итеп Зәй төбәген әдәби яктан яктыртуга җирле вакытлы матбугатта, жирле авторларның китаплары да ярдәмгә килә. Ләкин Зәй төбәген әдәби яктан өйрәнүгә җирле авторлар гына түгел, ә күренекле галимнәребезнең дә эзләнүләре, гыйльми эшләре дә кушылса, бу тема тагын да тулыланып һәм өйрәнелеп, киң масса укучыларга җиткерелер иде.

Беренче бүлек

Зәй төбәгенә  тарихи - мәдәни күзәтә
                                                                            Шаулап ага Зәй сулары, кагып ярларга;

Матурлыгы Зәй ягының күчә җырларга. 

Яшел җәе, алтын көзе, бәсле кышлары,

Күңелемдә Зәй каласы, яшьлек дусларым.
Флүн Разов.
     Зәй... Кем бу сүзне беренче әйткән соң? Мөгаен, финно - угор группасыннан булган халык, елга буена килгәннәр дә, үзләренең алларында көмеш су күреп аваз салганнардыр: "Лей!" (елга). Яки бервакыт, җәй көне, эссе Урта Азиядән, ерак юл үтеп, төрки кабиләсе, таныш булмаган елганы күреп: "Сай! Сай!" (елга, елга) дип әйткәннәрдер.
Еллар үткән, ә елга аккан... Елга агуы белән елганың исеме дә үзгәргән - "Зәй" булып калган, ләкин ул барыбер "елга" дигәнне аңлаткан.
Томонимистлар да "Зәй" исеменең килеп чыгышын шулай аңлаталар.
Зәй - борынгы елга. Идел, Печора, Двина, Нева һәм башка төньяк елгалар һәм күлләр әле бер чакрымлы боз белән каткан булсалар, ә Зәй инде үзенең чиста суларын Камага койган.
Зәй шәһәре - Кама аръягы калаларының иң яшьләреннән берсе. Аның биографиясе әлеге төбәктәге шәһәрләрнекеннән берни белән дә аерылмый. Республика картасында ул шәһәр булып күптән түгел генә барлыкка килде. РСФСР Югары Советының 1978 елның апрель Указы белән Зәй районының үзәге булган Яңа Зәй эшчеләр поселогы республика буйсынуындагы Зәй шәһәренә үзгәртелде. Яңа туган шәһәр үз эченә Зәй һәм Мирный, Кармалка поселокларын, Воздвиженка , Бөгелде авылларын алды. Башта авыл, аннан соң эшчеләр поселогы, ә соңыннан яңа шәһәргә бирелгән Зәй исеменең үзенә бер тарихы, үз төсе, үз йөзе бар.
Күп кенә борынгы язмаларга караганда 1652 -1656 елларда Рус дәүләте, Казан ханлыгын яулап алганнан соң, Кама аръягы җирләрендә чик буе ныгытмалары төзүгә керешә, шуларның берсе - Зәй крепосте. Бер үк вакытта бу якларга Рус дәүләтеннән иген игүчеләрне күчереп утырту башлана, шулай ук чик буен саклау өчен патшага тугрылыклы булган кораллы сугышчылар да җибәрелә. Мондагы уңдырышлы җирләрне патша үзенең морзаларына һәм тугрылыклы хезмәткәрләренә бүлеп бирә һәм Русиянең үзәгеннән, башка төбәкләреннән крепостной крестьяннарны күчереп утыртуга рөхсәт бирелә. Зәйгә күчеп килүчеләрнең күбесе казаклар булып исәпләнә, шунлыктан алар күп кенә чикләүләрдән азат ителә.
Патша хөкүмәте 1655 елда әсирлеккә төшкән Полоцк һәм Смоленск полякларын Зәй ягына күчерә. 1676 елдан башлап шактый гына халык урнашкан бу урын Зәй шәһәрчеге исемен ала.

1773 елдагы Емельян Пугачев җитәкчелегендәге крестьяннар сугышын шәһәрчектәге казаклар һәм крестьяннар зур өметләр белән көтеп алалар һәм, Нагайбәк Әсәнов отрядына кушылып, үзләре изүчеләргә каршы күтәреләләр. Аларга Аксар, Никольское, Мәлем, Сәвәләй, Кабан - Бастырык авылларыннан да крестьяннар кушыла.
Октябрь революциясе зәйлеләрнең тормышына зур үзгәрешләр кертә. 1918 елның 5 нче гыйнваренда Зәйдә Совет власте игьлан ителә. Волость Советы бу төбәктә властьның крестьян һәм солдат депутатлары Советы кулына күчүен белдерә. Әлеге Совет авыл җыеннарында сайланылган 120 кешедән тора. Башкарма комитетта 15 депутат, ә президиум 6 кешедән тора (4 большевик һәм 2 эсер). Зәйдә Совет властен урнаштыручы һәм беренче партия оешмасын төзүче И. Я. Горбунов була, ә башкарма комитетның беренче рәисе итеп И. К. Дубинин сайлана.
Гражданнар сугышы тәмамланганнан соң зәйлеләр халык хуҗалыгын торгызуда, авыл хуҗалыгын күмәкләштерүдә, илне индустрияләштерүдә дә лаеклы өлеш керттеләр. 20 - 30 нчы елларда Зәй волосте авылларында күмәкләштерү тәмамлана. Барлыгы 93 колхоз оеша.
1930 елда Зәй волосте бетерелә. 1935 елда Зәй авылы Зәй районының үзәге итеп үзгәртелә.
Дәһшәтле Бөек Ватан сугышы елларында Зәй халкы да илне сакларга басты. Фронтка киткән 11600 кешенең 4616 сы Ватан азатлыгы өчен үзләренең тормышларын бирде, шуларның 2800 дән артыгы орденнар һәм медальләр белән бүләкләнгән, алар арасыннан Г. Ф.Ларионов, И.Майков Советлар Союзы Каһарманы исеменә лаек булдылар.
Сугыш елларында Зәй районы хезмәт ияләре фронтка 3 миллион пот икмәк, 51 мең килограмм йон, 400 ат җибәргән, танк колоннасы төзү өчен 14 миллион 299 мең сум, самолетлар эскадрильясы төзүгә 3,5 миллион сум акча җыя.

Сугыштан соңгы чорда район тарихында зур борылыш башланды, күпләргә таныш булмаган Зәй төбәге бөтен илгә билгеле булды. 50 еллар башында Кама аръягында нефть чыгаруның үсүе электр энергиясенә булган ихтыяҗны арттырды. Татарстанның көньяк - көнчыгыш төбәгенә урнашкан Урыссу ГРЭСы нефтьчеләрнең ихтыяҗларын канәгатьләндерә алмый иде, шунлыктан яңа җылылык электр станциясе төзү кирәклеге туды. Аның өчен иң уңайлы урын итеп Зәй елгасы буе сайлап алынды.
Әйе, Зәй -ул энергетиклар шәһәре. Кайсы гына яктан булмасын, Зәйгә килүчеләрне күккә ашкан ГРЭС торбалары һәм аның тирәсендә җәйрәп яткан җылы “диңгез” каршы ала.
1956 елның язында Зәй буена беренче төзүчеләр десанты эшкә кереште. ГРЭС гөзелә башлауны Зәй районы халкы зур күтәренкелек һәм киләчәккә зур өметләр баглап каршы алды.
Беренче төзүчеләргә бик зур кыенлыкларны җиңеп чыгарга туры килде. Автомобиль юллары юк. Бөгелмә - Круглое Поле тимер юлы салынып кына килә иде. Төзүчеләргә Корчажка, Поручиково, Якты Күл, Чыбыклы, Бөгелде һәм башка тирә -як авылларында яшәргә туры килде. Төзелеш мәйданына алар шушы авылларда чокырлы - чакырлы юллар аша һәркөн эшкә ашыгалар. Күпләр юллар булмаудан, торак урыны житмәүдән канәгатьсезлек белдерде. Моны исәпкә алып төзелеш җитәкчелеге төп игьтибарны торак төзүгә бирә башлады. Төзүчеләрнең фидакарь хезмәте нәтиҗәсендә 1959 ел ахырына Ленин урамының уңъягында әзер йортлар сафка басты.
1963 елда 200 мең киловаттлы беренче энергия блогы файдалануга тапшырыла.
Зәйнең бүгенге йөзен ГРЭС, "КамАЗ - Автоагрегат"акционерлык җәмгыяте, шикәр, металл, тимер - бетон корылмалар заводлары, промышленность - төзү комбинаты кебек эре сәнәгать предприятиеләре билгели.
Автоагрегат заводы, ГРЭСтан кала, шәһәрнең йөзен билгеләүче, иң эре предприятиеләреннән берсе. Яңа Зәй бистәсендә "КамАЗ" автомобильәре өчен тәгәрмәчләр җитештерүче завод төзү турында карар 1970 елда кабул ителде. Завод үзенең төп продукциясен 1978 елда чыгара башлады. Бүгенге көндә завод киңәйгәннән - киңәя бара, яңа төр продукция эшләп чыгаруны үзләштерә. Болар -дистанцион идарә итү җиһазлары, "КамАЗ", "ЗИЛ", "ОКА", "МАЗ" һәм башка төр автомобильләр, трактор арбалары өчен тәгәрмәчләр.
Шәһәр азык промышленносте предприятиеләренең беренчесе - Зәй шикәр заводы. Завод файдалануга 1966 елның декабрендә тапшырылды ьәм төп продукция шикәр комы, патока һәм чөгендер түбе бирә башлады. Завод өчен чимал - шикәр чөгендере республиканың 80 хуҗалыгында үстерелә.
Зәй эксперименталь модульле металл конструкцияләр заводы - шәһәрнең иң яшь предприятиеләренең берсе. Заводның төп эшләп чыгарган продукциясе - җиләк- җимеш саклагычлар, автомашиналар өчен җылытылган корылмалар, печән саклагычлар, техник хезмәт күрсәтү станцияләре өчен модульле конструкцияләр һәм суыткыч камералар.
Зәй леспромхозы 30 елларда оешты, ул республикада алдынгы урман хуҗалыкларының берсе. Районның 26 процентын урманнар били. Бүгенге леспромхоз - югары механикалаштырылган һәм заманча техника белән җиһазландырылган предприятие. Хезмәт коллективы җитештергән продукция Венгриягә, Финляндиягә һәм Швециягә чыгарыла.

Районның 117,6 мең гектар авыл хуҗалыгы җирләре исәпләнә, шуның 95 мең гектары - сөрү җире. Районда 24 авыл хуҗалыгы кооперативы, 195 фермер һәм крестьян хуҗалыклары бар. Хуҗалыклар икмәк, сөт, йон җитештерә, шикәр чөгендере үстерә. Күп кенә якташларыбыз хөкүмәт бүләкләре алдылар. Алар арасында 1984 елда СССР дәүләт премиясенә лаек булган Аксар авылы механизаторы Ф.Н.Миңнебаев, Социалистик Хезмәт каһарманы М.Н.Хөснетдинова, Хезмәт Даны орденнарының тулы кавалеры, звено җитәкчесе М.Х.Гыйльфанов бар
Район биләмәсендә 84 авылны эченә алган 22 җирле үзидарә бар.
Шәһәр һәм районда 59 меңнән артык кеше яши, шул исәптән шәһәрдә 42500. Зәй - күпмилләтле район. Биредә уннан артык милләт вәкилләре яши.
Татарлар - 30 меңгә якын, урыслар - 20 мең, чувашлар -1 мең, башкортлар - 200, һәм башкалар.

Халык мәгарифендә, мәдәнияттә, сәламәтлек саклау өлкәсендә дә сизелерлек үзгәрешләр бар.
Шәһәргә һәм районга медицина хезмәте үзәк район больницасы, ике участок һәм шәһәр больницалары тарафыннан күрсәтелә. Болардан тыш 31 фельдшерлык, 15 фельдшер - акушерлык пунктлары, ашыгыч ярдәм күрсәтү станциясе, 5 даруханә . санитария - эпидемиология станциясе эшли. Соңгы елларда шәһәрдә 160 урынлы терапия бүлеге, 15 эш урыны булган стоматология поликлиникасы, 110 урынлык шәһәр хастаханәсе, ике даруханә эшли башлады.
Зәй мәгариф челтәре бүген 56 мәктәп, бер мәктәп - гимназия,проф.тех.коледҗ балалар - яшүсмерләр спорт мәктәбе, балалар иҗат йорты, сәнгать, музыка мәктәпләреннән гыйбарәт. 
1870 елда Зәй төбәгендә 18 мәчет һәм 11 чиркәү булган. Хәзер дингә ышанучылар соравы буенча 25 мәчет, 2 чиркәү ачылды. Мәчетләр һавага ашкан манаралары белән авылларга ямь өсти.
Мәдәният хезмәтен ГРЭСның "Энергетик" Мәдәният сарае, "Космос" яшьләр үзәге, 45 мәдәният йорты һәм клуб, С. Рәфиков исемендәге үзәк китапханә һәм аның утыз биш филиалы күрсәтә. 1985 елдан туган як тарихын өйрәнү музее эшли. Анда даими рәвештә төрле күргәзмәләр оештырыла, очрашулар уздырыла. А. Черный, С. Цыганов, Г. Уразайкин, В. Наймушин, В. Хрулев кебек җирле рәссамнарның эшләре Зәйдә генә түгел, олы күргәзмәләрдә дә еш куела. А. Черный - Татарстан рәссамнар берлегенең әгьзасы.
Зәйдә "Новый Зай" һәм "Зәй офыклары" шәһәр - район газеталары чыга, җирле телевидение эшли.
Зәйлеләр төбәктә туып үскән күренкле җәмәгать эшлеклеләре, әдәбият, сәнгать әһелләре белән хаклы рәвештә горурланалар. Кемнәр белән горурланабыз, матур мәгьнәсендә кемнәр белән мактана алабыз соң без - Зәй кешеләре?

Әйе, Зәй төбәгендә туфрак бик тә уңдырышлы; анда шагыйрь дә, язучы да, галим - академиклар да, атаклы көрәшчеләр, спортчылар да үсә тора. Якташыбыз шагыйрь Мөдәррис Әгъләм язганча: "Орлыгы да, аңа киткәч, түгел аның Бохарада!"

Әмма Зәйнең ике тугае бар - Зичә һәм Ирнә буе. Шул тугайлардан Зәй төбәгенең күп кенә күренекле шәхесләре дә чыккан. Алар арасында Бигеш авылында туып үскән, Татарстан Фәннәр Акдемиясе Президенты, филология фәннәре докторы, профессор Мансур Хәсәнов; Поручиково авылыннан техник фәннәр докторы, профессор Юрий Гортышев; Биш авылыннан Казан медицина академиясе ректоры, академик Марс Михайлов һ.б. бар.
Әдәбият галиме, педагог, филология фәннәре докторы, Казан дәүләт университеты профессоры ,Татарстан Республикасының атказанган фән эшлеклесе", "Фән һәм техника өлкәсендә Татарстан Республикасы Дәүләт бүләге лауреаты", "Халыкара ел кешесе" һ. б. - бу дәрәҗәләрнең һәм исемнәрнең барысы да бер үк затка - Хатыйп Миңнегуловка карый. Ул да Зәй төбәгенең Апач авылында туып үскән. Х.Миңнегуловның татар әдәбияты тарихы буенча язылган һәм бәһаләп бетергесез хезмәтләре бар. Тарих төпкелләренә төшәр өчен без якташыбыз, 1838 елда вафат булып, Зәй төбәгенең Имәнлебаш авылында җирләнгән Таҗетдин Ялчыгол исемле бөек галим калдырган тарихи китапларга тотынырга тиеш булачакбыз. Ул калдырган бихисап фәнни әсәрләр арасында исемнәре иң алда йөри торган "Рисаләи Газизә" белән "Тәварихы Болгария" исемле китаплар бәһаләп бетергесез кыйммәтле әсәрләрдән санала.

Зәйдән башка бер генә язучы чыкмаган булса да, бушлыкны шагыйрь Мөдәррис Әгьләм тутыра алган булыр иде. Ул Биш Субашы авылыннан. Мәктәптә укыган чакта ук аның шигырьләре зур матбугат битләрендә еш басылып торган. Беренче шигырьләреннән үк аны Хәсән Туфан белән Сибгать Хәкимнәр, шагыйрь буларак үз араларына кабул иттеләр, якладылар, күтәрделәр. 

Зәй төбәгеннән Аяз Гыйләҗев тә чыккан. Якташыбызның мактаулы исемнәрен, алган бүләкләрен язсаң, язып, санасаң- санап бетереп булмас: Габдулла Тукай исемендәг Дәүләт бүләге, Татарстанның һәм Русиянең атказанган сәнгать эшлеклесе, Горький исемендәге Дәүләт премиясе лауреаты, Татарстанның халык язучысы һәм башкалар.
 Сөббух Рафиков та, Аяз Гыйләҗев кебек үк нахакка гаепләнеп, ватаныннан аерылып 20 ел кырыс котыпта яшәргә мәжбүр ителгән шәхес иде. Ул туган якларына кайткач, Зәй шәһәрендә яши.
Гурий Тавлин. Баграҗ авылыннан чыккан бу кеше сугышын да, төрмәсен дә күрде, сатлыкларны да күрде. Ләкин һаман сабыр булды. Исемнәр сорамады, ярдәм сорап түрәләр янында бөтерелмәде, юкса бит ул бөтен татар милләтенең олы язучысы. Аның репрессия заманы энциклопедиясенә торырлык соңгы "Афәт" романы гына да ни тора! Гурий Тавлинның архивында әле басылмаган биш романы калган. Керәшеннәр турында яза башлаган әсәре дә тәмамланмаган.Хакимият башлыгы карары белән Зәй шәһәренең бер урамы һәм бер мәктәбе аның исемен Йөртә. Кеше китте, эзе калды, күңелләрдә якты образы, моңы калды. Татар әдәбиятына Гурий Тавлин дигән моңсу бер сәхифә язылды.

Өлгер , җитез, тырыш, һәр эшкә һәвәс кеше хакында, гадәттә, "И - и - и, аның җитешмәгән җире юк!" диләр. Бу сүзләрне һичбер икеләнүсез, Түбән Олыҗы авылында туган Рабит Батуллага да әйтеп булыр иде. Ул язучы, драматург, әкиятче, режиссер, артист, театр училищесында - укытучы, пародист, мәзәкче һ. б. Болар -аның һөнәр - шөгыльләре. 
Г.Камал исемендәге татар дәүләт академия театры артисты Наил Дунаев -безнең төбәктән. Ул Әхмәт авылында дөньяга килгән. Ул атасы кебек умартачы булып та киткән булыр иде, ләкин аны театр сәхнәсе бөтереп үзенә алды. Хәзер инде ул - татарның яраткан актеры Наил Дунаев.
Дөньякүләм танылган якташыбыз, атаклы чаңгычы, дөнья чемпионы, Баграҗдан чыккан керәшен егете Федор Симашевны без аеруча искә алып узарга тиешбез. Ул зәйлеләрнең генә горурлыгы түгел, бөтен татар халкының милли горурлыгы.
Федор Симашев - XI Олимпия уеннарының Япониядәге Саппоро шһәрендә узган ярышларында икенче урынны яулап, көмеш приз алган каһарман, "СССР ның атказанган спорт мастеры" дигән дәрәҗә яулаган якташыбыз. Атаклы якташыбыз рухына Зәй ягындагы мәктәпкә, Зәй каласының бер урамына Федор Симашев исеме бирелде. Аның исеменә багышлап, ел саен Зәйдә чаңгы һәм башка төр спорт ярышлары уздырыла.
Зәй төбәге, уены - чыны белән, керәшен ватаны, дип атала. Шуңа күрәдер дә, керәшен халык авыз иҗатының алмаздай байлыгы Зәй ягында мулырак тупланган. Аны сакларга, йолаларны дәвам итергә кирәк. Бу мәсьәләдә олы эш башкаручы Зәй төбәгенең Сәвәләй авылында оешкан ансамбль турында әйтеп үтәсе килә. Ул ансамбльнең җырларын чит илдән, Швециядән килеп язып алып киттеләр. һәм яңгыраттылар. Ләкин аларны Швециядән генә түгел, үзебезнең киностудиядән, телестудиядән дә килеп тасмага, кинога төшереп алып калсыннар иде.
Шулай. Зәй төбәге әдәбият һәм сәнгать әһелләренә бай. Ә без, Зәй халкы, аларны тарихта калдырырлык итеп фильмнар төшерелер, китаплар язылыр, альбомнар чыгарылыр дип көтеп калабыз. 

Икенче бүлек

Якташ әдипләребез

1. Таҗетдин Ялчыгол
Милли дәүләтчелеген югалтканнан соң, татар халкы аяусыз эзәрлекләүләргә, коточкыч геноцид сәясәтенә дучар ителә. Әмма шуңа да карамастан, ул, гәрчә зур югалтулар белән булса да, үзенең милли асылын, динен, телен, моңын саклап, аларны алдагы буыннарга тапшыра килде. Бу гаять кыен, әмма игелекле эш - гамәлләрнең үзәгендә халкыбызның фидакарь уллары, аеруча зыялылары торды. Алар арасында исеме, эшчәнлеге күпләргә мәгълүм булган Таҗетдин Ялчыгол да үзенә лаеклы урынны алып тора.

Таҗетдин Ялчыголның иҗатына һәм тормыш юлына галимнәребез узган гасыр урталарында ук мөрәҗагать иткәннәр. Аның турында беренче булып Ш. Мәрҗани, Р. Фәхретдинов, кебек мәшһүр галимнәр язып чыга. Әдәбиятчылардан Г. Рәхим, Г. Газизаның иҗатын өйрәнгәннәр. Бүгенге көндә X. Миңнегулов, М. Гайнетдинов, М. Әхмәтҗанов хезмәтләрендә Таҗетдин Ялчыгол иҗаты чагылыш таба.
Әдипнең тормыш юлы турында хәзергә без аз беләбез. Аның тәрҗемәи хәленә караган кайбер белешмәләр үзенең әсәрләрендә һәм улларының язмаларында китерелә. Кайда туганлыгы ачык билгеле түгел . Таҗетдин Ялчыгол якынча 1768 нче елның октябрендә,әдипнең үз сүзләре белән әйткәндә, "Әй һәм Арша елгалары арасындагы Курмаш - елга авылында" дөньяга килә. Галимнәр моны Көньяк Уралга, Башкортстанга нисбәт итәләр. Фәндә Таҗетдин Ялчыголның туган җирен Троицк, Орск төбәкләренә бәйләп карау да бар. әдип кайвакыт, яшәгән урыннарына мөнәсәбәттә, Башкорди, Оруви, Болгари тәхәллүсләрен дә куллана.

Таҗетдиннең әнисе, туганнары хакында мәгьлуматлар хәзергә билгеле түгел. Ул чирек гасырга якын гомер юлын әтисе белән бергә уза. Ялчыгол мулла -тугыз мәртәбә хаҗда булган күренекле рухани. 1776 нчы елда ул углы Таҗетдин белән Әстерхан, Дагстан якларына күчеп китә. Бу датаТаҗетдин нәселенең бүгенге буын кешеләрендә яшәп килгән бер риваятьнең нигезе чынбарлыкта алынуын сөйли. Алар үзләренең ерак бабаларының (ягьни Таҗетдин атасының), "Пугачау явында" катнашуын һәм әлеге восстание бастырылгач, 1775 елларда җәзадан качып Кавказ ягына чыгып китүе турында сөйлиләр.

Әстерхан, Дагстан якларында Ялчыгол мулланың берничә ел балалар укытуы, руханилык вазифаларын башкаруы мәгьлүм. 80 нче еллар башында ата белән угыл Төркиянең Диярбәкер шәһәренә киләләр. Таҗетдин мәдрәсәгә урнаша, әтисе хаҗга китә. Диярбәкердә калдырылган Таҗетдин, дүрт ел әтисен көтә. Тәрбиячесе үлгәч, ул Истанбулга барып, хаждан кайтучы атасын каршылый. Аннан бу гаилә Дагстан якларына кайта. Кайбер авторлар Ялчыгол мулланың углы белән берлектә "Җаксай шәһәрендә ""дәрес әйтүен " искәртәләр. (Комык галиме Солтанморат Акбиевның: "Әйтик, 1768 -1839 елларда Җаксай шәһәрендә Таҗетдин Ялчыгол исемле татар мөгаллиме укыткан", - дип язып чыгуы әһәмияткә ия. Дөрес, бу даталар Таҗетдинның туу һәм үлү даталарын күрсәтәләр. Әмма ни генә булмасын, яшь Таҗетдинның комык балаларының мөгаллиме булуы игьтибарга лаек).

Бер елдан соң бу гаилә янә сәфәргә чыга: Мәскәү, Мәкәрҗә, Казан ... Әмма туган якларына - "Троицк төбәкләренә кайтырга ниятләгән Ялчыгол мулланың гомер юлы 65 яшендә Мамадыш тирәләрендәге Кече Сөн авылында өзелә. Таж.етдин үзе дә шунда кала һәм читкә китмичә, Татарстанда гомер кичерә. Автор" Тәварихе Болгария " әсәрендәге тәкъдим иткән бу биография каршылыклы. Аның читтә йөргән елларын хисапласаң, туганчы ук әтисе аны хаҗ сәфәренә алып киткән була.
Диярбәкердә укуы белем үзенчәлегендә һәм әсәрләренең аз гына да сизелми. Ә менә Дагстанда берничә ел булуы бик ихтимал. Тормышның азагында, 1827 -1828 ел кышын, ул үзе кайчандыр булган Җаксайда үткәрә. Моны шул кышта Җаксайда аның үзе күчереп язган китабын күрсәтә.
Таҗетдиннең бөтен эшчәнлеге Татарстан җирлеге белән бәйләнгән. Ул әтисе җирләгән төбәккә "өч ел дәрес әйтә". Аннан Зәй буйларына күчеп килә. Аның 1792 -1799 елларда Зирекле (Җирекле, Каенлы), 1799 -1824 нче елларда Кызыл Чапчак авылларында яшәве мәгълүм. Гомеренең соңгы 14 елын хәзерге Зәй районы Мәлем авылында уздыра , балалар укыта, руханилык вазифаларын башкара, табиблык белән шөгыльләнә. Хәтта аның үлеме дә табиблык итеп йөргән вакытына туры килә. Таҗетдин байтак гомерен уздырган Мәлем авылы күршесе Игәнәбаш авылы 1975 елның җәендә табылган кулъязма җыентыкта Ялчыголның "Тәварихы Болгария"се дә бар. Китапның кырыена Таҗетдиннең тәрҗемәи хәленә караган белешмә дә теркәлгән. Анда мондый юллар бар: "1838 елда Сәратан йолдызының 24 нче көнендә... Мәзкүр Мәлем карьясында тереклек идәче мелла Таҗетдин мелла Яхшыколый хәзрәтзре Зәй буенда маризларә (авыруларга) дәва итеп йәрдеке вакытында Зәй суы карбендә (якынында) Имәнлебаш карьясендә вафат улып, анда дәфен улынмышдыр..."

Шулай итеп, Т. Ялчыгол авыл жирендә халыкны төрле авырулардан дәвалау белән шөгыльләнгән кеше булып чыга. Бу аның биографиясенә яңа сәхифә булып өстәлә. Таҗетдиннең табиб белеменә багышланган "Фәавиде Баьавия" исемле китап язгаи булуы да аның табиблек итү мөмкинлегенә ышандыра.
Таҗетдиннең" кайда үлсәм - шунда җирләрсез" васыятен истә тотып, аны Имәнлебаш зияратына җирлиләр. Каберташы да бар , анда аның Яхшыкол улы икәнлеге һәм 1838 елда вафат булуы бәян ителә."Ташка басылган" бу мәгьлүматлар аның үлү елын төгәл күрсәтү белән бергә "Яхшыкол" дигән исем турында уйландыра. Кайбер галимнәр Яхшыкол Таҗетдиннең атасы түгел, ә бәлки бабасы [Ялчыголның атасы) булгандыр дип фаразлыйлар.

Гарәп, фасы һәм төрки телләрен, Шәрык гыйлемнәрен һәм мәдәниятен яхшы белгән, дөнья гизгән Таҗетдин Ялчыгол - төрле тармакларда эшләгән энциклопедик табигатьле кеше. Ул халыкны белемле, тәрбияле, динле итүгә үзеннән зур өлеш кертә. Аның китаплар күчерү, шәрехләү белән шөгыльләнүе дә мәгълүм.
Таҗетдин Ялчыгол тарих, әдәбият, фәлсәфә, тыйб, фикъһе, илаһият һәм кайбер башка тармаклар буенча дистәдән артык китап язган: Хәдиселбаб", "Кафия...", "Тәнбиһел - гафилин" (..."Ваемсызларны искәртү"), Тыйльми табиб" Һ.б. Болар арасында фән һәм мәдәният өчен аеруча икесе игьтибарга лаек. Чөнки алар элек -электән укылып, өйрәнелеп килә. "Тәварихы Болгария" (1805-Аны кайчак "Тәварихы Болгар" дип тә йөртәләр.) - жанры белән шәҗәрәи, ягъни нәсел - нәсәбне гәүдәләндергән ядкяр.
Т. Ялчыголның "Тәварихы Болгария" әсәре фәнни әдәбиятта шактый вакыттан бирле галимнәрнең игьтибарын тартып килә. Беренче булып аңа татар галиме Ибраһим Хәлфин XIX гасыр башында игътибар итеп , беркадәр өлешен күчереп тә калдырган.
Безнең дәверләрдә әлеге язма академик Миркасыйм Госманов тарафыннан тарих чыганак буларак өйрәнелде. Ул Таҗетдин Ялчыгол язмасының тарихка мөнәсәбәте аз булуын һәм аның гыйльми чыганак буларак бернинди тәнкыйтьне дә күтәрерлек түгел икәнен ачты.
Соңгырак елларда Таҗетдин Ялчыгол әсәрен Өфә галиме, филология фәннәре докторы И. Галәветдинов тел җәһәтеннән өйрәнде. Аның хезмәтендә "Тарихнамән Болгар"ның тугыз кулъязмасы файдаланылган. Аларның сигезе Татарстанда, берсе Башкортстанда табылган.
Ләкин 1996 елда бу әсәрнең тагын да бер иске кулъязмасы булганлыгы ачыкланды. Аның тексты язылган кәгазь кисәкләрен археограф Раиф Мәрданов Татарстанның Кукмара төбәге, Манзарас авылында Сафин Фаяз исемле кешедән табып алып кайткан. Димәк , хәзер "Тарихнамән Болгар"ның ун күчермәсеннән тугызы Татарстанда табылган дип санарга мөмкин. "Әлеге кулъязманың сакланышы бик начар: ул яртылаш чергән, пычранып беткән сигез кәгазь кисәгеннән гыйбәрәт була." Текст өзек фрагментлардан торган. Ләкин бу табылдык фәнгә нәрсә алып килгән?Текстның гомумән тарих белән уртаклыгы бик четрекле булса да, аның тарих фәненә кагылышы бөтенләй үк юк түгел" - дип саный М. Әхмәтҗанов.

Бу язмасында Таҗетдин Ялчыгол, чуалып беткән Нугай урдасының этник тарих схемасын чагылдыра, ягъни Урал ягы татарларының халык буларак нинди өлешләрдән оешкан булуы ачыла. Т. Ялчыгол Урал ягы татарларының шәкелләнгән (формалашкан) географик мәйданы итеп Болгар улусы җирләре белән Урал буйлары икәнлеген раслый. Бу җирләрнең башкаласы әүвәл Болгар шәһәре булганлыгын, аның мөселман җирләреннән килгән Сократхаким, Искәндәр Зөлкарнәиннәр тарафыннан корылуын, борынгы ислам шәһәре булуын әйтә, анда килгән сәхабәләрнең бу җирләрдә пәйгамбәр заманында ук ислам дине тараткан булуларын дәгьвалый. Нугай урдасының Урта Азиядәге төрекмән, каракалпак, сарт, кыргыз - казак халыклары белән этник бәйләнешләрен санап чыга. Урал буена килеп чыккан татарлар, мишәрләр, иштәкләр, нугайлар бер этник берлек тәшкил итә дип саный.
Таҗетдин Ялчыгол - Урал ягы татарларының этник берлегендә керәшен татарларның да урыны барлыгын беренчеләрдән булып күтәргән фикер иясе. Аның язмасында китерелгән Митрафан Йәкәү, Улдимирларның бабалары мөселманнарның бабалары белән бертуганлыгын таный. Ихтимал, Таҗетдин Ялчыгол үз заманында Зәй буйларына утыртылган нугайбәк татарларының тарихын яхшы белгәндер. Шулай итеп "Тарихнамән Болгар" әсәре Идел - Урал буе татарларының мөселман мәдәнияте зонасына караганлыгын раслый. Бу әсәре белән автор үз халкының борынгы тарихлы булуын, аның күренекле шәхесләргә, истәлекле вакыйгаларга байлыгын, җир йөзендә башка кавемнәр белән берлектә лаеклы яшәргә хаклы икәнлеген раслый.

Таҗетдин Ялчыголнең "Тарихнамән Болгар" әсәре ул - дини көчләү - изүгә каршы язылган әсәр, ул - тарихи - фәлсәфи фикер ядкяре.
Әдипнең икенче күренекле әсәре - чәчмә һәм тезмә юллар белән язылган, зур күләмле " Рисаләи Газизә " ядкяре. (1806.) Ул тәүге мәртәбә 1847 елда Санкт -Питербургта басылып чыккан.(372 бит.) Аннан соң Казанда күп тапкырлар дөнья күргән. Кулъязмалары да шактый. Халык яратып укыган. Хәтта мәктәп -мәдрәсәләрдә башлангыч сыйныфларда дәреслек итеп файдаланганнар, балалар әдәбияты үрнәге итеп каралган. Аның гаять популярлыгына бер мисал: Тукай үзенен " Исемдә калганнар " әсәрендә " Кырлай авылыннан Җаек каласына алырга килгәндә мин ян тәрәзә төбендә "Рисаләи Газизә" укып утыра идем,"- ди.
"Рисаләи Газизә " - Урта Азиядә яшәгән , чыгышы белән татар булган атаклы Суфый Аллаярның (1616 -1713)" Сөбател - гаҗизин " ("Көчсезләрнең ныклыгы ") әсәренә шәрех.
Әсәр язылу сәбәбен аңлатудан башланып китә. Танышларыннан бер төркем Таҗетдиннән " Сөбател - гаҗизин "нең аерым сүзләренә шәрех язуны сорыйлар, ул риза булмый.
Ләкин кызының үтенеп соравына риза була, аның исеменә бәйләнештә китабын "Рисаләи Газизә" дип атый.
Китапның төп өлешен Таҗетдин Ялчыгол аңлатмалары, аның чәчмә һәм тезмә юллары алып тора Әмма алар Суфый Аллаяр шигырьләре белән табигый керешеп, бер идея - сәнгати бөтенлек тудыралар.
"Рисаләи Газизә"- әхлакый, фәлсәфи, дини - суфыйчыл карашларның тулы бер сәнгать энциклопедиясе. Китапта кызыклы гына сюжетлар, мотивлар, шигьри суратләр, тарихи, лингвистик аңлатмалар, белешмәләр бар. Анда Таҗетдин Ялчыголның тәрҗемәи хәленә мөнәсәбәте факт - мәгьлүматлар да очрый.

Китап гомуминсани рух белән сугарылган. Автор авыр хәлдә калганнарга ярдәм кулын сузырга чакыра.
Әдип үз укучыларын яманлыктан еракторырга ("ямандин кач, ямандин кач, ямандин"), кешеләр белән "сары май кеби мөлаем" булырга, дусларны "сөт өстендә каймак кеби" тотарга өнди, ә нәфескә иярүне, мал - мөлкәткә , хакимияткә чиктән тыш кызыгуны тәнкыйтьли. Аның өчен иң әүвәл инсанның вөҗданлы, намуслы булуы, үз - үзен пакьләве, үз шәхесен танып белүе мөһим. Әдип җәмгыятьтә кешеләр үз кул көче белән яшәргә тиеш дигән нәтиҗә ясый. Бу әхлак кагыйдәләрен дәлилләүдә автор халыкның авыз иҗатына, төрле ышану- ырымнарына, көнкүреш тәҗрибәсенә нык таяна. Биредә төрле легендалар һәм дини - мифологик карашларны. "Сакып. санма. йимәс суфи сугани . кабыгын дәхи куймаз. булса аны". Эт симерсә, ийәсене тешләр" кебек халык мәкальләрен байтак очратырга була. "Рисаләи Газизә " китабының төрки шигырь культурасын пропагандалавын да әйтеп үтәргә мөмкин. Афористик шигьри юллар аны киң катлау укучыга якынлаштыра, укучыларда сәламәт зәвекъ тәрбияләүгә өлеш кертә.

Шулай итеп.Т. Ялчыгол иҗаты татар әдәбияты тарихында мөһим урын били, һәм аңарда шул чор татар җәмгыятенең мәдәни - әхлакый һәм сәяси - рухани ихтыяҗларына җавап эзләү, шул чорга хас тарихи чикләнгәнлек һәм каршылыклар чагылыш тапкан.
Шушындый да олуг шәхес белән Зәй төбәге генә түгел, бәлки бөтен халык, әйтергә кирәк, бөтен кардәш халыклар горурланырга хаклы. Чөнки катлаулы язмышлы әдип Таҗетдин Ялчыгол культурабыз тарихында бер татар халкына гына кагылмый. Шуны истә тотып, шуның әһәмиятен аңлап, Зәй хакимияте Таҗетдин Ялчыголның исемен мәңгеләштерү буенча күп эшләр эшләде. Зәй мәркәзендә салынган таш манаралы мәһабәт мәчеткә Таҗетдин Ялчыгол исеме бирелде. Таҗетдин Ялчыгол исемле урам барлыкка килде. Аның кабере химаяга алынды. Аның турында материал туплау, эзләнүләр дәвам итә һәм махсуз заказ илә Таҗетдин Ялчыголның зур киндергә майлы буяулар белән рәсеме ясатылды, рәссамы - Раушан Шәмсетдин.
Зәй төбәге халкы аны олылап "Таҗетдин хәзрәт" дип кенә йөртә. Әтисе "күзем нуры", "бәгьрем парәсе" дип йөрткән Газизәнең кабере Мәлем зияратында. Еллар узган, ничәмә - ничә буын туфрак булган. Кабер өсләрендә агачлар үскән. Әмма кызын хөрмәтләп язган " Рисаләи Газизә " ядкяре, вакытның агышына, җил -яңгырларына бирешмичә, һәйкәл кебек яшәвен дәвам итә. 
"Рисаләи Газизә"- әдәбиятны, динне, телне, мәгарифне, гыйлем тарихын тикшерүдә чыганак. Аны үзләштерү әхлаклылыкка, хәтерләр дәвамчанлыгына өйрәтәчәк.
Гомүмән, Таҗетдин Ялчыгол иҗатына Ш. Мәрҗани, Галимҗан Ибраһимов, Нәкый Исәнбәт, Риза Фәхретдинов һ.б. бик күп әдипләр, тел - әдәбият галимнәре зур әһәмият бирүен дә өстәсәк, аның әдәбиятыбыз күгендә сызылып үткән якты бер йолдыз булуына ышанабыз.
2. Сөббух Рәфиков

Сөббух Рәфиков исеме укучыларыбызга "Беренче яз", "Авыл иртәсе", "Тын елга буенда" романнары белән билгеле.Үзенең кыска иҗат гомерендә шактый зур әдәби мирас калдырган шагыйрь һәм прозик Сөббух Рәфиков Сарман районы Зур Нөркәй авылында, 1915 елның 15 июлендә туган. Башлангыч белемне дә шунда алган. Көнкүреш никадәр кыен булмасын, булачак язучы уку, белем алу турында да онытмый. Чаллы, Алабуга шәһәрләрендә тугыз еллык педагогик юнәлешле мәктәптә укый. Биредә әдәбиятка фанатикларча гашыйк малайга шигырь җене кагылган. Тора - бара яшь шагыйрьнең әсәрләре "Ызансыз кырлар", "Алмашлы каләмнәр" исемле күмәк җыентыкларда урын ала. Ә 1930 нчы елны "Соңгы талпыну” хикәясе аерым китап булып басылып чыга. 1931-1937 нче еллар арасында шигырь һәм хикәяләре тупланган өч җыентыгы: "Үсү җырлары", "Соңгы талпыну", "Үсмерчак", сугыштан соң- 1957 нче елда "Ак төннәр" исемле шигырьләр китабы дөнья күрә.

Сөббух Рәфиков 1932 -1934 нче елларны Сарманда чыга торган "Комбайн" газетасында әдәби хезмәткәр, соңрак редактор урынбасары булып эшли. Үзенең журналистик хезмәте белән иҗади эшчәнлеген бергә бәйләп алып бара. Бер үк вакытта, хезмәтеннән аерылмыйча, Казан дәүләт педагогия институтының тел -әдәбият бүлегендә укый.
Ләкин үз хезмәтенең бөтен тәртибен, нечкәлекләрен белеп башкаручы, хезмәттәшләренә җылы мөнәсәбәтле, олы җанлы журналистка 1937 нче елның көзендә яраткан хезмәтеннән аерылырга туры килә. Ул "Кызыл Татарстан " газетасында Ф. Хөсни, Галимҗан Мөхәммәтшин белән берлектә, татар әдәбияты классигы Г. Ибраһимовның юбилее уңае белән озын гына мәкалә бастырып чыга. Бу аңа бик кыйммәткә төшә. Аңа "әсир, аклар разведчигы, халык дошманы Галимҗан Ибраһимовның булышчысы" дигән нахак яла ягыла. Ул ун елга ирегеннән, биш елга хокукыннан мәхрүм ителеп, Себергә җибәрелә. Шушы гаделсезлек аркасында, С. Рәфиковка басарга әзерләнгән, инде сигнал нөсхәсе килгән, дүртенче китап булган "Пар алмагач төбендә" исемле шигырьләр җыентыгын кулына алырга да, укучыларга тәкъдим итәргә дә насыйп булмый. Аны тикшерүчеләр сорау алу вакытында, авторның күз алдында вак- вак кисәкләргә турап ташлыйлар. Болай да җәрәхәтле шагыйрь өчен бу тетрәндергеч бер вакыйга була.
Шул сөрелүдән төньяк өлкәләрдә һәм Красноярск краенда яшәсә дә хаклык килеренә, гаделлек җиңәренә өметен өзми, шигьри утын сүндерми. Күңелендә туган җырларны хәтерендә саклый килә. Аларны мөмкинлек тугач та, кәгазьгә күчереп, 1956 нчы елны Казанга Татарстан китап нәшриятына юллый. Ул "Ак төннәр" исеме белән китап булып басылып чыга һәм укучылар кулына керә.
С. Рәфиков 1957 нче елны туган якларга кайта. Үзенең әсәрләрендә якташларының, авыл тормышын реаль картиналарда, җанлы вакыйгаларда сүрәтләп бирүе дә туган якка, туган туфракка турылыклы булып калуындадыр.
Дөреслекне кычкырып әйтү түгел, күңелең белән уйлап йөрергә дә куркыныч бер заманда авыл җитәкчеләрен тәнкыйть утына алды, аларның халык акылы белән һәм тәҗрибәсе белән хисаплашмавын кискен гаепләве өчен Сөббух Рәфиковны чынбарлыкка, гаделлекә юл яручы диеп атасак та бер дә ялгыш булмас. Аның "Авыл иртәсе", "Беренче яз", "Тын елга буенда" исемле романнарын чын мәгьнәсендә укучыларына зур бүләге, күңелләренә рухи азык бирүче булды.
Язучының "Тын елга буенда" (1971) әсәре Зәй төбәген чагылдыра. Язучы гомеренең соңгы елларын Зәй шәһәрендә уздыра. Аның мәкаләләре, шигырьләре җирле татарча газетада даими басылып тора. Сөббух Рәфиков җәмгыять тормышында да актив катнаша. Ул Яңа Зәй советына депутат булып сайлана. 1962 нче елдан Язучылар берлеге әгьзасы.
Сөббух Рәфиков 1971 елның 21 нче ноябрендә Зәй шәһәрендә вафат була. Кабере дә биредә.
Зәйдә язучы Сөббух Рәфиковның исемен йөрткән урам бар, ул 1957 -1971 елларда яшәгән йортка мемориаль такта куелган, Зәй китапханәсенә аның исеме бирелгән һәм ниһаять , шәһәр хакимиятенең карары нигезендә, төбәк күләмендә Сөббух Рәфиков исемендәге бүләк тәгаенләнгән. Алдынгы эшчеләргә, һәвәскәр артистларга, журналистларга, укытучыларга ел саен ике бүләк бирелә. Бу фәгалият тә язучыбыз Сөббух аганың якты истәлеге халык аңыннан җуйдырмас өчен эшләнә.
Кыскасы, еллар сынавын үткән әдибебезнең, якташыбызның шигырь, хикәя, романнары татар әдәбияты тарихында сыкрау белмәс, өметен сүндермәс кайнар йөрәк авазы булып яшәр. Ул моны үзенең ялкынлы иҗаты, шәхси үрнәге, яшәү рәвеше белән раслаган. Менә ни өчен без аның белән горурланабыз, хезмәтенә зур хөрмәт белән баш иябез.

Өченче бүлек

Әдәби туган якны өйрәнү чаралары һәм формалары

Тарихы, мәдәнияте шактый бай булган туган як, аның әдәби мирасына – язучы якташларыма тукталып үткән идем инде, ә хәзер аны өйрәнү чараларына һәм формаларына бераз кагылып үтмәкче булам.
Әдәби туган якны өйрәнү безнең Зәй төбәгендә еллар дәвамында, еллар арткан саен, аның эшләгән эше дә үсә бара. Безнең төбәктә туган якны өйрәнүнең максатлары һәм бурычлары күп төрле. Мәктәптә әдәби туган якны өйрәнү юнәләшендә җитди генә эшләр башкарыла: музей, әдәби почмак, түгәрәкләр эшли, тупланган материаллар укыту - тәрбия процессында файдалыныла. Якташ әдипләр, алар белән бәйләнешле сәнгать әһелләре, хезмәт һәм сугыш ветераннары да өйрәнелә. Туган якны бу рәвештә тикшерү эшне тагын да төрләндерә, тагын да кызыклырак һәм файдалырак итә. Мәктәпләрдә, китапханәләрдә, музейларда "Туган ягым - Зәй төбәге", "Туган ягым - яшел бишек", "Шушы яктан, шушы туфрактан без!", "Әллүки", "Шигьри тамчылар", "Син сазыңны уйнадың...", "Моңлы аһәң" кебек әдәби почмаклар, стендлар, газеталар бар. Бу почмакларда район турында китаплар, газета - журналлар, шушы төбәктә туып үскән әдипләрнең рәсемнәре, әсәрләре, мәкаләләре алып тора.
Ватанга бирелгәнлек хисе тәрбияләүдә туган як тарихын өйрәнү зур ярдәм итә. Киләчәк буынның нигез ташы истәлекләрдән салына, музейлар берләштерә. Булган мирасыбызны көлгә әйләндермәскә музейлар ярдәм итә. Кызыклы эшнең кызыксынучылары да була аның. Музей -укучылар өчен белем чыганагы һәм иҗат мәйданы.

Бүгенге көндә Зәй районында туган як тарихын өйрәнү музее эшләп килә. Ул музей Иске Зәйнең, элеккеге бае булган И.Бекетов йортында урнашкан. Музей 1985 елны 8 нче маенда ачыла. Музейда туган якка мөнәсәбәтле экспонатлар җыелган. Алар арасында татар хатын - кыз киемнәре, борынгы эш кораллары, савыт - сабалар, сөлгеләр һ.б. Экспонатлар җыюда шәһәр мәктәпләре генә түгел, авыл мәктәпләре дә (Аксар, Шепкә, Югары Баграҗ) актив катнаша. Шулай ук илнең тарихи архивларыннан табылган мәгълүматлар да музейга ярдәм итә.
Музейның төп өлешен: полеонтология, Зәй шәһәре тарихы, инкыйлаб, гражданнар һәм Бөек Ватан сугышы, авыл хуҗалыгы бүлекләре тәшкил итә. Монда вакытлы экспозицияләр дә эшли: нумизматика, сәнәгать предприятиеләренең тарихы. Җирле рәссамнарның, скульпторларның, халык осталарының күргәзмәләре оештырыла.

Укучылар, бу әйберләргә карап өлкән буын кешеләренең тормышы белән танышалар. Ләкин музейга килүчеләр булмаса, җыйган экспонатлар тузан җыеп ятсалар, аның файдасы да булмас иде. Экспонатларны туган тел, туган як тарихы дәресләрендә укытучылар еш файдаланалар. Музей укучыларның иң яраткан урыннарына әйләнде.
Елдан - ел музей баетыла бара. Хәзер анда туган ягыбызга кагылышлы китаплар, кызыклы документларның төп нөхсәләре һәм башка күп материаллар урын ала. Болар укучыларда туган як, аның күренекле кешеләре, язучы -шагыйрьләре белән тирән кызыксыну, үз төбәкләре өчен горурлык хисләре тудыра.
Тарихсыз, тамырсыз халык түгел без. һәм тарих өйрәнүне дөнья тарихын түгел, туган төбәк, әби - бабайлар тарихын өйрәнүдән башлау дөрес булыр иде. Бу тарихта ил тарихы көзгедәгедәй чагыла. ә нәсел - нәсәбкә мөнәсәбәтле тарих ул инде башкачарак, җентекләберәк өйрәнелә, хәтердә кала. Менә ни өчен кирәк мәктәп музейлары.
Зәй төбәгенең һәрбер авыл мәктәбендә туган як өйрәнү музейлары бар. Шуларның берсе, Чыбыклы мәктәбе музеена тукталып үтәсем килә. Музейны оештыручы - Чыбыклы кешесе, тарих укытучысы Җиһангир абый Сибгатуллин.

Музей мәктәптә зур бер бүлмә били. Ул - тарих һәм әдәбият укытуның аерылгысыз бер өлеше. Музей Чыбыклы һәм Суык- Чишмә, мәктәп, Зәй, Бөек Ватан сугышы һ.б . шундый бүлекләрдән тора.
Никадәр мәгълүмат бар биредә." Беркем дә, бернәрсә дә онытылмаган" өндәмәсе монда гамәлдә тормышка ашырыла. Еллар үтәр, буыннар алышыныр, аларның кыйммәте тагын да арта төшәр. Монда ,исемләп, күмәк хуҗалык, партком секретарьләре саналган.Пионер оешмасының үзе юк инде, ә музейда беренче пионерлар Барый Йосыпов, Кәлимулла Миннебаев, Харис Хөснетдинов рәсемнәре тора. Торсыннар. Тарихны җил юнәлеше үзгәргән саен күчереп язу - наданлык ул. Пионер оешмасы дигән нәрсә бар идеме дөньяда? Бар иде. Димәк, ул музейда урын алырга бик хаклы. Музейда акчалар коллекциясе, акчадан чүкеп ясалган беләзекләр, йөзекләр, Чыбыклыда иҗат ителгән бәетләр тупланмасы, авылның алдынгылары төрле елларда төрле уңышлары өчен яулаган дипломнар, грамоталар, ВДНХ дипломнарына кадәр бар биредә.
Тулы бер диварны Бөек Ватан сугышы тарихы били. Сугышка озаткан ир - егетләрнең 155- е яу кырында ятып калган. Аларның 28 енең генә рәсеме сакланган, калган 127 сенең биредә исемнәре мәңгеләштерелгән. Монысы да авыл тарихы. Аның әрнүле, сагышлы сәхифәләренең берсе.

Музейның зур бер өлешен хуҗалык - көнкүреш әйберләре алып тора. Инде без исемнәрен дә белмәгән әллә нинди эш кораллары тупланган биредә: борынсыз җиз самавыр, балчык чүлмәк, күмер үтүге, дегет лагуны, май тәпәне, кер бәләге, бәлҗә (аркылы балта), ярма яргыч, гөбе, торбыча (җеп урау җайланмасы) һ.б. Барысының исеме, кемнән алынуы күрсәтелгән. Авыл апалары бик теләп музейга экспонатлар алып киләләр: чүпләмле сөлгеләр, ашъяулыклар, чигүле тастымаллар, керәшен күлмәкләре.
Музей тулыланып тора. Берничә ел элек ул авыл халкына үтә дә мәгълүм булган Садрый мулла дигән шәхес турындагы материаллар белән баетылды. Җиһангир абый Төхбәтуллиннарның бүгенге буыны белән элемтәгә кереп, алардан бай мәгьлүмат, нәсел шәҗәрәсен, кыйммәтле рәсемнәр алырга ирешкән. Садретдин хәзрәтнең үзен гражданнар сугышы елларында кызыллар Тәкмәк янында атып үтергән. Аның энесе Фатыйх Төхбәтуллин революциядә катнашып, Башкортстан хәрби комиссары булып китә. Садретдин хәзрәтнең Нуриҗамал исемле апасы -Кичучат авылы мулласы Ризаэтдин бине Фәхретдиннең хәләл җефете. Язучы, тарихчы, мәгьрифәтче, фәлсәфәче, олуг дин әһеле, милләтебезнең затлы улы Ризаэтдин бине Фәхретдиннең Нуриҗамал апа белән төшкән, аларның балалары, оныклары фото - рәсемнәре бар музейда. Олы музейлар көнләшерлек экспонатлар ич болар!
Музейлы халык - мәдәниятле халык. "Тарих ул - үткәннәр турында сөйләп бирү генә түгел, бәлки, нәрсә эшләнәчәген күрергә мөмкин булган көзге дә",- дигән К.Маркс. Тарих өйрәтү - хаталардан кисәтү ул, ә хаталарны кабатламау хәерле.
Кыскасы, Ватан төшенчәсе гаять күпкырлы, ул - ил биләгән географик киңлекләр генә түгел, һич түгел. Авыл - шәһәрләр тарихы исә аерым кешеләр язмышы белән тыгыз үрелгән. һәр нәрсәнең тарихы бар. Аны өйрәнергә белергә, яшь буынны тәрбия кылу эшендә кулланырга гына кирәк. Күпме гыйбрәт, күпме сер ята анда. 
Йомгак

Күргәнебезчә, әдәби туган якны өйрәнү зур әһәмияткә ия. "Әгәр язучыны аңларга теләсәң, аның туган ягында бул", - ди Гете. Дөрестән дә,әгәр шагыйрьнең яки язучының язган әсәрен аңларга теләсәң, беренче чиратта, аның туып - үскән төбәге, табигате һәм тормыш юлы белән танышырга кирәк. Чөнки барлык язучыларның да иҗаты туган ягы белән бәйләнгән була.

Шулай ук, мәктәптә әдәби туган якны өйрәнүнең дә әһәмияте бик зур, Туган якны өйрәнү укучыларның әдәбият өлкәсендә, төрле фәннәрдән алган белемнәрен баетып, тирәнәйтеп кенә калмый, аларга бу белемнәрне җәмгыятьтә файдалы эшләрдә кулланырга да юнәлеш бирә. Туган якны өйрәнгәндә укучылар якташларының китапларын укый, андагы геройлардан үрнәк алырга тырыша, шул әсәрләр нәтиҗәсендә укучыда туган төбәгенә, халкына, Ватанына мәхәббәт арта, язучы якташлары белән горурлану хисе уяна.
 Мин эшемдә куелган максатыма өлешчә ирештем дип саныйм. Керештә теманың актуальлеген дәлилләргә тырыштым, мәсьәләнең өйрәнелү дәрәҗәсен яктыртып үттем. Зәйдә чыгып килә торган "Зәй офыклары" газетасының тарихы, төбәктә туып үскән фән, әдәбият, сәнгать өлкәсендә танылган якташларның иҗатына карата ачылган "Күренекле якташлар" рубрикасы белән таныштырып үттем. В.С.Малаховның "Зәй энциклопедиясе", "Зәй тарихы буенча очерклар" китапларына бәя бирдем.
Беренче бүлектә районга тарихи - мәдәни күзәтү ясадым Монда Зәй шәһәрчегенең кайчан барлыкка килүен, район өчен әһәмиятле булган кайбер тарихи даталарны ачыкладым. Бу бүлектә шулай ук районыбызда туган яисә аның белән бәйләнешле күренекле шәхесләр хакында мәгълүматлар бирелде. Әлбәттә, бу мәгьлүматлар тулы түгел, чөнки күренекле якташларның һәрберсе турында әйтеп үтәсе килде, ләкин алар бик күбәү икән!
Икенче бүлектә, күренекле якташларыбыз; Т. Ялчыгол, С. Рәфиков турында тулырак итеп язып үттем.
Өченче бүлек тулысынча әдәби туган якның ни дәрәҗәдә өйрәнелүенә багышлана. Мәктәпләрдә, китапханәләрдә булып, тел- әдәбият укытучылары, халык белән сөйләшкәннән соң, мин түбәндәге нәтиҗәгә килдем: халык арасында әдәби туган як, мәктәп белән чагыштырганда, әйбәтрәк өйрәнелә. Халык С.Рәфиков, Г.Тавлин кебек аз билгеле булган шәхесләрнең үз якташлары икәнлеген беләләр һәм моның белән горурланалар. Мәктәптә исә күбрәк Совет чорында туып үскән язучылар, шул дәвернең күренекле кешеләре генә өйрәнелә. Киләчәктә бу хата төзәтелер һәм әдәби туган як борынгы чорлардан ук алып өйрәнелер дип ышанасы килә.

Эшем гамәли яктан да әһәмияткә ия дип уйлыйм. Ул, беренче чиратта, шул исәптән үземә дә, әдәби туган якны өйрәнүдә дә зур ярдәмлек һәм чыганак булыр.

Безнең туган төбәгебез тарихы белән кызыксынучыларның саны әлегә бармак белән санарлык кына булуы бик аяныч. Борынгылык юк дәрәҗәсендә, без аның тапканын да кадерләп саклый белмәгәнбез.
Мирас...
Ул буыннан - буынга күчеп килә торган байлык.

Матди байлык ул - фани, бетә торган, вакытлы нәрсә, ә рухи байлыгы, акыл көче белән хасил булган дөньяга караш, кешеләрнең мөгамәләсе, гореф - гадәте -мәңгелек.
Мирасның иң кадерлесе бербөтен халыкның гомуми җанына сеңеп кала, аның телендә, әдәбиятында, иҗатында, гореф - гадәтендә, фикерләү сәләтендә буыннан -буынга күчеп калган риваятьләрендә саклана. Бай мирасыбызны өйрәнеп, үстереп киләчәк буынга түкми - чәчми генә җиткерәсе иде. һәрбер кеше, мин үземнең балама нинди рухи мирас калдыра алам, диеп уйлансын иде Ул мирас буыннан -буынга тарих чылбыры булып үрелеп барсын иде. Мин , әлбәттә бу очракта әдәби туган якны күз алдында тотам.
Тарихыбызның бу өлкәсенә туган як сөючеләренең саны ишәйсен, эзләре суынмаса тырышлык бушка китмәс, туган ягыбызның әдәбияты яңадан - яңа мәгълүматлар, истәлекләр белән тулыланыр, тарихы баер. Моңа барыбызның да уртак тырышлыгы, фидакарь хезмәте куелырга тиеш. Ә моның өчен туган як әдәбияты белән кызыксынырга, эзләнергә, аны ихлас күңелдән яратырга кирәк!

